
2023-чу шеран хIутосург 
беттан 11-чу дийнахь, шен 
68 шо кхача ши де дисча, 
бакъдуьнене дIавахана нохчийн 
халкъан йаздархо, критик, 
литературовед, гочдархо, «Орга» 
журналан коьрта редактор 
(2003-20I6шш). Минкаилов 
Эльбрус. Ша дуьнен чохь йоккхучу 
хенахь вайн халкъана, махкана 
пайде волуш, нохчийн литература 
кхиош, иза хьоьхуш, къахьегна 
Эльбруса. Нохчийн литература 
толлуш, цо йазйина дуккха а Iилманан статьяш  арайийлина газетийн, 
журналийн агIонаш тIехь. Иштта арайаьлла масех киншка а: «Терк 
дистина догIура» (дийцарийн гулар). «Нохчийн литературеххий, 
барта кхоллараллеххий». (Статьяш. Эссе. Интервью). Ткъа иштта  
Л. Толстойн «Хаджи-Мурат» повесть арайелира, Эльбруса гочйина. 

Эльбрус бакъволу интеллигент вара, шех масал эца хьакъ а волуш. 
Цхьанна а томана, бакъдерг хьулдина, дош эр долуш вацара, мел 
къаьхьа делахь а, бакъдерг олура хьаьнгга а. Цкъа а шена аьтто 
лоьхуш а вацара. Шен дерриг дахар балхана дIаделла вара Эльбрус. 
Болх доггаха безаш, лоруш, иза кхачаме беш а вара Эльбрус.   

Адамаш тайп-тайпана хуьлу: теранаш а, терадоцурш а. Цхьаъ 
дIаваьлча, цуьнан метта кхин вогIу. Цхьамма долийнарг вукхо дIахьо. 
Иштта дIадоьду дахаран болар, иштта хийцало дерриг а. КIеззиг 
адамаш хуьлу, шайн хиларехь цхьаннах а тера а доцуш, шех тераниг 
кхин хир воцуш. Эльбрус ша цхьаъ вара, шен йоккхачу Эльбрус цIарца, 
цуьнан санна цIе йолуш, оцу цIарца кхайкха кхин цхьа ца вевзина суна 
Нохчийчохь.  Эльбруса ша дечу гIуллакхашца, къинхьегамца йоккха, 
лам санна, лекха йинера шен цIе. Цо диначу беркатечу гIуллакхашкахь 
йаха йуьсур йу цуьнан цIе. Дала декъалвойла хьо! Дала гечдойла хьуна, 
Эльбрус!

Сайн Хьехархочух дош...

АЛИЕВА Зарина

Цхьаболчу нехан дахар 

киншкех тера хуьлу. Терхи 
тIехь дуккха а лаьтта 
уьш, цхьаъ вукхунах тера 
а йолуш. Киншка схьа а 
эцна, цуьнан агIонаш листа 
воьлча бен ца бевза цуьнан 
чулацам. Цул тIаьхьа 
киншкано тIеIаткъам бой, 
хьоьга ойланаш йойту, 
дуьнене хьежам кхуллу. 

Адамаш а деха дуьненахь: цхьадерш оьшучохь а, ца оьшучохь хьалхе 
йаккха гIерта. Цхьана цIарна дуьхьа лела, дуьнен чохь мухха йаьккхина 
а, шайн цIе йита лууш, «Со ву шуна!», – бохуш. Ишттачу нахана гондхьа 
йеса, т1аьхьало йоцуш «гIовгIанаш» хуьлу. 

Цхьадолу адамаш, тийналла йохо ца лууш, оцу тийналлах ийна, 
цхьанна а новкъарло а ца йеш, аз айдина а, шайн дахарца, шаьш дечу 
г1уллакхашца дуьне цхьана семанна тIехь латтош хуьлу. Иштта долу 
адам, цкъа довза аьтто балахь, хьан дахарехь йоккха лар йитаза ца Iа. 
Бексултанов Мусас ма-йаздарра: «Нагахь Минкаилов Эльбруса нохчийн 
литературе керла хIума деанехь – иза цунна и нах гар а, уьш гайта 
хаар а ду, хIинццалц цхьаьннан а тидам ца хилла, ткъолгIачу бIешеран 
шоллагIчу эханехь кхоллайеллачу нохчийн интеллигенцин шатайпа 
чкъор. Уьш вайна гуш бу, амма вай тидамза тIехдовлу царна, уьш а, 
вай санна, карзахе а, боьхна а бац, цхьанхьа хьаьвдда-бевдда лелаш а 
бац: царна шаьш хийца йа шайга хийцалур долуш хIумма а доцийла 
хаьа кху дуьнен чохь. Уьш хьоьжуш бу, ган лууш». Эльбрус царах, шен 
дийцарийн турпалхойх, цхьаъ ву. 20-чу бIешерийн шоллагIчу эханехь 
кхолладеллачу интеллигенцин чкъурах цхьаъ.

Халкъан йаздархо, критик, гочдархо, Iилманча, публицист, «Орга» 
журналан коьрта редактор – и ц1ераш йерриш иза хьакъ волуш йу. 
Суна хьехархочух Эльбрусах дош ала лаьа. Хьехархо уггар сийлахьниг 
ву. Шегахь долу Iилма, дахаран зиэделларг, гулдина хаарш дIадалар, 
Iилманехь керла чкъор кечдар хьаьнга-хьаьнга а далуш йа лууш а дац. 
Иза коьрта проблема а йу вайн йукъараллин. Оцу сийлахьчу говзаллина, 
корматаллина Эльбруса 30 шо дIаделла аьлла, вай Iийча нийса хир дац. 
ХIунда аьлча университетехь цо хьехна шераш бен дац уьш. «Хьехархо» 
– говзалла а, цIе а шерашца йусталур йац. Хьехархо, ша дуьненахь 
волуш а, дуьнен чуьра дIавахча а вуьсу, хьехархо а хуьлий. Цуьнан 
ойланаша, хаарша маситта чкъор кхиадо, цхьана чкъурера вукху чкъуре 
а долуш, иштта кхидIа а. Масала, Сулейманов Ахьмадна, Айдамиров 
Абузарна а гондхьа гуттар а кегий нах хуьлура бохуш, дуьйцу. Церан 
беркате, Iаткъаме ойланаш тIехь кхиъна дуккха а йаздархой, Iилманчаш 

бу. Ишттачара лард кхуллу, цунна тIехь кхоллало къоман идея. Уьш 
дIабевллачул тIаьхьа а церан йозанаш, ойланаш, кара-кара оьцу 
къамелаш: «хьенеха иштта олура, хьенеха иштта йаздина», – бохуш, 
церан беркат кхидIа а даьржа. 

Университетехь хьехархо волуш а, литературин-исбаьхьаллин «Орга» 
журналан коьрта редактор волуш а, цамгаро чохь сацийначу заманахь а, 
тахана, вайна йуккъера д1авахнехь а Эльбрус Хьехархо хилла висина.

 Ша журналан коьрта редактор волчу заманахь, шен литературах долу 
хаарш, ца кхоош, мелла а литературица, кхоллараллица хьаса болчарна 
дIалора цо. Йазйан пох1ма долчеран говзарш нисйой, журналан агIонаш 
тIехь зорбане йохура. Журналан редакце веънарг дIа ца вохуьйтура, 
гIо-накъосталла, хьехар ца деш: «Литературехь къоначеран чкъор ца 
кхиадахь, литературин кхиар соцур ду. МеттахIотталур боцу эшам бу 
иза культурина», – олура Эльбруса. 

Цхьана «генарчу геналлера» цхьа сурт диц ца ло: йоккхачу майданахь 
лаьтта Нохч-ГIалгIайн пачхьалкхан университет, Iилманан дозаллин лам 
хилла. Цуьнан йаккхий, йеза дечиган неIарш схьайиллича, хьуо кхечу 
дуьнене кхаьчча санна, хеталора: Iилманан, хаарийн, синъоьздангаллин 
дуьнене. Пенаш тIера хьоьга схьахьоьжуш дешан а, ойланийн а 
говзанчийн суьрташ, суртдиллархочо Эльмурзаев Сайд-Эмина дехкина. 
Университетан гIишло шен куц-кепаца массо а заманаш: селхане, 
тахане, кхане чулоцуш йара. Университетан чоьнийн «академически» 
йовхоно, цу чуьрчу хаарийн, Iилманан хIуоно са токхе дора, хьан ойла 
лакхайоккхура, кхечу дуьнен тIе кхаьчча санна, хеталора. 

ТIамо йохийра университетан гIишло. Цул тIаьхьа маситта гIишло 
хийцира. Делахь а оццу хьалхалерчу университетан куц-кепаца дузу ас 

Эльбрусан васт. Iилманех вуьзна, олучу дашца а, леларца а, хьажарца 
оьзда, са лакхалле кхевдина, шеца къамеле волург, милла велахь а, 
шен тIегIане нисвеш вара Эльбрус. Университетехь суна хьехархойх 
дуьххьара вевзинарг Эльбрус вара.

Суна литература йезара. Оьрсийн литература. Ишколехь иза дика 
а хьехнера тхуна. Цу тIе, 90-гIа шераш дара хийцамийн чIагарехь. 
«Возвращенная литература» бохучу кхетамо дIалаьцнера ойланаш. 
Дуккха а хаттарш кхоллалора. Ишколехь Iамийнарг а, хьехнарг а, 
девзинарг а  кхетамна нийсса бIостанехьа дара керлачу дахаро гойтург. 
«Керлачу» литературехула девзира дуьне, дахарехь адамаллех ца вухуш, 
адам хилла чекхвала некъаш дара лаха дезаш. И некъаш гойтура керлачу 
литературехь. Хаттарш кхоллалора: Дала маьрша кхоьллинчу адаман 
дуьнен чохь гуттар а къийса хIунда деза харцонца? Адам адамна дуьхьал 
хIунда долу? ХIунда бохьу дуьнен чу бохамаш, къизаллаш, харцонаш? 
Наггахь дагахьбалламе хаттарш кхоллалора: Вайн нохчийн йаздархойн 
хIунда йац адаман чоьхьара дуьне, цуьнан синкхетам толлуш, йазйина 
произведенеш? Нохчийн йаздархойн произведенешкахь, цу заманахь 
ишколашкахь хьоьхучу, компартина хестамаш бара, цо вай сирлачу 
новкъа дигар дуьйцуш. Иза тоьара кхидIа ца йеша, кIоргене а ца 
кхийдаш, литературех догдаккха а. Ишколашна лерина программа а, 
Iаматийн чулацам соцреализман гурашкахь хIоттийна йара, цундела 
хеталора «са» доцуш. ТIаьхьо ишттачу произведенийн шен статья тIехь 
мах хадийра Эльбруса: «Тайп-тайпана бехкамаш хиларо новкъарло 
йора йаздархошна ма-дарра дахаран сурт хIотто. Цундела, моттаргIанех 
йазйеш, литературехь шайн цIераш йахийтинарш а бу…Гуш цхьаъ, 
дуьйцуш кхин хилар ду коммунистийн Iедал дохийнарг. И бахьана 
ду, «вайн заманах» йу бохуш, оцу шерашкахь кхоьллина дукхахйолу 
говзарш оцу заманца цхьаьна дIайовларан….». Дахаран бакъдерг 
йаздечу йаздархойх а, церан произведенех а, даим йехар йолчу, иштта 
шен заманца лораза йеврйолчу литературах а хуьлура Эльбрусан лекцеш.

Цуьнан цхьана лекцига ладоьг1начунна даим дагахь вуьсур вара 
Эльбрус, цуьнан маьршачу, хаарийн бух тIера йолчу ойланашца. Иза 
шен корматаллин дуьненахь вехаш вара, гонахарчу дахарх башха возуш 
а воцуш, геннара иза тергалдар доцург, ша-шена хьалха хIоттийначу 
декхарийн, оьздангаллин а мехаллийн гурашкара ца волуш, муьлхха 
а халонийн киртиг тIеIоттайаларх. Иштта вара Эльбрус, бакъволу 
интеллигент, шен вахарца а, леларца а, къамелашца а, ойланашца а. 

Оьрсийн мотт а, литература а Iамо Iалашо йолчу суна цкъа а дагадогIур 
дацара, нохчийн меттан экзаменаш айса лур йу аьлла. Арсанукаев 
Шайхи а, Шайхиев Iалвади а цхьаъ ву бохуш Iийначу суна муххале а 
дагахь дацара, нохчийн литературица йуххера сайн гергарло тасалур ду 
аьлла. Хьалхарчу экзаменехь Эльбруса хаийтира: суна цхьаъ ву моьттина 
йаздархо шиъ хилар. Хаийтира, цхьа шатайпа, хьуна эхьхоьтуьйтуш, 

даз а ца деш, амма иза хаа дезар декхар дина тIе а дожош, оцу декхарх 
хьалхайала некъ ца буьтуш. Цул тIаьхьа йерриг а нохчийн литература 
кхечу суьртехь схьайеллайелира суна. Цкъа а ца девзинчу, ца гинчу 
суьртехь, чулацамехь а. Нохчийн литература а хиллера шен цIа, халкъе 
йухайерзо йезаш. Эльбруса дукха къахьийгира оцу декъехь. Цо шен 
лекцешкахь нохчийн литература дуьненан литературал шен кхиарехь 
тIаьхьа ца йисний а, цуьнан некъ хала а, къиза а хиллий а хаийтира. 
Кхечу къаьмнийн литературашкахь йаздархойн декхар искусство кхиор 
хиллехь а, нохчийн литературехь йаздархо къоман бакъонехьа некъ 
гойтург вуйла хиира тхуна Эльбрусан лекцешкахь. 

Деккъа шайн йаздархойн декхарш кхочушдина ца Iаш, нохчийн 
йаздархой мехкан, халкъан а къонахий хила декхаре хилар дуьйцура 
цо. Къонахчун амал бахьанехь  дуьненахь даьккхинчу шен 63 шерах 
18 шо набахтехь даьккхина хилла волу Мамакаев Мохьмад вовзийтира 
Эльбруса, цуьнан йерриг кхолларалла халкъан а, мехкан а лазамах йуьзна 
хиларх а дуьйцуш. ДагадогIу, цо тхуна иза лацар бахьана дуьйцуш, 
лаьцначохь даьккхина сурт а, цу заманара шена карадаьхкина архивни 
документаш гойтуш. Тхуна, кегийрхошна, цкъа а ца девзина дуьне дара 
довза долалуш. Оцу доккхачу дуьненахь керла, йоккха Нохчийчоь а. 
Дуьххьара дара нохчийн къомах болу кхетам бовзар, цо чу мел лоцург, 
цуьнан мотт а, истори а, цо лайна баланаш, къам хила ца дуьтуш, халкъана 
хьалха мел ваьлларг хIаллаквеш хилар а довзийтира Эльбруса. Дагахь 
дисна Мамакаев Мохьмадан «Со шелвелла» цIе йолчу стихотвореница 
поэтан амал гойтуш, цуьнан дахаран уггар халачу киртигех йолу 
ойланаш йостуш, цо тхайна дийцар. Хьуна гуш а, девзаш долчул а дехьа 
кхин а доккха дуьне дуйла хоуьйтура Эльбруса шен лекцешкахь. Цхьана 
могIано а доккха дуьне чулоцуш, жимма долчуьнца а доккханиг ган а, 
гайта а похIма дара Эльбрусан.

Мамакаев Iаьрбин лирикин турпалхо Эльбрус ша волуш санна 
хеталора, цо иза вуьйцуш. Оццул гергара вара цунна и поэт, цо хестийна, 
хьистина хьоме Терк, цуьнан тогIешца бералла дIайахана волу. Мамакаев 
Iаьрбин «Даге» цIе йолу стихотворени, Эльбруса йоьшуш санна, хаза а, 
маьIне а, дагах кхеташ ца хилла суна. 

 Сулейманов Ахьмадан «ЦIен книга йа «Iеса поэма» йоьшуш, цкъа 
а  шеконаш, хаттарш ца кхолладелира тхан. Эльбруса тхуна хьалххе 
деллачу хаарша цуьнан чулацамна, исбаьхьаллина тIекхиа гIо дира. 
Ширачу заманера тахханалц долчу дийне кхаччалц, нохчийн синкхетамна 
тIеIаткъам бина хиламаш бара йаздархочо буьйцуш. Уьш бахьанехь 
вайн амалш хийцайала мичахь, маца йуьйлаелла гойту цо шен поэмехь. 
Литература, истори ца йевзаш, хаарш ледаро долчара кхин маьIна дора 
цу заманахь оцу поэмин. 

Эльбруса шен лекци чекхйаьлча, киншка йешалахь, олий, гуттар 
соьгахь йуьтура. Сулейманов Ахьмадан и поэма оха, студенташа, 

гулделла, тIера схьайазйеш, дагадогIу суна, цуьнан исбаьхьчу маттах, 
вастех цецдуьйлуш. 

Ахмадов Мусан «Зама» цIе йолчу дийцаро тхо «хьийзийна» диц 
ца ло, цуьнан йазйаран кепах дуола гIерташ. Цул тIаьхьа, цунах 
кхеттачул тIаьхьа, «МаьркIажехь дитташ» романах тхайн даккхийдер а. 
Исбаьхьаллин маттах кхета, йаздархочун шатайпанчу кепана,  ойланца 
вастийн маттана тIаьхьакхиа Iамийра тхо Эльбруса. Литературехь 
«Айсберган принцип» бохучух кхетийра, цул тIаьхьа муьлхха чолхе 
произведени а таллам бой, керлачу чулацамехь схьайеллалора. 

Дуьххьара тхаьш ца кхеташ хиллачу Абдулаев Лечин стихашкахь 
цIеначу нохчийн маьIнийн маттах тхайн даккхийдер дагахь лаьтта. 
Цуьнан исбаьхьаллин васташна тидам бан Iамийра Эльбруса. 

Бексултанов Мусан дийцарийн турпалхой дахарехь каро сатуьйсура. 
Мусан дийцарш доьшуш, Эльбруса йеш хиллачу соцунгIаша 
сатосуьйтура и киншка каракхачаре. Циггара, и сецначуьра дIайеша. 

Бисултанов Аптин «ДегIаста» стихотворенино тхо делхор 
Нохчийчоьнан къинна, диц ца ло, йуха тхайн дозалла, нохчий кхолларна, 
хIинца а тхоьца дисна.... 

Иза дерриг дахар дара. Цкъа а кхачалур йац моьттучу бIаьстенах, 
дегайовхонех, сатийсамех, хазахетарех, керлачу хаарех дуьзна дахар. 
Эльбруса тхуна иза кхоа а ца дора.

Нохчийн литературин кафедра шина стеган цIарца йара: Джамбеков 
ШаIранин, Минкаилов Эльбрусан а. ШаIрани массеран а доттагI, цунна 
гондахьа студентийн «жIуга» гуллора, къамелаш, забарш. Цо, вела а 
воьлуш, шиъ а дуьллура. Иза цкъа а цхьанна а хала а ца хетара. 

Эльбрус… Эльбрус ша цхьаъ хетара гуттар а. Цунна гондахьа гIовгIа 
ца хуьлура цкъа а. Иза ша цхьаъ вара, нахана йукъахь а, ша-шеца а. 
Цунах эхь хетара, ца Iамо а эхь хетара, ца хаа а. Цуьнца йукъаметтиг 
ларйора. Амма оццул тайп-тайпана волу и ши стаг вовшашна а, тхуна а, 
студенташна, чIогIа гергара, йуххера вара. Цу шина стага вовшахтоьхна 
дийнна культурин тIегIа дара университетехь – нохчийн оьздангаллин 
кхерч. Царна гонаха гуллора нохчийн мотт а, истори, литература, 
фольклор, этнографи а толлуш нах. Нохчийчуьра массо маьIIера богIура 
уьш цу кафедре. Вайн этнографех керла хаамаш бохьура цара. Генна, 
нохчийн ламанан йарташка, фольклорни экспедицеш йора, шайца 
студенташ буьгуш, царна нохчийн шира дахар, гIиллакхаш а довзуьйтуш, 
церан сих нохчолла йулуьйтуш. Ткъа советан Iедалан идеологи нохчийн 
цIийх дIакъасто гIертара нохчолла. 

Нохчийн тайп-тайпанчу йарташкара деша баьхкинчу кегийрхошна 
хала дара гIалин дахар. Царна а гIо-накъосталла дора Эльбруса. ХIинца 
а хьахадо студенташа Эльбруса шаьш театре, музейшка дигар. Шайн 
эстетикин хьежамаш кхиийта, кхоллараллин дуьне довзийта деш 
хиллера цо и, бохуш, баркаллица дуьйцу цара. 

И ши стаг, кандидатски йа докторски диссертацеш йазйеш, шайна цIе 

йан сихлуш вацара, уьш йазйаллал Iилманан хаарш шайн доллушехь. 
Нохчийчохь а, Дагестанехь а, ГIалгIайчохь а бу цара кхиийна Iилманчаш, 
йаздархой, журналисташ, хьехархой. Цара шайна хьалха кхин декхарш 
хIиттадора: кегийрхой Iилманехь кхиор, церан синкхетамна беркате 
тIеIаткъам бар, нохчийн ойланехь, нохчийн амалехь уьш хилийта. 
Йаздархошца цхьаьнакхетарш дIахьора сих-сиха, кегийрхошна дешан 
ницкъ мел боккха бу хаийта, бакъдерг довзийта. 

Ахмадов Мусас шен статьяхь дагалоьцу: «Айдамиров Абузаран 
«Йеха буьйсанашна» гонаха Iаьржа бода гулбала боьлча, оха тхайн 
декхар лерира, и роман йийцаре йеш, университетехь цуьнан авторца 
цхьаьнакхетар дIадахьа. Цхьаболу Iилманчаш, хьехархой, оцу 
цхьаьнакхетарехь дакъалаца ца хIуьттуш, къайлабевлира. Эльбруса 
доккха дакъалецира шена тIе, и цхьаьнакхетар дIадахьа. Къаьсттина 
суна дагахь дисира Атсаламов Идрисан а, Минкаилов Эльбрусан а 
къамелаш. Минкаилов Эльбрусан къамелехь сан тидам хилира, цо иза 
шовкъехь деш хиларна. Къаьсттина синъайамца элира цо хIара дешнаш: 
«Айдамиров Абузаран романехь адамаш хилла ца Iа турпалхой, цуьнан 
уггаре а йоккха турпалхо йу Нана-Нохчийчоь. Сийлахьчу, исбаьхьчу, чов 
хилла лазийначу, амма, къар а йелла, кIел ца соцуш, йуха а дахаран новкъа 
хIуьттучу турпалчу Нохчийчоьнан васт ду романехь коьртаниг». Иштта 
къамел боккха хилам бара цу заманахь. Муьлххачу а цхьанакхетарехь 
Эльбруса дина къамел дагахьдуьсуш дара. Дуккха а йаздархой богIура, 
шайн цIа богIуш санна, нохчийн литературин кафедре. И цIа дан а дара, 
нохчийн маттах, нохчийн культурех дог мел лозучун. 

Йазйеш болу нах шайн йозанаш Эльбрусе дешийта сатуьйсуш хуьлура, 
цуьнга мах хадабайта. Эльбруса профессиональни критик хиларе терра, 
кхоччуш мах а хадабора. Цуьнан тидамза а, цо талланза ца йуьсура 
произведенин цхьа а агIо. Йаздархочо шен кхолллараллин синъайамехь 
тидамза дитинарг Эльбруса меттахIоттадора. Литературехь цхьанна а 
томана дош ца олура, озабезам ца бора, долуш долу сакхташ хьул ца 
дора, диканиг къастадора. Мегар дара олий, тесна ца дуьтура хIумма 
а. Цунна хаьара, литература дахаран куьзга дуйла, дахаран бакъдерг 
литературехь гайта декхар дуйла дикачу йаздархочун.

2003-чу шарахь «Орга» журналан коьрта редактор хIоттийра Эльбрус. 
Дуккха а керла, пайде хIума деара цо журнале. Уггар хьалха, вайн 
махкахь нохчийн маттахь йазйеш, литературехь къахьоьгуш болу нах 
вовшахтоьхна, тоьлла коллектив кхоьллира: Сумбулатов Дени, Бурчаев 
Хьаьлим, Цуруев Шарип, Гамаев Ваха, кхиберш а. Нохчийн меттан а, 
литературин а, культурин а кхерч хилира «Орга» журналан редакцех. 
Журналехь керла рубрикаш схьайиллира. Къоначеран похIма кхио аьтто 
бира. «Керла цIераш» рубрикехь къоначеран говзарш зорбане йохура. 
«Гочдарш» рубрикехь зорбане йохура кхечу къаьмнийн йаздархойн 

говзарш нохчийн маттахь. Эльбруса ша а къахьоьгура цу декъехь. Цо 
нохчийн матте гочйина, зорбане йевлира Важа Пшавелан новеллаш. 
Л.Толстойн «Хаджи-Мурат» повесть гочйина, журналехь зорбане 
йелира. 

 «Орга» журналехула йовза йиш йу вайн литературин истори. ХIунда 
аьлча, мел йолу прозин, поэзин, драматургин, критикин говзарш, 
статьяш дуьххьара «Орга» журналехь арайевлла. Цул сов, вайн къоман 
барта кхоллараллин произведенеш, исторех, этнографех, культурех 
йолу дуккха а статьяш йовза йиш хилла журналан агIонаш тIехь. Шина 
тIамо хIаллакйина, йаржийна, йоьхна журналан архив меттахIоттийра 
Эльбруса, массанхьахула орца а даьккхина. 1958-1991-чу шерашкахь 
ара мел даьлла журнал схьагулдина, ала мегар дара. Амма 2014-чу 
шеран 4-чу декабрехь, «Зорбанан цIа» догуш, Эльбруса мел гулйинчу 
журналийн, дуккха киншкийн архив йегира цу чохь.

Къам шен культурехь кхиъча бен, шен орамех хоттаделча бен ца 
хаьа, шен къоман векалш муьлш бу, муьлш хилла, къам кхиарехь хIун 
дакъа дIакхехьна цара, хIун сийлахь белхаш кхочушбина, йукъараллина 
тIеIаткъам беш. Литература кхиош, вайн къоман синъоьздангаллин бIов 
йуттуш, шен дерриг дахар сийлахьчу гIуллакхна дIаделла Эльбруса. 

2017-чу шарахь цамгаро а лаьцна, цIахь висира Эльбрус. Иза тхайна 
оьшуш хилар хаалора тхуна, цуьнца болх бинчарна, цуьнан хьекъале 
хьехамаш цатоарна. Йуххехь воккханиг, дахаран зиэделларг оьшуш ву, 
къаьсттина кхоллараллин балхахь. Шен могашаллехь эшам белахь а, 
тхуна оьшучохь орца кхачадора цо. 

Эльбрусан «Дахаре гIертар» цIе йолуш дийцар ду. Цу тIехь  цхьа дитт 
гойту цо, тIамо хIаллакдина, шен къизаллин лар йитина, даьгна. Амма, 
дагаза дисина гIад тIейеъначу бIаьстенан хIуоно дендина, сеналле 
дирзина. Эльбруса, нохчийн къомо санна, дуккха а хIума лайна. Жимачу 
Нохчийчохь боккха, къиза ши тIом. Оцу шина тIамо дохийна, даржийна 
сатийсамех, йаккхийчу Iалашонех дуьзна хилла дахар. И дерриг а шена 
чохь лайна, хуьйдина, цIаьххьана дагна хилла тохар – инсульт. Вайн 
къомана пайде хиндолу дуккха а хIума кхочушдаза дисира: йазйаза 
Iаматаш, Iилманан белхаш а, вовшахтохаза дисира цуьнан хьоме журнал 
«Орга». Журнал арадалаза ца дисина, иза воцуш, дуьсур дац – нохчийн 
къоман, нохчийн меттан, литературин цхьа хьаьрк йу «Орга» журнал. 

Арсанов СаьIид-Бейн, Мамакаев Мохьмадан, Арсанукаев Шайхин, 
Минкаилов Эльбрусан цIерашца дехар ду и журнал, цара йоьттинчу 
сийлахьчу лард тIехь ….  Дала ахь вайн къомана мел дина диканаш меле 
йаздойла, хьуна, Эльбрус! Дала декъалвойла хьо!

…Сан бералла регIал дехьа дIайахна, Терканна гена йоццуш, цуьнан 
аьтту берда йистехь Iуьллучу цхьана жимчу нохчийн йуьртахь. Диттийн 
къоьлла йара тхан йуьртахь: хIара ду аьлла, дитт а дацара, цхьаццан 
кертахь вай арадахале дийначех йукъа-кара дисна комарийн, хьайбанийн, 
кхорийн а бен. Массеран а бохург санна, кертийн дозанашца йийна 
акказеш йара, бIаьста тIехь кIайдаргаш а кхуьуш. «КIайдаргаш» царех 
алахь а, бос тайп-тайпана хуьлура церан – шурула кIайн, цIегIуо, сирла-
шекъан… Оха йуура и кIайдаргаш, мерза а хеташ, къаьсттина, цIегIуочу 
басарниш, йуура, йуккъехь зингатий дуй а хьоьжуш – уьш легашка дахча, 
йишхела олу дела. Иштта, комарш а хуьлура, кIайдаргаш санна, бес-
бесара, йаккхий а, кегий а. Йуьртанна йуккъехь, ишколана гена доццуш, 
тхан дайн мацах цкъа керт хиллачохь, ша лаьтташ дара комарийн цхьа 
доккха дитт. Урокаш йуьйлайалале а, чекхъевлча а, цIоз санна, тIелетта 
бераш хуьлура цунна… Ткъа Теркан тогIешкахь хIетахь кхуьуш йеккъа 
цхьа коьллаш бен йацара, царна тIехь жидеш хуьлура, аьхке чекхйолуш 
а, гуьйренан йуххьехь йаа мегаш…

Теркан оьзагашна тIехь изза коьллашший, таьллашший нислора 
йукъа-кара. Мелла а стамйелла кол пешахь йагуо йоккхура, ткъа таьллийн 
гаьннех йуьцина керташ а йора, котамийн баннаш а, хьаьжкIаш чохь 
латто дуонаш а… Хьун-м нийсса тхан йуьртана дуьхьала йара, Теркан 
аьрру агIор. Цига наггахь бен ца боьлхура тхан йуьртахой – хьун хьакха 
магош дацара. Оцу хьуьнхахь хойахар  лахьайора зударша, иза алссам 
йара цигахь. Йуха, иза йакъа а йой, жуьйрех а тухий, бод совсийта 
тIетоха кечйора, бепиг деш…

Масех шен долахь хинкема долу стаггий, хитоттучохь болх бийриггий 
вара йагориг Терко латтош, ша дистина догIуш цо охьакхехьна 
дечигаш гулйеш, ткъа кхечара цхьацца бахьанаш леладора – регIан 
басешкарчу хьуьна йукъара йакъайелла дечиг лахьошший, йетт-эса 
лаьттачу рагIушний, божалшний чуьра арадаьккхинчу кхона тIалбаш 
йой, уьстагIий лаьттинчуьра гIий боккхий… Тхан ден гергарлонаш 
дара Веданаххьий, Элистанжаххьий, ЭгIиштаххьий бехачу нахаца. 
Цаьргахула кхочура тхуна дечиг, кечдечоххьий, цхьацца хIума йечоххьий 
совдаьлларг. Цхьаболчара хьаьжкIийн тхьамарш а йагайора, маьлхан 
хIуш схьагулдича аренца дисна церан гIаддашший…

Доцца аьлча, дитташ кIезго хиларна, уьш лара Iемина бара-кх нах, 
цаьрца цхьаьна со а…

…Йурт йухаденлуш йара. 
Дерриге а дага ца дагIахь а (со хIетахь жима вара), сан иэсехь 

дисна массо а бохург санна, керла цIенош дан гIерташ воллуш хилар. 

МИНКАИЛОВ Эльбрус

Дахаре гIертар

Кхечу йарташкахь санна, вай Сибрехахь йаьккхинчу хенахь кхузахь 
бехаш тIамо йохийначу Россин областийн маьI-маьIIера схьабалийна 
нах хиллера мелла а мегар йолчу хIусамашкахь бехаш. Куьг тухуш 
стаг воцуш дисна цIенош, тхевнаш тIера мег-мегарг схьайаьккхинчул 
тIаьхьа, махо а, догIнаша а дохийнера – регIан тIулгах доьттина церан 
лохуо баххаш диснера йукъа-кара, тIехирцина буьйдачу кибарчигеххий, 
бахкабеллачу эрзаххий лаьттачу чалхашна кIел а дахна. Оцу йукъахула 
а, гондIахьахула а йаьржжина йевлла Iовдал-акказеш йара…

Массо а кIирандийнахь бохург санна, белхеш хуьлура йуьртахь, 
рогIехь санна, ткъа наггахь – масийтта цхьаьна а. Говрийн карант йолчохь 
бен оьшшучул хи дацара, цундела кибарчиг цигахь йора.  Цхьаммо 
долийна ор, и шен гIуллакх дина ваьлча, кхечо кхин а кIаргдора, керла-
керла лаьттан чкъор а доккхуш. Оцу чу хи а хоьций, бераша ча тIе а 
даржош, поппар говрашка хьоьйтура. Йуха, поппар ор чуьра хьала а 
тосуш, цунах кибарчигаш йора. Циггахь йакъа а йолуьйтий, цIайохьура 
уьш. ХIоранна а цкъачунна хIусам йезара, Iаьнах вала. Иттаннах цхьаъ 
а ца нислора, мехах и йайта таро йолуш, йа мехах болх хIетахь йуьртахь 
беш стагга а вацара. Цундела, тIебоьрззий, ши-кхо чоь йолу жима цIа 
дуоттара, цуьнца цхьаьна – рагIу, божал… 

Дитташ ден, беш йогIа рагI ца кхочура, дан дезарш дукха долу дела. 
Делахь а, церан хан а кестта тIекхечира – йуьртан массо а ураман шина а 
агIор IиндагIанна дитташ дуьйгIира. Уьш тхан дас дегIийтинера. ХIетахь 
колхозан куьйгаллехь вара иза. Цхьана гуьйренан дийнахь йуьртара 
кегийрхошца кирлелочу машенахь регIа а вахна, синтарш а деана, 
уьш дIадийкъира массо а хIусаме. Йерриге йуьрто, белхелахь санна, 
цхьаьний дIадуьйгIира уьш. Уьш массо а бохург санна, ден а делла, 
дIахIиттира, йуьртан куц-кеп а хуьйцуш. Царех цхьадерш хIинца а, цул 
тIаьхьа шовзткъе итт шо даьлча а, лаьтташ ду, да суна дага а воуьйтуш…

ХIеттахь цхьаццаммо бошмаш а йолийра, даима кхузахь кхиъначу 
туьркийн, хьаьрсий, Iаьржий хьечийн, Iежийн, бIарийн, баьллийн 
синтарш дугIуш, уьйтIа – кемсийн таьллингаш а… 

Даим а бешахь гIуллакхдеш хуьлура тхан ненан да СаьIа. Цунна 
карадора йуьртахь гина а доцчу диттийн синтарш. Дукха хьолахь, шен 
гергара нах бехачу Шалажа вахча, цигара дохьура цо уьш. ДагадогIу, 
цхьана дийнахь ас цуьнца шапталийн синтарш дIадийна… Церан стом 
а беанера Дадас (оха и цIе йоккхура цуьнан), суна хьалха гина а боцу. 
ДагадогIу, айса и синтарш кхиъна довларе тийсина са, цара зазадаккхаре, 
дуьххьара стоьмаш хиларе…

Итт-пхийтта шо хьалха гинчунна йевзар а йоцуш, хазйелла 
дIахIоьттира йурт. Иштта йара иза, дахаран некъаш кхечанхьа дирзина, 
ас йуьтуш а…

…………………………….
… Сайн дахаран некъаш миччанхьа дирзича а, дитташка болу безам 

байна бац сан. Хьалха цкъа, луларчу йарташка кхьачча, со хьоьгура царах. 
Тхан йуьртана нийсса дуьхьал Теркал дехьа йолчу Гала-гIалаххьий, 
луларчу, регIал тIехьарчу Мамакхин-кIотараххьий бехаш гIалагIазкхий 
бара. Церан йартийн урамашкахь таьллаш дара, хи а дуьллуш, кхиош, 
хIинцца дийначу тхан йуьртарчу диттел дуккха лекха а, стоммий 
а долуш. Дитташ алссам дара Соьлжа-гIалахь а, къаьсттина хаза – 
Первомайски урамехь а, Орджоникидзен проспектехь а, Кировн парк ца 
йийцича а. Амма ма-йарра диттийн хазалла суна нохчийн лаьмнашкахь 
йевзира – цигарчу хьаннаша йалсаманин сурт хьалха хIоттадора. Наж, 
поп, дакх – масане дара уьш! – хIор а шен кхолламца, бIешерийн 
тешаш а хилла лаьтта, ткъа царел лакхахь, мархашна кIелахь, шайн 
цIеналлица а, хазаллица а дуста кхин хIума дан а дуй-техьа, аьлла, ойла 
кхуллу, декхначу дийнахь стигал санна сийначу басахь долу зезанаша!  
Дуьххьара ломахь хиллачул тIаьхьа, ши хIума ду ас даим ган сатесна – 
адамийн куьйгаша йоьттина лаьмнашкара нохчийн шира бIаьвнашший, 
Iаламо кхоьллина цигара хьаннашший… Тахана, адамех санна, доглозу 
сан царех…

……………………………..
… Со гIалахь вехачу урамехь цхьа дитт дара, тIехьаьжча башха 

кхечарех къаьсташ а доцуш, гIеххьа цхьана агIор таьIна лаьтташ. 
Хетарехь, иза хьалха цкъа лазийначух тера дара – лакхуо, адаман дегIан 
барамехь хила тарлуш, цхьа га дIа а хадийна, дисинчо шен йозаллица 
дIасаттийначух тера дара иза. Га хадийнчохь хара йаьллера. ГIад мур 
а доьлла, чоьхьара дассалуш дара – лахуо кхин цхьа Iуьрг а даьллера. 
Диттан стомма ши орам гIад долалуччохь лаьтта тIехула баьлла бара, 
бухахула куьг чекхдаллал херо а йолуш. Ас цкъа леррина тидамбинера 
оцу диттан, амма, хIара аьлла, хIетахь и дагахьлатто бахьана дацара.

I995-чу шеран кхолламан баттахь, кхин гIалахь Iойла а ца хилла, 
сайн доьзалца новкъавелира со, йуьрта ваха дагахь. Некъах дехьадовла 
дагахь, гондахьа бIаьргтухуш тхо севцча, и дитт гира суна, харий чуьра 
гIийла кIур а оьхуш, догуш. Цунна иттех метр генахь, некъа тIехь, 
йаьгна машен йара лаьтташ, даьссачу корашкахула чекх мох а хьоькхуш. 
Хетарехь, диттана цIе цунах йаьллера. Суна хIетахь иштта хийтира, амма 
цIе стеннах а йала тарлора – йерриг гIала йара йогуш… Сайгара мохь 
лаьтта охьабиллина, наштаран цхьана геригца гул а дина, ло доьхкира ас 
хари чу… Iаь а, кIура а гIаьттира цу чуьра хьала, дешначу лайх даьлла 
хи охьадоладелира лахо долчу Iуьргара…

…………………………….
… Масех бутт баьлча, хилларг хилла а даьлла, сайн хIусамах хIун 

дисна-те аьлла, хьажа веара со гIала. ХIора доьхна цIа, кагдина, дагийна 
дитт гича, дог Iаьвжара. ВогIу-уш, тхайн куьпа кхечира со. Урамнекъал 
дехьаволуш сан бIаьргкхийтира хIетахь догуш хиллачу диттах – иза 
ирахь дара! Со дIавахначул тIаьхьа а даьгчух тера дара иза – лакхара 
хара йолчура лаьтта тIехула девллачу орамашка кхаччалц диттан гIад 

йуккъера даьсса дара. ХIетте а, дуьххьара кхеттачу бIаьстенан малхой, 
лаьттой ницкъ белла, сенлуш дара дитт! Со дикка хьаьжира цуьнга, 
гIеххьа цец а ваьлла. Хеталора, цуьнан гIад доцуш санна, деккъа цхьа 
чкъор бен. Улле а вахана, дикка хьаьжча, чкъурал сов, пIелггал стомма 
гIад дара, дагаза дисна…

Шина-кхаа шарахь лаьттира и дитт, шира доттагI дуьхьалкхетча 
санна, суна хаза а хоьтуьйтуш. Суна тера хетара иза сайх а, кхечарех а – 
хIокху тIамо багийнехь а, дахаре гIертачу массо а махкахойх… 

………………………….
ГIала йу йухаденлуш.
ХьакхлагIаш дIайохуш, йухаметтахIотто мегадолу цIенош тодеш, 

де-дийне мел долу хазлуш йу гIала. Урамийн йистошкахула дугIуш ду 
дитташ а.

Цхьанхьа вахана, масех дийнахь Iийна, цIавогуш вара со. Тхан 
урамехь болх бара кхехкаш, де-буьйсий ца къестош: керла силаман 
некъ, экъанийн гIашлойн некъ, шина а агIор лоха эчиган керт а йолуш…  
Кегдина а, даьгна а дитташ дIа а дохуш, церан метта керланаш дара 
дугIуш.

Даго цхьаъ хьехна, болар сихдира ас. Геннара дIахьаьжча, суна гира: 
дагийна дитт дацара.

Толурвоцу дархо санна, дIадаьккхинера иза…
Суна къахийтира цунах, делахь а дан хIума дацара. «Сан бIаьргашца 

шена и гуш хиллехьара, цунах херх кхоьтуьйтур бацар-кха и хьаькхначо… 
Суна иза дахаре гIертаран, дахаран ницкъан билгало йара…  Ткъа цунна 
– тIамо эрчадаьккхина, ураман куц-кеп талхош долу дитт бен...» – ойла 
йеара хIетахь коьрте.

И ойла йуха-йуха карла а йолу, гIад диса а дисний-техьа аьлла, 
даьгнашшехь, тIамах чекх а даьлла, баьццара духар йуха тIе а дуьйхина, 
малхе а кхевдина дIахIоьттина хилла долу и дитт лаьттинчухула со 
хIоразза а тIехволуш…    

   
   2007 шо, хьаьттан бутт.

ТIаьхьарчу хенахь йуьртара кхин гена дIаса ца 
волура да. Ша лула-кула волуш а, шена тIаьхьа 
воьллахь, олуш, весет дуьтура кхуьнга, жимачу 
бере.

Цуьнан йерриг а хан нехан гIуллакхашна 
дIайоьдура, дагарна довга йеш, мангал тусуш, 
херх ирбеш – куьйгана говза вара да.

Иза даим «тIох-тIих» деш, каравора, нуьйжа 
тIе мангал йа цел а йуьллий: «Йочана хилча, йоькхана хилла йелара а 
ца баьхнера йа йоькхана хилча, йочана а ца йехнера… цунах ахь сайх 
къинхетамбаре сатуьйсу-кх, Йа АллахI» – бохуш, ша-шена велха а 
воьлхуш.

Бахам боккха ца лелабора: ткъех уьстагI, бетта ши йетт, говр а йара, 
накхарийн иттех никх а.

ВуьрхIитта да вехачу кху йуьртара нехан кхаш гуонаха цхьа а керт а 
йоцуш дара, кхеран йалх кха доцург.

Iуьйранна жа а, даьхни а, лохккий, йуьртах дохура, йалташна тIе ца 
кховдийта, сарахь иштта чу а дахкадуора.

– Нехан ма йац, дада, и керташ, вайшимма хIунда йеш йу уьш? – 
хоттура кхуо дега, шаьш керт йеш воллуш – да-м, дукха хьолахь, буха 
шен тиша кетар а йуьллий, хиъна Iаш хуьлура, дан дезарг кхуьнга схьа 
а олуш.

Кхуьнан исс шо а кхаьчна, итталгIа шо доладеллера цу бIаьста.
ХIара дега болх ца байта хьожура – нанас аьллера, хьайн да кхоавелахь, 

аьлла.
Бакъду, кхуьнца-м хуьлура да гуттар а, бIаьртерго йеш.
Мангал а иштта цхьаьна хьокхура кху шимма.  Йакъайеллачу алах 

литтанаш а дуора, кхузар1 а тухуш. 
– СадаIа кIант, садаIа! – олура дадас, – гIала цхьана дийнахь ца 

йоттайелла, болх сиха ма бе, мел-меллаша бе, – олий.

– Вайшимма керташ хIунда йо, бохий ахь, кIант? – хаьттира кхуьнга 
дадас, хIара шиъ керт а йина, цIа вогIуш.

– Керташ, хьо ваха йо, Делан оьгIазлонах ларвалархьама: цхьаннан 
хьайбано кIа йа мукх биъча, бехке мила ву? Кха дерг ву хьуна бехке, шен 
1  Йол махе йоха ца йайта, литтана тIехула доьхку дуткъа, тIеда га.

БЕКСУЛТАНОВ Муса

ГIенах кхойкхурш

кханна гуонаха керт ца йина волу… Хьайбанна неIалт аьлла, къалатор 
ахь йа цунна хIума тоьхна, дена вас йер. Хьайн хIуманна дола дича, 
къилах а, восах а вели-кх хьо – шозза дика ду-кх хьуна. 

Къа-мел, хьанал-хьарам дара цо кхунна, мотт лен ваьлчахьана 
Iамийнарг: «Хьенех» вала а велла, дIавуллуш гирий хьуна? – хоттура, 
йуьртара цхьаъ велча – иштта хьо а лийр ву хьуна… бIаьрнегIар тоххал 
бен хан йац хьуна Дала хьуна йелларг… Дуьне гIан ду хьуна… хьо 
хьаша ву хьуна кхузахь, буьйса чекхйаьлча, новкъавала везаш… Хьайн 
эхь хьайх кхаьрда хIума ма леладелахь цкъа а. Дуьне дика дан делла 
хьуна вайна Дала. Кху дуьненахь ахь дIадийнарг бен, къематдийнахь 
хьуна карор а доцуш. Писачу стагана паргIато а хир йац хьуна кошахь, 
сонта стаг, къематдийнахь, йуьхь адаман, дегI зингатан а долуш, гIаттор 
а ву хьуна Дала…»

Йуха иштта, хьуна цхьацца дуьйцуш Iашшехь, меллаша велха 
волалуора да: «ХIун дер-те, хIун дер-те, ваша велар хьуна», – бохуш, 
цхьанаэшшара дIаса а техкаш.

ТIаккха Хьасан, Хьусайн вуьйцура ша-шега, хьаьттаро2 ваьхьна, велла 
волу кхуьнан ши ваша: «КъорIа а ма доьшура шиммо а… Моллалла ма 
хаза кхойкхура Хьусайна… Хьасан Iелам хир волуш ма вара» – бохуш, 
шен бIаьргех муьшка а хьоькхуш – ма тийна мукъам бар-кх цуьнан!» – 
олуш йуха.

– Хьайн ши ваша ма вицвелахь, ИбрахIим, – олура кхуьнга – царна 
хIун оьшу хьажалахь, ахь дина дика а, вон а царна цигахь дIаоьхьуш ду 
хьуна – олий.

Кхуьнан хилла ши ваша вара и шиъ, шала вина хилла ши ваша.
Ший а вийнера хьаьттаро. Хьасан хьаьттаро хьош гича, Хьусайн 

тIехьаьддера, йуха Хьасан шена йуххехула шега схьа а хьаьжна, – 
тIехтоссуш гича, Хьусайн, кхоссавелла, лайна йуккъе иккхинера…

Хьаьттаран гIовгIа а хезна (лам иккхича санна, олура наха, шаьш 
иза дуьйцуш), схьахьаьвсинчу дехьа йуьртарчу наханна гинера и шиъ 
хьаьттаро хьош.

– Пханар3, кхоьссина, пеша хьалхахь схьадаийтира хьан дас и шиъ 
вала кIира хьалха – йелха а йолалуш, дуьйцура нанас – дIадаккха суна 
хьалхара, дIааракхосса хIара! – аьлла. 

ХIун ду цу тIехь, ва къонах… ма вон схьакхоьсси ахь иза? – ас шега 
аьлча: – ХIумма а дац… суна хIун хаьа, цу тIехь хIун ду… хуур ду хьуна! 
– олуш, ара а ваьлла, дIавахара. 

– ХIетахь, цул тIаьхьа дуьйна – хьан ши ваша велчахьана – дехьа-
сехьара йа мел генара нах бахкарх, кхин цкъа а пханар тIе а ца хьаьжира-
кх хьан да, олуш, йелха йолалора нана.

2 Хьаьтт – лавина (лайн, тIулгийн) – лаьмнашкахь хуьлу токхам
3 Пханар – пханарш (лопатки) – уьстагIан пханар

ХIара, и шиъ велла пхи шо даьлча, ваьллера дуьнен чу. Кхуьнан хIинца 

кхойтта шо а дара.
Цу буса – кхоьссина ло догIучу Iаьнан буса – дуьйцура нанас – со гали 

тоьгуш, пеша хьалхахь хиъна Iаш а йолуш, паднара тIе дIатаьIна гуш хьан 
да а вара, йа жIаьла летта гIар а ца хезаш, йа ког левзина тата а доцуш, 
«за-а-акъ» аьлла йелайеллачу неIарна хьалхахь – Ассалам-Iалайкум! – 
аьлла, йоцца къоьжа мажжий, лохуо сурам куй а болуш коьртахь, тIехь 
Iаьржа чоа а долуш, туьрсан гIаж а буйнахь, гIеметтахIоьттина къонах 
велира чоьхьа.

– ВаIалайкум салам, – олуш, хьалатохавелла хьан да къаьрззинчохь 
висира, кхин дош дIа а ца алалуш. Хьан ден йуьхь цхьа серлайелира, 
хьан ши ваша велчахьана ца хилла долу велааьшна а хьодуш йуьхь тIе.

– Ва Махьмад – элира хьан дас, – ва Махьмад… хьо со волчу… 
марша ва хьо… хьо ва марша, – олуш, ваххана, и къонах гIодайуккъера, 
къевллина маравуллуш, корта цуьнан белш тIе а буьллуш.

– Делера салам-маршалла хуьлда-кх хьуна, Пхьара! Кху лаьмнийн 
кийрахь бохкучу къонахаша хьо гIайгIанехь ву а аьлла, хьоьгара хьал-де 
хаа… Хеда, хьо лелалой? – олуш, и стаг вистхилча, со йуьйхира, дуьхьал 
дош а ца алалуш.

Цо, хьан да ара а ваьккхина, цуьнца доцца къамел дира. Суна цкъа а 
гина стаг а вацара иза цул хьалха. 

Хьан да, и ши кIант вийначу дийнахь дуьйна схьа, цхьацца деш а лелий 
– шегара хьал нахана ца гайта – йуха буса, нах бийшинчул тIаьхьа, – даим 
кешнашка оьхура. Ший а бIаьрг а цIийлой, вогIура чу, дукха воьлхий. Со 
цунах ца йаьхьара нахе ала. Йуха иза хьекъална талхарна а кхоьрура со.

Цхьана буса, араваьлла а валале, сихха чу а веъна, коьртах йургIа а 
хьарчийна, дIавижира, шина дийнахь ца гIоттуш – хорша тIера ца йолуш.

Цхьана Iуьйранна, сахуьллуш, со шена йуххе охьа а хаийна: «Делера 
дара йа шайтIанера дара ца хаьа шена, цу буса, шех лазар кхеттачу буса, 
ша кешнашка охьакхачале – дуьйцура хьан дас – хIоа йуккъехь буьйра 
санна, верриг серлонна йуккъехь а волуш, цхьа стаг хIоьттира шена 
дуьхьал: «Пхьара, – элира цо шега, Делан кхоьлана резавоцург хуьлуш 
воллу-кх хьох… АллахIан оьгIазло йоккха йу-кх, Ша схьаделларг дIа 
бен ца эцна-кх Цо хьоьгара…хьуна а, шайна а декъала хилла волу ши 
кIант дакъазваккха некъ бу-кх ахь лелошберг, АллахIера собар дехахь 
хьайна, ийманчохь хилахь, АллахIа хьуна дан кечдина совгIат а дара… 
цIе ИбрахIим а тиллалахь кIантана, хьаж къобал а хилла хьан!» – олуш, 
дIавайра-кх и стаг. Серло генайолуш санна хетаделла, мохь туьйхира 
ша, элира хьан дас: «Делан дуьхьа дийца шега, хьо мила ву?!» – аьлла.

– Хьо санна Делан лай ву со! – олуш, аз деара шена дуьхьал, дуьйцура йуха.
– Хьо кхин гур вуй суна? – аьлла, шозлагIа ша кхайкхича: «Са ма 

гатде, дуьненахь ца гахь а, эхартахь цхьаьна хир ду вай!» – олуш, аз дIа 
а дайра, цул тIаьхьа, бода дIа а хIуттуш.

Хьан да дукха лийлира и ши стаг лоьхуш, хьалха веънарг а, шозлагIа 

– буса – шена дуьхьалхIоьттинарг а ДегIастанара, Туркойн махкахула, 
гIаш ХьажцIа а вахара.

Цхьана а меттехь, кхин оцу шина стагах бIаьрг а ца кхетта шен йа 
хаьттича, уьш бевзаш да а ца гира шена, дуьйцура хьан дас.

Йуха, оцу стага ма-аллара, хьо дуьненчу а велир-кх, хьуна ИбрахIим 
цIе а туьллуш.

Цхьана дийнахь, сарахьуо – дада веллачу кхоалгIачу гурахь: «Кхана 
Iуьйранна Пхьаьлча йуьрта даха деза вайша, хьалххехь дIавижа, – элира 
кхуьнга нанас, – хьан дас пхеа шарна БIахога воттанан  белла хилла болу 
пхи жий цIа бало, тховсалерачу буса пхи шо чекхдолу, сан йиша йолчохь 
буьйса а йаьккхина, Iуьйрре, вайшиннан пхи жий а балош, цIадоьрзур 
ду вайшиъ», – аьлла.

Кхунна цу буса мегарг наб ца кхийтира, шен шичой дуьхьал лаьтташ, 
ша цаьрца йоккхур йолу буьйса а.

Гуьйре йара иза, довха денош а лаьтташ, можа гIаш, макхйелла буц ца 
хилча, аьхке йу а моьттур долуш.

Кхунна хазахийтира шичой болчу воьдуш, ИсмаьIалца – шен шичиций 
– стиглара седарчий дагардарца шаьшшиъ ловзур волуш.

ХIара шиъ охьакхаьчча, чубузучу маьлхан IиндагIаш дуьхьларчу 
лаьмнийн баххьашка кхаьчнера.

Наггахь цхьацца олхазар а хаалора геннахь, гIийлла тIам а лестош, 
дIадовш долу.

ХIара шиъ хил дехьа даьлча, нана аьтту агIор хьалайирзира.
– Ванах, вайшиъ наьцкъаьра доьдуш дац? – хаьттира кхуо нене.
– Ду, элира нанас – цкъа хьалха БIахога, Iуьйрре пхи жий кийча 

хилийта а аьлла, – вайшиъ хеннахь йухадахийта – тIаккха, НапсатгIаьрга 
йухадогIур ду-кх вайшиъ! – нана кхунна йелайелира, наьцкъаьра воьдуш, 
кхунна хазахетий а хууш.

БIахуо, даьхнийн кертахь цхьацца куьйгаш Iуьттуш, воллура, нанас 
цуьнан суьйре дика йеш.

Нана гушшехь, цхьа «бур-бур» дира БIахос дуьхьал, резавоцуш 
схьахьаьжна, кхин вистхилар а доцуш.

Нана – жимма собар а дина – хьакхайелла йистхилира, пхеа шарна 
воттана белла хилла болу пхи жий а хьахош.

– Ахь хIун вотта дуьйцу, зуда, соьга, тIевиссинчу стаге санна? Соьга 
хIун бала хIоьттина – сайн шортта даьхни а, жа а долуш волчу – шун пхи 
жий воттана бало? – резавоцуш, оьгIазе вистхилира БIахуо, керта йистте 
лаьттачу нанний, кхунний, лата санна, схьа тIе а волалуш.

– Цу хенахь хилла хир дац-кх хьан, хIета, ахь дуьйцу и даьхний, жай, 
– элира нанас, – хьо воттана масех жий беха веана хилча, – аьлла.

– Сан ворхIе а да а ца лелла, нехан воттанах бахам беш! – мохь белира 

БIахога – и йуьхьцIуока а йац хьан, зуда, адамийчух тера, аьлла, кIентан 
нанна тIе а чевхаш.

– Цу дийнахь-м – айхьа сан цIийндегара вотта доьхуш-м – ма вацара 
хьо, тахана санна, суна майра! – элира нанас.

БIахуо шен кертан хьокха ийзо хIоьттира, кIелдIашхула кху шинга 
бIаьрг а кхерстош, хIара шиъ дIадахаре сатуьйсуш.

– Со Iуьйрре йухайогIур йу хьуна, сан пхи жий чохь биталахь, жеца 
дIа ца лоллуш! – элира нанас, ша йухайоьрзуш, кху шинна генна тIаьхьа 
БIахойн «бур-бур» а декаш.

Нанас и дерриг а Махьмаде дIадийцира, шен йиша йаханчу невце.
– Са ма гатде, Хамсат, Дала мукълахь, БIахос жерчий йухадерзор ду, 

иштта вон стаг а вац БIахо, цхьа шайтIа хьаьвзина хир ду цу йуккъе, – 
элира Махьмада, гIийлла велааьшна а дина.

Буьйсанна дIадуьйшуш – меттиг кIезга хиларна – хIара Махьмадан 
когашкахь вижийра, нецас – ненайишас: «ДIадийша хIинца!» – аллалц, 
шен шичица – Къедарца – цIенкъахь гIулгех а левзина. 

Кхунна наб ца кхетара, гушдерг дерриг а керла долуш, гинчух саIабан 
а, воккхавина а ца волуш – нецагIаьргахь хаза дара, церан деа бераца – 
кIантаций, кхаа йоIаций.

Зудабераша шайн тайнигаш гайтира кхунна, дечигех, бехчалгех йина 
йолу, бIаьргийн метта хьаькхна кIорамодаш а йолуш.

Кхануо, хIара наб ца кхеташ, Iуьллуш: «Ассаламу Iалайкум!» – элира 
Махьмада цхьаьнга, дуьхьал хезаш аз а, йа дIаоьцуш салам а доцуш.

– ХIара Хамсат, ИбрахIим ду-кх, Пхьара, вайгахь…
И цхьа ахь БIахога воттана белла хилла пхи жий дIабига деъна хилла 

таро йу хIара шиъ… йуха, оцу БIахос, вон йуьхь а йина – ша цкъа а, 
цхьаьнггара а ца бехна уьстагI, олуш, бага а тоьхна, вайгахь буьйса 
йаккха сецна, – хезира кхунна, кхеравелла, Iада а вина Iуьллучу.

– Делахь, хIета, Пхьара, оцу пхеа жийн билгалонаш йийцахьа суна, 
хьайна дагайагIахь – гуш а, хезаш а хIума а доцуш, йуха а вистхилира 
Махьмад.

– Собар делахь, Пхьара, йуха дийцалахь суна, хIор а – цхьацца жийн 
шен-шен билгалонаш а йуьйцуш… бетан буьхьиг, лергаш мокха ду 
элирий ахь цхьаьннан? ХIинца важа бийцалахь суна… кхетта, алхха 
кIайн жий, морса4, шера тIаргIа а болуш… КхоалгIаниг?.. ТIаргIа алхха 
мокха болушший?

БоьалгIаниг муха къаьстара?.. ХIат5 долуш бу элира ахь, лергийн 
4 Морса – шога тIаргIа, куьйгана аьхна боцу.
5 ХIат – хIост (хIост даккха) – уьстаг1ан лерг а хадийна, йина билгало.



20

Орга - 2023 (2)
ши йуьхьиг а хадийна? Кхийти, Пхьара, пхоьалгIачух а Дела реза 
хуьлда… Дала мукълахь, ший а новкъадоккхур ду, лам тIе даллалц, гIо 
дан кху чуьра и кIентан хIума а йохуьйтуш – Махьмада аьлча, хIара, 
шена хезначух кхерарна – кхин цуьнан куогашкахь Iилла а ца ваьхьна, 
меллаша цIенкъа шершира, дехьачу вада дагахь.

– Хьо а, хьан кошфалла а хьех-мерах чекхдаьлла-кх, къонах, кху 
махкана, – элира БIахос, – со дала дезаш а волуш-м лур дац ас и даьхни, 
сайн а, сайн ден цIе а кху йуьрте ца кегайайта токхур ду-кх, кхана догIучу 
къематдийнахь цу зудчуьнга а, хьоьга а йухатакхийта, – олуш.

– Къематденна цигахь цхьаъ дийр ду вай, тахана вай дуьнен чохь ду, 
БIахо, цундела дуьненан гIиллакхаш дерзор ду вай кхузахь! – хадийра 
Махьмада, БIахос мерах шок а йетташ.

– Делахь хIета, – вистхилира Махьмад йуха а, – и пхи жий – хьем ца 
беш, схьакъастабе хьайн жа йуккъера, хIара кIант, наний, сой, йуучух а 
кхетта, схьадогIу хьуна, – олуш.

БIахон «бур-бур» кхин ца хедаш, хIара шиъ йуха а вирзира, Махьмада: 
«ОстагIфируллахI, остагIфируллахI» – сих-сиха – Дала Iалашве хьо, хьо 
ве Дала Iалаш!» – олуш, корта а лестош.

Цо «Iалашве» бохург, БIахо вуйла хиира кIантана.

КIантана цхьа хIума-м халахийтира, шена хала хIун хетта йа хIун 
Iаьткъина хаа баккхийчеран болу кхетам а боцуш, шен дагна цIаьххьана 
хиъна цхьа вон хIума.

1997 – 2023 шш.

Серло

Ток дIайелира. ДIайайра интернет а, 
телевизор а. Сахьовза дуьйлира, хьиэ а ца 
луш. Лан хала тийналла, йесалла хIоьттира. 
Сиха дIа ца йоьду мукъа хан а йара хIинца 
шортта. Суьйре вуно йеха йара, буьйса-м 
хIетте а. Хьалххе дIавижа дезар ду, цуьнга 
нийсса гIатта а, де дах а луш.

 Де-буьйсанера дайна хилла сахьташ а карий хьуна. Уьш, дIахьаьжча, 
дууш хилла телефоной, цхьакIеззиг телевизорой.

 Ткъа хIинца? Хьалха санна, смс-каш йазйича? Сотови зIе ма йац. 
ХIе-хIе...

 Собар дийр ду, суьйранна ойланаш хийцайелла, цара керла 
Iалашонаш хьеххалц.

 Кхеташ ду. Цхьаьнца охьахаа лаьа. Бераллера доттагI волчу ваха 
веза. И волчохь хилаза а йу дукха хан. Кхо цIа дитича Iаш ву.

ЦIе а латийна, Iийр ву-кх, эвлайистехь тхаьш туьш-туьппалгех 
ловзар, ишколан хенан шераш, къоналлин хьуьнарш, некъаца чан 
гIаттош, чехкачу мотоциклашкахь, тIейуьйхина кIайн кучамаш йолуш, 
луларчу йуьрта белхешка эхар дага а лоьцуш. Хьалхалера, шатайпа 
хьожа йаржош болу мехкадаьттан стогар хIинца а хир ма бу цуьнан…

 ДIа а, схьа а воьдучу йукъанна цIеначу хIаваах садаIар а хир.
 Мичахь йара-а сан калош? ХIан, хIаъ, хIинца сан уьш йан а ма йац, 

ткъа арахь тIуналла изза йу. Со машенахь лелаш ву. Дукха хьолахь 
гIаш лела а ца лела, цундела сан туфлеш бен йац.

 Эццахь серло схьайели. Телефон йека йуьйли, гушбоцчу керлачу 
доттагIийн хаамаша дIайехира сан хазачу бералле, самукъанечу 
къоналле а дIаохьайелла ойланаш.

Ткъа дIадоладалар мел дика дара...
Гочдина Цуцаев Iалаудис

Сан кхане

Дуккха а хан йаьлла, суна доггах безам балхош хазанза. Стенца 
доьзна ду-м ца хаьа суна и, делахь а, жималлехь, аьлча а, хьалха 
заманахь, сих-сиха хаалора кIанта шен безам буьйцуш йа йоIа шен 
ойланаш малхе йохуш. Схьахетарехь, тахана шен дог дастар эхье 
хета адамашна, шайн кIорггера къайле йу моттаделла, нахана гайтар 
эвхьазло а хеташ. Амма адамашна йуккъера безам, Дала ша кхоьллина 
хиларе терра, дахаран лард йу, цуьнан кхане а, тIаьхье а йу. Цуьнан 

ЗАКРИЕВ Iийса



22

Орга - 2023 (2)
дуьхьа деха адам, цуо даха а до, ирс даржош, дуьненан Iаламе туху 
бIаьрг шатайпа самукъане хуьлуьйтуш, «хIор а зезаг, диттан гIа, бецан 
хелиг, цу тIехула кура йоьду сагалмат ма хаза хилла, ма дуькъа хилла 
церан басарш! Стигал ма уллехь хилла, ма мерза йу цуьнан сийналла. 
Хьоькх а кIайн бен ца хуьлу-кх цуьнан. Мархаш… къажбинчу чиллан 
мархаш. Аре! Гурахь макхйелла аре, ло тесча, гIирт дIадаьккхинчу 
бежанан гай санна, кIайлой дIахIутту, уьнах цIанлой.

Селхана цагинарг безамо тахана гучудоккху, дуьйцу дуьне а, дахар 
а хаза хилар, билгалдоккху керла маьIна. Чехка уьдучу дуьненан 
даьхнина тIаьхьахьаьдда волу хьо саца а вой, олу: «Даьхнина хьо 
тIаьхьауьдушшехь, дахар дIадоьдуш ду!» Ахь дуьненан даьхнех 
хуьйцу могашалла, букъа тIехьа а йуьсуш, йов, хьуна кхин карор а 
йоцуш. Дуьнене тIаьххьара бIаьргтухучу мIаьргонехь, Малик аль Мовт 
хьан гIовлехь Iачу хенахь, хьан бIаьрг гIишлох тасалур бац хьуна, ткъа 
безамо йаййийр йу хьан анайисте кхаьчначу заманан йозалла, безамо 
хьостур ду дог, «со хьоьца дIабогIу» олуш, маракъовлуш…

Дахдели сан хIара къамел. Со ала гIертарг кхин дара. Сайн безам 
балхо долийнера ас хIара къамел, делахь а, дуьне даьккхина, буобер 
санна цхьа бисна лелачу безамах къахетта, боккхаллина сайн кийра ца 
хоьу дела, ала лиир-кха цунах довха дош.

Аса-м, бакъдерг аьлча, чубуьтур бара и безам, мел боккха белахь 
а, кхин мел дерг арадаьккхина, меттиг паргIат а йаьккхина, цу чохь 
баха пурба лур дара, веза хьаша вина а, лелор а бара, хама-пусар а 
деш. Делахь а, хоттий, ца богIу иза. Ша дIабоьдуш, Iодикайой, дIа а 
ца боьду. Йоккхалла а, жималла а, шен ницкъ а ша къастабо, хьуна 
мел гIело йийр йу йа ирс доькъур ду ала бакъо шегахь йуьту. Аса-м 
баркалла боху цунна, цуо мел дечунна, цуо мел йина гIело а ирс хеташ.

Кхин хIумма а ца хилча а, тахана хьоьга хIара дош ала меттиг 
бели цуо суна, цуо дош аларх дагна там хуьлуш, ирсе а веш. ХIокху 
дуьненахь суна кхеташ болу малх хьуна а кхеташ хилар тоам бан а 
Iамийна со безамо.

Ца доьху ас хьоьгара хIумма а, сан меттана хьо хаьржинчу безамна 
дика йевза хьан амал, ойланийн хазалла, синан экамалла а. Со цунах 
теша. Безамо белла-кх суна ницкъ, адамийн Iесалло, хьагIо хьуна вас 
йича, шийлачу махо Iовжадо зезаг Iалашдо мокхазан берд санна, хьан 
синан паргIатонна ха дан, стигал хьуна тIе ца йожийта, хьан тхов хила.

Ас ца бо леткъамаш. Безам ца богIу сакIезгачу стагна улле. Цуо 
дикаллах дуьзна токхе са бен ца хоржу. ХьагI йолчу даг чу кхаьчна 
безам, йокъа лаьттачу саз кха тIехь бийна хьаьжкIан буьртиг санна, 
эгIаза хир бу. Амма сайниг, догIано Iабийначу хьаьттахь кхиъна йалта 
санна, хьекъна.

Хаьий хьуна, суна хIун хуьлу? Новкъахь вогIуш-воьдуш, йа болх 
беш, велакъежа со, ларамаза. Хьох йо мерза ойла даг чуьра арайолий, 

йуьхь тIехь къежа сан, бIаьргаш серлабовлу... 

Аса-м хьоьца дусту массо а адам. Церан болар, хьежар, лелар, 
гIиллакхаш, гIуллакхаш… 

Махо гIаш ластийча, церан шабарехь хьан цIе хеза. Олхазарийн 
эшарш хьан хазаллах йу. Хезий хьуна церан мукъам? Сайна хеззарг 
хьуна хаза, сан цIе йаьккхича, хьан сине и мукъам кхача-м лаьара суна, 
кхин хIумма а ца лууш…

Дохковалар

– Йиснарг йоккха меттиг а йац, кхана Iуьйранна, йалх сахьт даьлча, 
вовшахкхетта, кешнийн керт цIанйийр йу вай, – кхайкхийра йуьртан 
туркхо. – Даима а цхьа нах бу белхех богIурш. Дела реза хуьйла царна! 
Бахканзаберш а дукха бу. Цара а дакъалаца деза хIокху мелечу гIуллакхехь.

Рузбане баьхкина нах резахилира, шаьш догIур хилар дIа а хоуьйтуш. 
Бакъду, бист ца хуьлуш Iийнарш а бара.

ШолгIачу дийнахь, хIоразза а санна, Iуьйрре кешнашка веара Iарби. 
Кхузткъа шарал тIехваьллехь а, дика могашалла йолуш а, йукъарчу 
гIуллакхехь жигара дакъалоцуш а вара иза. Цул сов, йуьртахь оьшучунна 
а, дан дезачунна а сема а вара, муьлххачу стагана гIо-накъосталла 
дан кийча а вара. Даима а велавелла-векхавелла, дуьненахь мел дерг 
массеран а кхочуш хилча санна, самукъане а хуьлура. Муха ву хьо? 
– аьлла, шега хаьттича, –Дера ву «гIарчI-аьлла» бен, жоп ца лора цуо 
шен «ахI-ихI» деш болчу нийсархошка.

Амма кешнашкахь тахана Iарби ша вара. Цхьа а ца веанера, йа шаьш 
догIур ду аьлла дош делларш а. 

«ТIебогIур хир бу уьш», – олуш, шен са а тедина, мангал тухуш, 
къух дожо хIоьттира иза.

Кешнийн баьрзнаш тIе малх кхета дуьйлира. Кхунна гиначу а, ца 
гиначу, бевзачу а, ца бевзачу а нехан. Божарий, зударий, баккхий, кегий 
нах, бераш. Вала да воцуш цхьа а вацара царах.

Мангал моссазза туху, цIий чехка мел хьоду, коьрте оьхура челакха 
ойланаш. Буса хьевелла вогIучу стага, гIаж лестош, дIакъехкадо 
жIаьлеш санна, лоьхкура уьш Iарбис.

Эххар а, «суна стенна оьшу хIара?! Суна, декъна, кхаьчна даций 
кешнаш, нах цIахь бийшина а Iохкуш! Нийса-м олу соьга: «Хьуна 
наханачул а дукха оьшу-те?», – оцу ойланашца ша хьокху мангал 
сацийра цо.

Тхи дакъаделлера, адамаша ца лардо дош санна. Малх лакхаболуш 
бара, кешнийн кертахь тов гIаттош. Маьлхан йиш йацара Iарбига 
хьоьжуш латта.

ОьгIазвахана, шен мангал а, хи чохь шиша а эцна, машенахь 
дIавахара иза.

Машен кетIахь саца а йина, беша велира. Кхузахь а дара дан гIуллакх 

шортта. Керт йоккха йара, дIайийна хIума а хьийкъина.
Комарш йехира Iарбис боккха сирдиллинчу кедахь.
Йурт мел йу дIаса а хьаьжна, цхьаъ лохуш санна, ша-шега элира: – 

Туолийти-кх ас и шайтIа... Вон туолийти...
Сихха шен машена а хиъна, кешнашка йухавахара Iарби.

Дов

Цкъа-мацах, вай цIерадахале, йа цIа даьхкича, хиллехь а, Хьалха-
МартантIехь лулахойн кIез-мезг хIуман тIехула дов даьлла хиллера.

ДIасхьаалар гена а даьлла, йуккъе эвхьазло а йоьлла, летта шина 
тайпанан нах. ЦIераш йохур йац вай...

Буй-тIарий кхета доьлча, маьхьаршца зударий а гIоьртинера цу 
девнна йуккъе, кайолучо тоха а тухуш.

Цу девнехь цхьана йоIа кхоьссинчу тIулго бIаьрг баьккхина дуьхьал 
леташ болчеран кIентан. Маьхьарий чIагIделира, нах йуккъе а бевлла, 
хIорш дIасакъастийра.

Дов-м дирзира. Ала мегар дара... Дов дерзаза ца дуьсу, лулахойн 
хIетте а.

Амма баьккхинчу бIаьргах дерг дижа ца туьгура. 
– Сан кIант хIаллаквина аш! Цуьнга зуда а йогIур йац, – бохуш, 

йоьлхуш, тийжара нана.
Дов дерзо баьхкинчу йукъарчашка а изза олура.
Йуха а баьхкина, дов дерзо гIерташ нах а болуш, кхеран урамера, 

хьекъал кIезиг ду олуш волу цхьа стаг гонаха хьийзара: «Соьга 
алийтийша. Соьга алийтийша», – бохуш. 

– ДIавалахьа! Хьо хIун ала воллу?! Хьоьга ладегIа йиш йацар-кх, – 
бохуш, чехавора иза баккхийчара.

Иза къарваллане къар ца велча, дош алийтира цуьнга. 
– Баьллачуьнга баьккхинарг хьежийта! – аьлла, дIакхайкхийра 

«сонтачуо».
Наха, вовшашка а хьаьвсина, кортош а ластийна, цуьнан хьехар 

дийцаре дира.
Дов дирзира. ТIулг кхоьссина йоI бIаьрг баьллачу кIанте йахийтира. 

Цунах дика гергарло а хилира, беркате доьзал а кхиийра цаьршимма.
ЦIекхабар
– Хезий, Хьуна? – аьлла кхайкхира цуо диехьа чуьра. – Оцу вайн 

чуьрчу кIентан цIе... цунна хIун дича бакъахьа дара-те?
– Муьлхачун?
– Хьусенан.
– Со а вара цуьнан ойла йеш, Хьамзатан кIант Хьусен кхелхичхьана.
– Айса вайчуьнга мохь тухуш, кертал дехьа хазарна кхоьруш хуьлу-

кх со, дений-нанний хIун хетар ду-те бохуш, гIайгIане йоьдий. Ма 
хьалхе дара Хьусен вала, ма дика бер дара иза жима волуш дуьйна а, – 
шипонер чуьра бIаьстенан тIейухург дIаIалашйеш йоллура хIусамнана. 

– Дера, ткъа шо кIезиг хан-м йу, мерзачу дуьненахь йаккха. Делахь а, 
Далла дика хуур ду, – пес дIа а йаьккхина, коьртах куьг хьаькхна, йуха 
коьрта тиллира стага. 

– И цIе хийцича хIун дара-те вай? Хала ду-кх суна и йаккха. Лулахойн 
дог Iовжадой-те ас?..

– Хуур ду вайна, хьовсур ду вай, – олуш, аравелира Асланбек.
Кху шарахь гуьйре хаза лаьттара, везаш веана хьаша санна, дIа ца 

йоьдуш. Шийла мох къилбаседехь соьцура, гIа-буц сийна латтош.
Лулахошка вахара Асланбек. УьйтIахь цхьацца деш, машенна гонаха 

хьийзара Хьамзат. Цуьнан шовзткъе берхIитта шо дара. Хьусен – 
цуьнан воккхахволу кIант – бутт хьалха кхелхинера, шен накъостан 
машенахь гIала воьдуш, некъахьовзам а хилла. 

– Де дика дойла хьан, Хьамзат! ХIун деш ву хьо? 
– Далла везийла, Асланбек! ХIара тIелхиг метта ца йогIуш, куьйгаш 

Iуьттуш ву-кх. Къена иномарка виран амал йолуш хуьлу. Чохь хIумма а 
дуй? – ХIума дац, – аьлла, Асланбек велавелира. Кхуьнан лулахо даима 
а йоккхачу машенна тIехь совхозехь болх бина вара.

Цхьацца къамелаш деш, жимма Iийна, чувеара Асланбек. 
– Соьга ца хьахадели цу берийн цIарах лаьцна. Сол воккха ма вуй 

иза. Цуьнан дог-ойла хаа ца гIерташ, ваьш ларлур ду вай и цIе йоккхуш.
Цул тIаьхьа хан йелира. Тхов тIера охьакхозу ша санна йешна, йазара 

иза. БIаьсте а йеара, йелайелла, йекхна.
Цхьана дийнахь, бешахула йолчу лохачу кертана улле а веана, хох 

дIабен хас доккхучу зудчуьнга мохь туьйхира Хьамзата: 
– Хьоькъийла хьан! – аьлла. 
– Далла везийла. Де дика дойла, Ваша! 
– Йийнарг карор йу гурахь. Хьекъал, гIиллакх долуш бер ду Хьусен. 

Ас шега мохь тоьхча, «хIов» ца олуш, «дIавогIу» олу. Дика бер ду. 
Ахь цуьнан цIе йоккхуш хезча а, хазахета суна. Дера хета. Сих-сиха 
йоккхуш хилалахь...

Доьлхура. Цхьаннан – бIаьргаш, вукхуьнан – дог.
Долчух а ца кхеташ, мела мох а хьоькхура.

Сан ден кертара тхов

ЛазарцIийнахь итт де а даьккхина, цIа веара Докка. ДоIахан басахь 
лекхачу эчиган кевна хьалха кIанта йеза машен сацийча, охьавоьссира 
воккхастаг. Цуо шена ков диллича: «Жимма малхехь Iийр ву со», – 
олуш, забаре бустамех дуьйцинчу гIанта тIе охьалахвелира иза.

Кхуьнан бIаьрг кхеттера, тIулг буьллуш кечйина уьйтIе дIакъовлуш, 

лерина биначу алла карбонатан тхевнах. Вуьшта а садоIийлайоцу, 
мармарах кхелинчу рагIу кIел ваха сиха вацара Докка.

Ков-керт, тайниг санна, кечдина дIахIоттийнера зударша, кхуо 
къахьоьгуш мел динчуьнан доь а дойуш.

Доккин нус йара «дикачу» балхахь шортта ахча доккхуш. Цунна 
йезара хIара хазалла. Кхеран кертахь хийцамашбар цкъа а чекхдолуш 
а дацара. Керла йукъа мел даьлларг дезара таро йолчу Миланина.

ХIара Iаьржа хаза машен а несан ахчанах эцна йара.
ХIума ала гIоьртича, шен хIусамнанас а ца вуьтура, IаддаIе, эвхьаз 

ма вала, шайн гIуллакх дайта, делча, тезет хIотто меттиг хир йу, бохуш. 
«Цкъа хилла йала ца мега? Стенга кхача гIерта?», – йаппарш йора кхуо.

Доккин шен кир тоьхначу цIенна сагатлора. Цунна цIа ваха лаьара. 
Кхуьнан цIа несо дIадаьккхинера, аьлча а – эцнера-кх. Кхарна кхин 
тхов тиллинера. – Схьавелира хьо, сан Дада, суна дукха веза деда. 
Йиш йелара, хьан четахь – хIетахь санна – цIеравала. Цу гIовгIанехь 
шина кIирнах хьоьца дIаваха. И гIовгIа-м цIерпоштин чкъургийн тата 
хиллера, – ша-шега элира воккхастага.

И хезаш, ринжи тIехьа лаьтташ кIант а вара. Цуьнан дегIах цIе лиетара, 
эхь хетарна. Шийла хи а кхетта, самаваьлча санна, дIасахьоьжура и. 
Хийлазза а хезнера ден резавацар, делахь а, нанас магийча, маллой, 
IаддаIара, зудчун лаамна муьтIахь хуьлий. Ша жима йолуш дуьйна 
нанас сатийсина, иза хьегна хазалла йара кхаьргахь тахана.

Да садаIа чувахара.
Цу минотехь, тIера бедар а ца хуьйцуш, хьалаваьлла, дIайаьккхира 

кIанта и карбонат, маьлхана, догIанна, лайна, хIаваана, синна а уьйтIе 
йостуш.

Цецйаьлла, куьйгаш дIасатуьйсуш: «Миланина хIун хетар ду? Оццул 
ахча а делла...», – бохуш, нана а хьийзара. – Сан кертахь сан дена ца 
беза тхов хир бац! – элира кIанта.

Йаздархочо Мусаев Сулимана киншка йеара 

редакце.  Гацаев С. «Хулхулон тогIешкахь» йара 
цIе. Гацаев СаьIид вевзаш поэт вара, амма цо 
прозехь йазйина говзарш йуй ца хаьара. I973-
чу шарахь арайаьллачу оцу киншкин агIонаш 
листича, кхийтира иза Гацаев Сайд-Ахьмад 
хиларх. Повесть йешча, чIогIа тайра, иза 
исбаьхьчу васташца къагийначу маттаца 
йазйина хилар. Зорбанехь арайаьлла шовзткъе 
итт шо даьллехь а, таханлерачу дешархочунна 
йеша лаам кхуллуш, шен чулацамца цуьнан дагахь 

йуьсур йолуш говзар йу иза. 
Нохчийн маттахь ара мел йаьлла хIума вайна чIогIа мехала йу. 

ХIунда аьлча оцу говзарца вайна довза йиш йу билггалчу заманан васт, 
хIетахьлера мотт, Iер-дахаран куц-кеп.

 Тхуна боккха кхаъ хилира и автор вовза а, цуьнан повесть йеша а аьтто 
хиларна. ТIейогIучу заманахь оцу йаздархочун кхолларалла шуьйра йовза 
Iалашо йу тхан. Ткъа хIинца хIокху журналан номерехь тхан аьтто бу 
Гацаев Сайд-Ахьмадан башхачу говзарца шуна хазахетар дан.

 Цхьана доьзалера шиъ йаздархо валар доккха хIума ду. Йаздархочун 
дахарх дийца аьлла, оха дийхира цуьнан йоIе Гацаева Раисе. Раиса дукха 
хенахь дуьйна НПУ-ехь студенташна математика Iилма хьоьхуш йу. 
Раисас дийцарехь гучуделира Гацаев Сайд-Ахьмад поэзехь а, прозехь а, 
публицистикехь а къахьоьгуш хилар. Цуьнан прозехь а, публицистикехь 
а йазйина говзарш арайийлина газеташкахь а, журналашкахь а.

ТIейогIучу номершкахь Сайд-Ахьмадан кхолларалла йовзуьйтур йу оха 
шуна.

«Орга» журналан редколлеги

ГАЦАЕВА Раиса

Гацаев Сайд-Ахьмадан 
дахаран некъ

Гацаев Сайд-Ахьмад вина 1929-чу шеран бекарг беттан 20-чу дийнахь 
Дишни-Веданахь. Сайд-Ахьмад доьзалехь воккхахверг волуш, ворхI 
бер хилла кхеран ден, ненан. Кхул жима йиъ йоI, ши кIант. Вайн къам 
цIерадаьккхинчу хенахь, шалайина ши йоI дIакхелхина церан доьзалехь.

Дишни-Веданарчу йуккъерчу ишколехь дешна Сайд-Ахьмада. 
Дишни-Веданахь Ахк олуш хи ду, йурт шина декъе йоькъуш. 
Йуьртахоша «Ахкал дехье», «Ахкал сехье» олу оцу шина декъах. 
Сайд-АхьмадгIеран доьзал Ахкал дехьа Iаш хилла. Деша Ахкал 
сехьарчу тIулгийн ишколе лелаш хилла Сайд-Ахьмад. Иза дешар 
дукхадезаш, хааршка шовкъ йолуш хилла жимчохь дуьйна. Сайд-
Ахьмад жимчохь дуьйна къахьега Iемина хилла. Шортта даьхни 
долуш, шайн долахь кхаш, цанаш, стоьмийн бошмаш, ирзош, шайна 
тIехь бIарийн а, акха кхорийн дитташ а долуш. Церан доладеш, кхиош 

саццаза кьахьоьгуш хилла кхеран дай а, шайна улле баьхна доьзалш а.

Дадас дуьйцура: шен 11-12 шо бен дацара, ишколе вахале ирзу тIе 
бугIанаш, стерчий оьций воьдура ша, йуха ирзуна гуо боккхий, цхьанхьа 
акхарой чугIоьртиний, гонахь йина керт йохийний хьожий, цул тIаьхьа 
ишколе деша ваха кхиа дезаш а хуьлура ша бохуш. Йуха ишколера цIа 
веъча, йуха а ирзуна гуо тосий, даьхни а далош цIа вогIура ша бохуш, 
дуьйцура цо. Даьхни кIезиг ца хилла, ирзу а йуххехь а ца хилла. Сайд-
Ахьмадан ден Асланбекан 8-9 шо долуш, паччахьан заманчохь долчу 
Iедало, Зелимханна гIо деш бу аьлла, Сибреха бахийтина хилла I08 шо 
долу Доший (Асланбекан деда), кхеран цIийнах мел болу божарий. Ша 
висаре терра, жима волуш дуьйна кьахьега Iемина хилла Асланбек, цхьана 
а гIуллакхна бIо ца кьажош. Тайп-тайпана корматаллаш карайерзийна 
цо, масала: оцу хьаннашкахь лохий, йуккьера хара йолу дечкаш йохьий, 
черма йа дуо беш говзалла хилла цуьнан. Иштта кор-неI а, стол-гIант а, 
аннаш дохуш, цIено деш, къахьоьгуш хилла Асланбека. Кхеран кертахь 
дечкех мел йина хIума: говра-ворда, стерчий дужуш йолу салаз, шен 
куьйга йина йара цо. 

Ахкал дехьахь – вайн къам махкахдахале дина цIенош а, Ахкал сехьахь 
– 1957-чу шарахь вай цIадаьхкинчу шарахь дина цIенош Асланбекан 
безамна латтош ду цуьнан доьзалша, хIинца а чу вахана, Iен мегар а 
долуш.

 Сайд-Ахьмад а, цул жимахволу Сайд-Iаьлви а, Мохьмад-Эмин а, ша 
санна, кьахьега Iамийнера дас. ЦIахь а, арахь а гIуллакхаш дукха хиларх, 
кIадвалар хIун ду ца хууш, дешар совдезарна йерриг мукъа хан иза 
Iаморна дIалуш хилла кIанта. Школехь билгалваьлла хилла, шен хене 
хьаьжжина доцуш, хаарш дукха долуш, Iилманна тIекхуьуш хиларца. 
Воккхахволчу Сайд-Ахьмаде хьаьжжина хилла жимахволу ши ваша а.

  Асланбек, ша жимчохь дуьйна кьахьега Iемина волу дела, шен кIанте 
а даьхница беркат эцийта лууш хилла. Амма кIентан ойла даим дешарна 
тIехь лаьтташ хилла. Ден лаамна дуьхьало ца йо кIанта. Амма шен дахар 
дешарна, Iилма Iаморна дIадала лаьа кIантана.

 Сайд-Ахьмада дуьйцура: чуьрчарна новкъарло ца йан, стоьла буха 
волий, гуобоккхий шаршу тосий, мехкадаьттан чиркх латабой, цу стоьла 
бухахь йора ша урокаш, сарралц болх бина кIадделла, цIадеанчу дений, 
нанний новкъарло ца йархьама. Газеташ тIера могIанашна йуккъехь 
йазйеш хилла цуо, кхин кехат цахиларна. ЧIогIа хала хан хилла иза. 
Сийлахь-боккха Даймехкан тIом болабелча, ишколера хьехархой тIам 
тIе бигна. Дика доьшуш хиларна, хIара берашна хьеха хIоттийна. 
Кхуьнан цу хенахь I4 шо бен дацара. Массо а урок кхуо хьоьхуш хилла 
дешархошна. ДогIа а деана, Ахк дистича, нанас хил дехьа воккхуш хилла 
Сайд-Ахьмад. Сехьаваккха дуьхьалйоьдуш а хилла нана шен кIантана. 
Оцу хенахь тIай ца хилла цу хинна тIехула.   

Вайн къам цIерадоккхучу хенахь, кIентан дейтта шо хилла. 
Семипалатинскерчу Новопокровское кIошта дIакхаьчча кхеран доьзал. 
Цигахь ишколе волавелла Сайд-Ахьмад. Кхуьнан хаарш тIехдика 
хиларна, хьалхарчу классашна хьеха, балха оьцу хIара ишколан 
директоро. Кхуьнан вуьрхIитта-берхIитта шо долуш, хIара ишколера 

училище деша вохуьйту. Хьехархойн училище чекхйаьккхинчул тIаьхьа, 
цунна шайн ишколехь оьрсийн мотт хьеха бакъо лой, йуьхьанцарчу 
ишколан директор хIоттаво хIара. 1947-гIа шо ду иза. Оцу шерашкахь 
йазйан волало Сайд-Ахьмад (доца дийцарш, стихаш, статьяш). Уьш 
газеташкахь зорбане йуьйлу. И похIма цуьнан ненера ду аьлла хета 
суна, кьахьегар дегара хиллехь а. Дукха назманаш дагахь хууш, хазачу 
мукьамца уьш олуш, хаза йистхилар долуш хилла цуьнан нана Жовзан. 
ДIакхелхаш, 90 шерал тIехйаьлла йара иза. Нахана йезаш, массо гIуллакх 
тIехь цунах дагабовлуш хилла йу Сайд-Ахьмадан нана. 

Церан доьзалехь кхиболу кIентий а хилла шайца цхьацца корматалла 
йолуш. Сайд-Ахьмадан жимахволу ваша Мохьмад-Эмин цIечу дипломца 
Мехкдаьттан институт чекхйаьккхина вара, шеца цхьацца корматаллаш 
йолуш вара: сурт дилла хууш, стихаш йазйеш, цхьацца йерш зорбане 
а йоьвллера, зорбане йовлаза а йу цуьнан дукхахйерш. Дечигпондар 
лакха массарна а хаьара. Жовзана чIогIа хаза мерз-пондар локхура, шен 
йоIаршна а Iамийнера цо иза лакха. Дала делла шатайпа похIма, говзалла 
йолуш хилла кхеран берриг а доьзал. Дуккха а халонаш Iовшуш, дахар 
атта ца хиллехь а, амма нахана а, шайна а пайдехь баха хиъна царна. 

Къона волуш дIакхелхина Мохьмад-Эмин. ДIакхелхаш цуьнан 37 шо 
бен ца хилла. Церан ваша Гацаев СаьIид а вайн махкахь вевзаш поэт, 
драматург а ву. 

1957-чу шарахь вайн къам цIадирзича, йуха а шен хьехархочун 
болх дIаболийна Сайд-Ахьмада. Вайн махкахь дахар тодала доьлча, 
лаккхарапартийни ишкол чекх а йаьккхина, Веданахь цхьаццанхьа 
куьйгалхочун белхаш до Сайд-Ахьмада. Амма берашца болу болх – 
ша жимчохь дуьйна бина болу, кхунна дагна уллера хета. 1969 шарахь 
Дишни-Веданарчу лоьмар 2 йолчу ишколе йуха а директоран дарже 
балха дехьаволу Сайд-Ахьмад. 1981 шо кхаччалц болх бо цо ишколехь. 
1973-чу шарахь йазйина йу цуьнан «Хулхулон тогIешкахь» цIе йолу 
повесть. 

Казахстанехь кхуллу цо шен доьзал. ХIусамненаца ХIазанца беркате 
5 доьзалхо кхиаво, кхо йоI, ши кIант а.  ХIазан шен хIусамдена дика 
накъост а, гIортор а хуьлий чекхйолу. Эсала, гIиллакхе, хьаша-да 
везаш, куьйгана говза йолуш, йоккха къинхьегамхо хилла ХIазан. Пхеа 
доьзалхочуьнга лаккхара дешар доьшуьйтий, хьанала кхиабо дас-нанас.

 Шен доьзалца Ахкал сехьа ваха хуу Сайд-Ахьмад. Шена тIедиллина 
муьлхха а хIума дика кхочушдарна, тешаме, къинхьегаме хиларна, 
Райисполкоман декъан доладархо балха дIакхойкху иза. Дика болх барна, 
«Къинхьегаман ветеран» мидал, дуккха а баркаллин кехаташ а ду цунна 
делла. 47 шо стаж йолуш, персональни пенсе вахийтира Сайд-Ахьмад. 
Шен кIоштахь депутат хилла а ву иза. Ша белхаш бечу заманчохь а, 
кхоллараллин некъ Iадда ца буьтуш, цхьацца хIума кIоштарчу газете 
зорбане луш, къахьегна цуо. «Зеламха ГIизларна тIелатар» повесть 
«Колхозан дахар» цIе йолчу газетан агIонаш тIехь арайелира цуьнан. 
Имам Шамилх «Дни в неволе» йазйина цо оьрсийн маттахь. Иза а 
газетехь зорбане йелира. 

«Зеламха ГIизларна тIелатар» дийцар баккхийчара дийцинчунна тIера 

йазйина цуо. Кхуьнан деваша Гацаев Бетирсолта, ГIизларара банк хьучу 
хенахь, Зеламхица цхьаьна хилла вара. Зеламхица цхьаьна лелла вара 
иза. Зеламха цуьнан ненаваша хилла, ХIайкалха – Зеламханан йиша, 
кхеран денана хилла йу. 

Дуккха а йазйинарг а, пенсе вахча, йазйийр йу бохуш, дагалаьцна 
хилларг а дисира... 

Сайд-Ахьмад, ша доьзалехь воккхахверг хиларе терра, дерриг цIийнан 
дукъ шена тIе а лаьцна, ваьхна вара, шена ма хетта кхоллараллин некъ 
дIакхехьа кIезиг хан йара цуьнан, Iедалан, йукъараллин белхаша йерриг 
хан дIайоккхура. Пенси вахча, йазйийр йу бохург кхочушхилаза дисира. 
Вайн махка тIом беара. Сатийсамаш, лаамаш тIамо хIаллакбира, дахар 
хедира …

Шен дерриге дахарехь гулйина, йаккхийчу говзаршна лерина 
документальни материалаш пайдаэцаза йисира. Цхьайерш тIамо 
хIаллакйира. Цхьайерш, Дада дIаваьлча, 1995-чу шарахь, ас гIала 
схьайеана, кIелхьарайехира.

Сайд-Ахьмадан архивехь цо гочйина: М. Лермонтовн «Бородино», 
А. Пушкинан «Зимний вечер» стихаш йу. Нохчийн маттахь йаздина 
«Шекарха», «БIаьсте», «Куржан» цIе йолуш дийцарш а ду цуьнан. 

1991 шо кхаччалц, болх бира цуо райисполкомехь. ДIаволучу хенахь 
65 шо дара цуьнан. Шен болх дукхабезаш а, берашца уьйр-марзо йолуш 
вара Сайд-Ахьмад. 

Цуьнан болх, белхан хан чекхйаьлча, дIаболуш бацара, вайгахь гуттар 
адам лаьттара, шайн баланашца, сингаттамашца богIура уьш Дада 
волчу. Дада даим орцахвала кийча хуьлура, йиш йу-йац аьлла ца Iаш, 
могашалла ца кхоош, даима кийча вара нехан гIуллакхаш кхочушдан. 
Нахана цунах гIуллакх а хуьлура. 

 Йоккха беш йу йуьртахь, 1976 шарахь Дадас дIадийна кхораш, 
кхиболу стоьмаш тIехь болуш. Iаламат доккха беркат Дала схьалуш ду 
тахана а. Дада воцу 28 шо ду , амма хIинца а   цуьнан беркат, цунна тIера  
хаддаза сагIе долуш ду. Цхьацца долу Iежийн дитташ дедевешо дийна 
а ду цу кертахь. ДIадохадале дийна ду уьшю.   80-90 шо хир ду церан.

 Уггар луьрачу хенахь, 1995-чу шеран бекарг беттан I5 дийнахь, 
дIакхелхира Дада. Нохчийчохь тезет хIотто йиш йоцуш, нах гулбала, 
кхераме хан йара иза. Дагна лан хала дара вайна чубеана и луьра тIом – 
баларш, тезеташ, къизаллаш, эрчонаш. Адамаллех, къинхетамех дуьззина 
долу дог иккхира. Даим нахана орцахвала кийча хилла волчу Сайд-
Ахьмадан дан гIо дацара. Дагна иза дазделла хиллера. Кхин ца деттадала, 
сецнера дог. И дIаваьлла аьлла хезча, дуккха а нах ихира тезета. Тезетахь 
дуккха а наха, шайна дина диканаш хьахош, тоьшаллаш а дира.

Цуьнан хилла болу дешархой, (хIинца-м баккхий нах бу уьш) цуьнца 
гергарло а лелош, чекхбевлла бу. Даима вайга богIура. Шаьш цхьа хIума 
дIадолош Дадех дагабовлара. Сан хилла дешархой а цхьаьна Дадица 
гергарло лело лууш хуьлура. Иштта нахана беркате дахар дара Дадин дахар. 

Динарг, дан луург дуккха а долуш, дIакхелхинчу Дадина АллахI-Дала 
гечдойла!

Ӏуьйранна малх гӀушлакхе хьалабелира, 
лаьмнийн басеш, аренаш, хотеш серла а йохуш. 
Цуьнан йовхачу зӀаьнарша йекхначу буса таьӀначу 
акъарешций, тогӀешций йуькъачу баца тӀе 
диллина тхи дакъош, дайн дежийлеш тӀехь, гӀийла 
кхехкачу йай тӀехь санна, кӀайчу Ӏаьнаран хӀо дара 
гӀаьттина. Малх тӀаьхь-тӀаьхьа къегаш, дарин 
бос а бетталуш, хазлуш йара аренаш. Къаьсттина 
хаза гора хӀинцца лакхайаьллачу баца тӀе кхаьчна, 
сутара дажа доьлла, цхьацца гуларш а хилла дохку 

эсий. Церан шарделла цӀен-хьаьрса баккъаш, куьзган чохь малх санна, 
лепаш, догура. Эсий, чо тоха доьлча, мерз-мерза буц а кхоллуш, тогӀе 
чу дирзира. Хин йистонца йолчу тогӀе чохь, йукъ-йукъа кхуран ӀиндагӀ 
а Ӏуьллуш, дайн-шийла хӀо лаьттара, де дохделча а. Малх, ша делкъенга 
баьлча, «Горгачу лома» буьххьера чу хьежа белира, ткъа эсий тогӀе чу 
гулделира.

Хьамзат, ша йоьшуш йолу книжка, цӀаьххьана бай тӀе охьатесна, дIа-
схьа а хьожуш, ша тӀехиъна Ӏачу, малхо багийна Ӏаржбелла, хенан йохалла 
ах лаьттах бахана Ӏуьллучу чхар тӀера хьалагӀаьттира. Иза вара, дейтта-
пхийтта шо хирдолуш, хьийкъина, хан йоцуш дегӀ даьккхина, ала мегар 
долуш, кӀант.

ИрахӀуттушехь, вегавелла, шен белшех кхозу кӀайн гатанан куртка чхар 
тIе охьа а йожийна, ладугӀуш, тогӀе ломехьа хьуьнах хьалакхеттачухьа а 
вирзина, соцунгIа хилира иза.

Цигара охьа хезаш дуткъа, эран кӀезийн аз дара.
Хьамзатана дукха генавоццуш, Хулхулу чохь, докхан а, моан а коьллашна 

йуxxe хиъна, гӀаж къарзйеш вара цуьнан накъост СаьӀид.
Йерриге ойла, шен гӀаж хаза хилахьара аьлла, йара СаьӀидан. Цунна 

дика хаьара, делкъхенахь экханера эсашна цхьа а кхерам боцийла.
Эран аз тӀаьхь-тӀаьхьа, хьун йекош, марсадуьйлуш хетара. Тахханалц 

иза, эсаш йуххера а даьлла, оцу тайпана лета ца хезнера Хьамзатана. 
Цунах цецваьлла, ойла йора цо.

«Иштта летара-кх, толлуш, Макшерипан эр а», – дагадеара Хьамзатана. 
Хьамзатан ненаваша вара Макшерип. ГӀеххьачу динах лур дацара цуьнан 
эр. Цуьнан дара Макшерипа йаханчу бӀаьста Хьамзатана делла кӀеза. «Сан 
а хир ду, Макшерипан санна, толлуш эр!» – элира Хьамзата, и далош, ша 
вогӀуш.

ГАЦАЕВ Сайд-Ахьмад

Хулхулон тогIешкахь

– СаьӀид! СаьӀид! ЛадогӀахьа! – аьлла, воккхавеш, мохь туьйхира 

Хьамзата накъосте. – Хьанна лета-техьа Барза?
ГIаж къарзйеш воллучу СаьӀида, бен а доцуш, жоп делира:	
– Эцца моьлкъарчий хааделла хир дара цунна-м, тӀулгаш тӀехь дохдала 

малхе девлла.	
– Ца летара иза моьлкъарчашна-м! – аьлла, ломехьа хьалавелира 

Хьамзат.
– Мича воьду хьо? – чуьравелира СаьӀид.
– И хӀун ду, хьажа воллу-кх.
– Со а вогӀу хьоьца!
– Хьо ма дика вогӀу! Вайшиннан эсашка мила хьожур ву? Кхаьрца сацал 

хьо! Со хӀинцца...
Хьуьна йуххе кхочуш, Хьамзата, саца а сецна, ладуьйгӀира. Барза хӀинца 

а леташ дара. И лета хеззачу, ломан ирхонах хьалатасавелира иза. Амма 
хьуьнна тIе кхаьчча ца волура. Мокхазан шерачу экъанаш тӀехь когаш 
шершаш, виълар а вуьйлуш, йаккха йезара ирхо.

ТӀаьххьара а цхьа гола йисира хадо. Пен санна, ирах, ала мегар долуш, 
шера йара иза. Цунах тасавалале, дикка садаӀа дийзира. Хьамзат, хазнеха 
санна, кӀадвинера халачу некъо. Уче санна, ломах схьайеанчу шуьйрачу 
экъан тӀехь, хьаьж тӀерий, бӀаьргеххий хьацар дӀа а доккхуш, сацавелира 
иза.

ГIийз-з-з, гIийз-з-зехь, генадоццуш цӀийзар хезира. ЛадоьгӀча, летачуьра 
сецначу Барзин цӀийзар хетаделира и Хьамзатана. Цхьа хIума-м ма ду 
xlapa, аьлла, хьалаиккхира изa. Ша муха тосу ца хууш, и ира гола тIехьа а 
тесна, хьуьн чу вуьйлира кIант.

Барза ца хиллера	 хьийзош. Экханна тӀаьхьадаьлла Барза хиллера иза. 
Хьамзат улле кхочуш тосавелла, цунна дуьхьал а хьаьдда, некха тIе когаш 
тоьхна, йуханехьа а дедда, цӀийзаш, цхьана лекхачу попах хьалатасаделира 
жӀаьла. Попана улле а вахана, хьалахьаьжира Хьамзат. Цкъа йуьхьанца 
попана тӀехь бӀаьрго схьалоцуш хӀумма а дацара гуш.

ТӀаккха, Хьамзатана герга а деана, «хьуьлла, ца го хуьна?» – бохуш санна, 
охьа а хиъна, хьежа Барза а делира. Поп, бохь луьста, гӀад шера, лекха бара. 
Хьамзата, маха лохуш санна, леррина кхерстабора попанца бӀаьргаш. Эххар 
а буьххьерчу шалгу гона йуккъехь, хьаргӀанан басахь стомма цӀога а долуш, 
олладелла Ӏачу жимачу экхан тӀехь севцира уьш. Шеко йацара, иза, Барзас 
эккхийна, попа тIе даьлла салор  хиларан. Хилча хӀун дара?

Хьамзатехь, деккъа шен ши куьг доцург, хӀумма дацара.
– ХӀойт, дависа, хӀинца соьгахь йоцу топ! Со кӀант вацара-кх хьуна, ас 

хьох полла ца бича! – аьлла, вистхилира иза, салорна пӀелг а ластош.	
Важа, «и хьаха ду ца хуьлу» бохуш санна, шен кегий бӀаьргаш керчош 

Ӏара, шек а доцуш.
Хьамзатан цунна дан хӀума а дацара.
Салоре тӀаьххьара, гӀийла бӀаьргтухуш, хьала а хьаьжна, хьаьстина, 

Барза тӀаьхьа а хӀоттийна, хьуьн чуьра аравелира Хьамзат.
Ша хьалаваьллачу лора тӀехула охьавосса безам хилла, хьалха садоӀуш 

шена дуьхьалнисйеллачу гоьла тӀе а веана, охьалахвелира иза. Йуххе охьа 

Барза а хиира. Цунах бӀаьрг буьзна вара Хьамзат. Цо, ша жима делахь 
а, шегахь эран амал гайтира тахана. Иза дара Хьамзата, коьрта лоруш, 
сатийсинарг.

– Вайшинна йуха а карор ду хьуна иза-м. Дукха дохий а ма хьийза 
хьо! Ӏа долале ас сайна топ оьцуьйтур йу. Хьо а доккха а хир ду! ТӀаккха 
вайша дера дуьллуьйтур ду хьуна акхарошка! – аьлла, Барзин букъах куьг 
туьйхира Хьамзата. Оцу дешнех шиэха самукъаделира жӀаьлин.

Хьамзат Ӏачу мepepa дIа, керайуккъехь Ӏуьллуш санна, ма-йарра гуора 
йерриг аpe. Кховдийча, куьг а кхача мега мотталора ша виначу хьомечу 
йуьрта: лерина хьоьжура иза беша йуккъехь долчу кир тоьхначу цӀеношка 
а, щуьйрачу урамашкахула лелачу кегий хетачу адамашка а. Къаьсттина 
алсам адамаш гора йуьртана уллехь йиначу ферме боьдучу новкъахь.

«Уьш – хьелиозархой бу» – дагадеара цунна. Хьие а ца луш, йоккха чан 
йелира урамехь, колхозан бажа цӀа богӀуш.

«Сан бажа... Сан рема», – велакъежира Хьамзат.
Масане эса кхиийна цо хӀокху кхаа шарахь. ХӀинца гурахь кхин а 

кхуьур ду тоьллачу xlyx, дикачу дилхалахь дерш. Маса йетт хир бу сан 
тӀаккха бежехь?

«Со-м дешархо вара. Суна хьалхе ду колхозехь къахьега. Сайн 
каникулашкахь сайна ма-тов лела вай со!», – бохуш, кхерсташ ца лелара 
Хьамзат, ша садаӀа дӀахецча.

ХӀор а аьхка колхозан эсий дажо воьдура. Цундела воккхавоьйла дара 
Хьамзатан шен балхах.

«ХӀе-хӀе-хӀей! – Хьамзат! Хьо хӀун деш ву? ХӀун карийна хьуна цигахь?» 
– бохуш, мохь бетта велира оцу хенахь, накъостана сагатдина, СаьӀид.  

«ХIинцца-а-а! Охьавус-су-у!» – жоп луш, мохь туьйхира Хьамзата 
СаьӀиде. Амма, хьалаволучул а хала дара, охьанехьа ван. ДӀехьабиллина 
ког ца соцура. Экъанна тIе йаьлла корсам, орам гомха хиларна, атта 
бухболура. Цкъа шаршахь, йухаметтахӀоттале, цхьанхьа кхетта ваьржар 
вара. СаьӀида, иракарахӀиттош а, хьехамаш беш a, гlo дора накъостана:

– Сих ма ло! Аьтту aгlop билла ког, цигахь зуьгалге  йу экъа. Хьожу-уш, 
восса!

Хьамзат лазаварна кхоьрура СаьӀид.
Чувоьссина воллуш, легIано-о  экъа йолуш меттиг йара. Цу тӀехь 

шаршарна кхоьруш, лекха бол-болчуьра корсам а лоцуш, охьаоьхура иза. 
ЦӀаьххьашха, ша тӀехь санна, берриг корсам а айбина, чутекхира. Цуьнан 
ирсана санна, и экъа цхьана цӀийнан чоьннал йолчу меттехь кхачош йара.

Лаза ванний а ца вира иза, цхьа там болуш, гlайби тӀехь санна, корсам 
тӀехь чу а веана, ниссачохь сецира. Амма, хьала а гӀаьттина, у санна йолчу 
экъане йухахьаьжча, цхьа тамашена хӀума дайра цунна! Экъан тӀехь, 
йаздича санна, тайп-тайпана тачанаш: цхьадерг – йозанах, хьаьркех, 
важадерш – акхачу а, кераӀамийначу а дийнатийн суьртех тера.

Дикка хьаьжча, цхьана адамаша шена тӀехь леррина къахьегна 
хеталора экъа.

– Маца? Хьан?
«И хаа дезаш ду» боху ойла а сецна, СаьӀидана тӀе веара Хьамзат. Барза 

шен орцахочул хьалха доьссинера охьа. ХӀинца, йуьстахдаьл-даьллачу 
эсана а леташ, шен гӀаролехь Ӏаш дара жӀаьла.

СаьӀид, къайллаха накъосте а хьожуш, жимачу уьрсаца, цхьацца гома 
хадийна чкъор нисдеш, гӀожана куцдохуш воллура. ХӀинца, Хьамзатана 
кхерам тӀехбаьлча, и хьовзор марзделла, дагах гилгаш дуьйлура цунна.

– Цхьа а экха дисний-техьа оцу орцахь? Вай майрра лела мегар ду 
хӀокхул тӀаьхьа кхузахь! Bopxl ломал дехьа даьлла хир ду массо экха!

Хьамзат, хьажа йуккъе шад а хӀуттуш, вистхилира:
– Хьо велахь а, Барзас, цхьа тӀеман олхазар доцчунна, дуьне-м гатдийр 

ду царна, ша жимма доккха хилахь. Хуур дара хьуна, цо попа тIе тесна 
салор дайнехь! TIe, хьуна ма моьтту, эрна вахана а ца хиллера со оцу 
орцах!

– Хаьа суна-м, дехкашна тебачу салорна тӀаьхьаваьлла хьо леллий! – 
Ӏоьттира йуха а СаьӀида. Хьамзат, шена ца хезначуха, накъостана хала ца 
хетийта, сацавелира, вист ца хуьлуш.

Суьйренца эсий, дикка са а даьӀна, хьалагӀевттина, дажа дуьйладелира. 
КӀедичех цхьа наггахь дерг-м хӀинца а дара Ӏилла лууш. Уьш а, шина 
Ӏуьно, маьхьарий а тоьхна, хьалагӀовттийра.

Малх, чубуза гергабахана, цӀийлуш, охьалахбелира. Эсий, дуьзна, 
туьппалгаш санна а хилла, цӀехьа сатесна, новкъа охьадаьхкира.

СаьӀид, шен гӀуллакхаш чекхдевлча, Хьамзатана уллехьа а гӀерташ, 
хеттаршка велира:

– Хьайн десара дийца, Хьамзат, хьайна гинарг!
Хьамзат, цӀа лахка безам болуш, эсий тIегоргдеш вара. Цунна, гӀо деш, 

шен къорза гӀаж а ловзош, эсашна гуонаха СаьӀид а хьийзара.
Цкъачунна, къамеле вала ца кхиавора и шиъ. Эсий новкъа девлча, 

Хьамзата доцца дийцира шена дайнарш.
ХӀумма а ца гиначу СаьӀидана дагахьбаллам хилира, Хьамзатаца ша 

цавахарна.	
– ТӀаккха воьдуш, оьш-оьшург а эцна, цхьаьна гlyp ву вайша, – аьлла, 

барт хилира цаьршиннан.
Йуьрта йуххе кхаьчча, эсий, ловза а ловзуш, ида дуьйлира. Суьйранна 

шайна лучу шуьре сатесна хир дара цара.	
Шина Ӏуьнан а дийзира болар эца. 
Шен хеннахь тӀаьхьа ца кхиъча, цхьаъ вукхунах къаьста хала эсий, 

меттигашкахь кега а лой, хала хуьлура фермехь дӀанисдан. Делахь а 
техкина шайн-шайн цIераш йара церан: «Дебей», «Седей», иштта кхин а, 
хӀоранна а, дика йевзаш. Цкъа а ца тилалора ши кӀант, уьш догӀ-догӀучу 
дӀатардеш. Эсий лаьттийлаш хаза цӀена хуьлура. Цу техь кхачам хилар 
чӀогӀа лардора Хьамзата. Массо а кӀаре хьожуш, чекх а волуш, шен-шен 
метте уьш дIа а нисдой, кегийчу нойш чу а йуттуш, дукха хан йоцуш 
йаьккхина, шелйина шура мало вулура иза эсашна. СаьӀид, шелйан 
хӀоттийнчуьра, шура тӀекхоьхьуш вара.

Оцу тӀехь белхан де чекхделира.
Хьамзат цIа кхочуш, йекхайелла, дуьхьалйелира цуьнан нана Маржан.
 



35

Орга - 2023 (2)
Тахана, цхьа хӀума хилча санна, гӀийла хийтира цунна кӀант.
– Муха чекхдели де? Могуш дарий эсий?
Хьамзата, цуьнан дагара хууш, вела а велла, жоп делира: «Ма кхера хьо, 

нана! Де дика чекхдели! Сингаттам болуш хӀума дац! Цхьабакъду, Барзас 
шен мехалалла-м гайти суна. Дуьне марздинера кхуо тахана салорана. 
Дика эр хир ду кхуьнах! Ткъа важадерг – ас тӀаьхьа дуьйцур ду хьуна. 
Дагахь доллучуьра цхьа дехар дайтахьа хьайга, нана?»

– Дехьа, дукхавахарг!
– Iа дуолале, цхьа топ эцахьа суна! Таллархочунна эраца топ ма оьшу!
Хьамзатан цхьадолу лаарш генадовлале дӀадерзош йолу нана ойлане 

хилира эццахь. Цхьаболчу нанойн амал къобал ца йора Маржана. Дикачух 
а, вочух а доьзалхо кхето хууш йара иза.

Ойла йина-а, жоп делира нанас кӀантана:
– Дика ду, со цкъа Маких дагайер йу. Цуьнга хьан Барза а Ӏамадойтур 

ду вай талла. Топ-м хала йац. Ас, хьо талла Ӏемичахьана, оьцур йу! 
Кхочушхуьлий тIаккха хьан дехар?

– Хуьлу! Муха ца хуьлу?! – ненан аларх кхаъ хилла, Маржанна 
маракхийтира Хьамзат.

ДӀаэхара денош.
Денна кханенаш йохку ши кӀант, хӀинца а вахаза вара тIехь йозанаш долу 

экъа йолчу. Нахалахь «Хан тоьхна гола» цIе йара и Ӏуьллучу меттиган,
Макшерипа дийцарехь, дукха хьалха заманашкахь йазйина хиллачух 

тера дара иза. Цо шен дендега йийцийтина, цуьнга шел хьалхарчара 
хьехийна, кхеран ворхӀе а дегара охьайогӀура цуьнан ширалла.

– Хьалха заманахь, эргӀистой цӀе а йолуш, цхьа къам даьхначух тера 
ду кхузарчу меттигашкахь. Цаьрца Мохк къуьйсуш, дуьххьара Шотойн 
лаьмнашкара йеанчу цхьана жимачу нохчийн тобано, тӀамца шега царна 
хӀума далурдацарх кхетча, цхьацца хӀилланашца бовдийтинчух тера ду 
уьш хӀокху махкара, – бохуш, дийцира Макшерипа, и экъа йазйар цу 
тобано диначу хӀилланех цхьаъ хетарера тидамаш а лоьцуш.

Цу дийцарца доьзча, экъа цхьа къайле шеца йолуш йара. Цуьнан ойла 
йора шина кӀанта тахана а, «мила кхуьур вара-техьа цуьнан дуьхе» бохург 
дагахь а долуш. 

Де, цхьа Iу воцу жа санна, йаьржина мархаш а йолуш, тевназа аьхна 
дара.

Хьамзат, СаьӀид, бай тIе а хиъна, хабар тасаделла воллура. Генадоццуш 
дежаш долчу эсашна хьалха хиъна, сема Барза a Ӏара.

– Стенга хьоьжу вайшиъ? Со-м вац хьан дагахь долчух кхеташ? 
Дийцахьа, хӀун ду вайшинна новкъарло йийриг? – бохуш, хаттарш дора 
СаьӀида.

– СаьӀид! – аьлла, эххар а вистхилира Хьамзат, ладоьгIна-а. – Вайша, 
дукха сихвелла, цигахь кхочушдан хӀумма а дац. ПаргӀатехь гlop вайша 
цига бохуш, Ӏара со-м. Цу доллучу тIe, ас Маржанна дош ма делла, «Хан 
тоьхначу гоьла тIе» Макшерипца бен гIур вац аьлла. Ткъа иза хӀокху 
деношкахь кхуьуш вац. Колхозан цхьа гӀишло йечохь болх беш ву иза. 
И йина йаьлча бен, цуьнан цхьанхьа волийла дац. – Йуха, сецна-а, 

тӀетуьйхира цо: – Хьуна иштта сиха цига ваха лаахь, со сарахь Маких 
кхетар ву. ТӀаккха цхьаъ дер вайша!

Дешан маьӀна сиха дечу СаьӀида йуха а, резавоцуш, эккхийтира: 
«Цуьнга хьоьжуш ваьлла вайшиъ-м хӀокху хене а. ХӀета Ӏийр ву-кх вайша, 
аьхке дӀайаллалц!»

Оцу дешнаша тӀаьххьара а карзахваьккхира Хьамзат.
– Дика ду! – элира цо, сацам боллуш. – Со-м делла дош ца дохо гӀертара. 

Делахь, кхана гӀур ву вайша цига! Къайлаха бан беза кечам. Хиъча, 
вохуьйтур вац вайша, охьа а хецавелла, цхьанхьа лазорна кхоьруш.

Хила беза кечам бийцаре а бина, дан леринарг билгалдира цаьршимма. 
Карахь, тӀехь а йахьа йезарг билгалйаьккхира. Новкъавалар, – малх 
кхетале, синбилгало йолуш, массо а вижина волуш, хилийтар сецира.

Суьйранна, Ӏаржйелча, жомгӀа а, бел а, лами бан гӀожмаш а, машшаш а 
эцна, эвлан йисте а вахана, уьш йараш йуккъехь къалайехира. Цигара цIа 
веъча, чохь йовха йу аьлла, бехказло хьовзийна, и шиъ, уча мотт биллина, 
охьавижира. Шаьшшинца дахьа тетрадь, къолам диллира гӀевланга.

Ӏуьйранна СаьӀид велира хьалха сама. КӀуртийсича санна, марха а 
йолуш лаьтта стигал серлайала йоьллера, седарчий нилха а девлла.

– Самавала! – аьлла, белшах муьшка йира СаьӀида накъостана. 
Хьамзата хьем ца бира самаволуш. Ша бӀаьргаш боьллушехь, стигала 
хьала а хьаьжна, садаьржаш гича – «Кечло! – олуш, хьала а гӀаьттина, 
тӀе хӀума йуха сихвелира иза. КӀадо СаьӀида а ца йира. Халла хезаш, 
вовшашка луьйш, кеч а велла, байбеш ког буьллуш, лечкъина кех а 
ваьлла, шаьшшиммо эвлан йисте баьккхина некъан гӀирс схьа а эцна, 
дуьхь-дуьхьале лоьцуш, йум ийцира шина кӀанта. Кху шинна ца гуш, 
тӀаьхьатасаделла Барза а доьдура.

Лома йуххе хӀара шиъ кхочуш, йайн цӀийелла малхбале серлайелира. 
Сихо йечохь дара гӀуллакх.	

Хьамзат, цхьацца ког а буьллуш, наггахь йуха хьожий, накъосте вист а 
хуьлуш, ирханехьа хьалавоьдура ирхох. Йуьхьенца къар ца луш, шен ма-
хуьллу тӀаьхьа гlepтара СаьӀид. Иштта дIаоьхуш, ирхо шарлучу кхечира 
хӀорш. Кхузара хьала, текхний бен, ког баккхалур бацара.

СаьӀидан тӀаьхьависа дийзира. Хьамзат шен карарчу цхьана белаца, 
кхиболу гӀирс СаьӀидехь битина, хьалатаьӀира, бел летачохь ког таса киртиг 
йоккхуш, шерачохь виълар текхаш, сих-сиха СаьӀиде муш кхуссуьйтуш, 
цуьнца шайн гӀирс хьала а оьцуш. Цунах гӀо хуьлуш, тӀаьхьа СаьӀид а 
гӀертара.

Кхоч-кхочуш, экъан тӀе кхечира ши «турист».
– Гой хьуна? – элира Хьамзата накъосте, къаьсташ долчу йозанна тӀе 

пӀелг а хьажош.
Корсам дӀайаьллачу экъан тӀехь сацавала хала хир дара. Иза хууш 

беанера кху шимма лами бан гӀирс: ши гӀаж а, машшаш а, жоммагӀа а. 
Хьамзата, сихха жоммагӀица гӀожмашна киртигаш а йаьхна, тӀегӀанийн 
метта муш а боьхкуш, лами бира.

Пен санначу берда тӀехь лами то а бина, дика дӀа а хӀоттийна, экъан 
тӀера йоза схьаэца шаьшшиъ кечлуш, ирхонах хьаьлагӀертачу Барзех 



37

Орга - 2023 (2)
бӀаьрг кхийтира шина кӀентан. Биллинчохь ког ца соцуш, чутекхаш, хьала 
ца кхачалора иза.

– Дало цӀа гӀо! – аьлла, дIадахийта дагахь, човхийра СаьӀида жIаьла.
Амма цӀа гӀо бохург цу човхорах хӀинца цкъа Барзица хир долуш дацара. 

Мичхьа биллича бакъахьа дара-те ша ког бохуш санна, хьаладоладала 
аьтто лоьхуш, дӀасхьауьдура иза.

Хулхулон басеш гуттар къагош, хӀинца дуьнен чу йаьржира маьлхан 
зӀаьнарш. Ламанца шийла xlo а ловзош, тайна, хаза йара Ӏуьйре.

– Со валлалц, ахь лами сацабе! – аьлла, СаьӀид бухахь а витина, хьала а 
ваьлла, экъан тӀера йозанаш схьаэца хӀоьттира Хьамзат.

Иза къолам буйнахь лелаш вара. Цхьа а зарал тидамза ца йуьтуш, 
тетрада тIе йаьккхира цо экъа. Ша ма-йарра. Ша ваьлча, леррина йозане 
бӀаьргтоха лами тIе СаьӀид валийтира цо.	

– Вайшиъ гурахь школе вахча, дийца xlapa башха хӀума ду, – аьлла, 
шена дайначух тамаша беш, охьавоьссира иза экъан тӀера.

Йуха, шаьшшимма цӀа бахьа беза гӀирс дӀа а хьарчийна, дIаваха 
новкъавелира. Xlapa шиъ йуьрта кхочуш, балха даха арадуьйлуш дара 
адамаш. Йуьртаца генна арахь бежаш гора колхозан бажа а. Эсий арадоху 
хан а тӀекхаьчнера.

Хьамзат, СаьӀид меттахь ца карийча, сел Ӏуьйрре и шиъ ловза вахана 
моьттуш, довдан кечйелла йара Маржан.

Нана чуьрайерйуй хууш, чӀогӀа кхоьруш, керта веара ши кӀант. 
Цаьршиннан ирсана санна, тӀаьххье керта Макшерип кхечира.

Маржанан багах дош далале, вистхилира иза:
– Кхаьршинна дов ма делахь! Со цхьаьнаволуш санна, чакхдаьллий 

хаьа суна кхаьршиннан гӀуллакх. Даймохк безна ца Iаш, бовза а лаьа 
кегийрхошна! Суна хаавелира xlapa шиъ, эвлах волуш. ЦIа ван хьевелла 
меттиг хилахь, тӀаьхьа гlop-кх аьлла, дӀавахийтира. Xlapa шиъ, цхьадика 
цӀакхечи! Со реза ву кху шинна! – белшаш йегийра цо, Маржанна хьалха 
воьхна хеталучу шина «туристан». ХӀазарш деш хьийзара, гӀаддахана, 
хьесталучу Барзин цӀога.

– Ой, хьо а даханера кхаьрца?! – аьлла, кӀезана тӀевирзира Макшерип. 
Хьажал цуьнан сирлачу бӀаьргашка! И стаммий меженаш! Хьо-м борз йу, 
хьуо ма йарра! Тоьар ду кхуьнан кхабар! Ӏамо деза хан хӀуттуш лаьтта 
кхуьнан. Со кестта болх бина волу, тӀаккха хьовсур ду вай кхуьнах хӀун 
хуьлу!

Хьамзатан йуьхь йекхайелира, Макшерипа аьлларг хазахетта.
Маржан а оьгӀазйахарх йастайелира.
– Вало, хӀума йаа шиммо а! Де долу! Эсий а хир ду дажа даха сиха...

Йуххе гӀертара гуьйре.
Дика кхиъна догӀура эсий. Кегийчу гӀабакхийн тӀемех тера маӀаш а 

йевлла, эсийн ларданера довлуш дара уьш.
Хьамзат воккхавийна а ца волура, дуьххьара шена «Элан» бӀаьштиг 

тӀехь, чуьппалгаш санна, маӀанийн йуьхьигаш тосайелча.
Воккхачу Ӏуьне эсий дӀадала деза хан йара гергагӀертарг. Дика дакъа 

дара иза колхозехь. Цхьаьнна а хир дацара кхин хьийкъиний, тоделлий 
эсий. Цундела самукъадолура Хьамзатан тӀекхочуш лаьттачу гуьйренах. 
Цуьнца цхьаьна дагайогӀура школе воьду хан а. Аьхкано шена кӀезиг 
байна дешаран накъостий гape сатеснера цо. Каникулаш дIайуьйлайелча, 
экскурсешкий, колхозашкий дӀасабекъабеллера берриш а.

Керлачу дешаран шарахь вовшахкхетча, дийца хӀуманаш ӀаьӀна хир 
дара хӀораннан а. Ша дуьххьара школе воьду де дагадеача, Барзина тӀехь 
соцура Хьамзатан ойла. Цунна дика хаьара, ша цунах лаьцна дийцича, 
берашна хазахетар дуйла.

Барзех хӀинца цхьаммо а кӀеза эр дацара. Доккха эр хиллера цуьнах. 
Массо меже а йуьзна, ницкъ боьссинера цуьнан дегӀе. Хьамзатана тӀаьхьа 
гӀоьртий, наггахь зӀе хадош, дихкинчуьра хеца а лой, хьуьнах талла даха 
гӀертара иза. Амма Хьамзата, хьостий, схьа а лоций, дӀадоьхкура.

Макшерип гучу ца волуш, дикка денош дӀадевллера. Цхьана Ӏуьйранна 
Хьамзат хӀума йаа охьахууш, веана, неӀарге хӀоьттира иза.

Цуьнах бӀаьрг ма кхийтти, Макшерип Барзега хьажархьама веана 
хийтира Хьамзатана.

И бакъ хилар билгалделира, цуьнан хаттарш ма-хеззи:
– Сахьийзадой Барзас? Дукха дарста-м ца дина ахь иза? Дерстича, 

ловзар бен, кхин хума дагахь ца хуьлу эрана! Хьажийтал со цуьнга.
– Цхьа кӀира а ду, ас цунна дуззалц доьша ца лун-м, вайша кесталгIа 

талла водахь а бохуш, – элира Хьамзата, Макшерипана хьалха а волуш.
Делахь, хьаха веза вайшиъ цо пхьагал муха лоцу хьажа олуш, Барзех 

бӀаьргтоха, Хьамзатана тӀаьхьа аравелира Макшерип.	
 Эццахь барт хилира цаьршиннан, дуьххьара тахана Барза «талла» 

арадаккха.
Шаьшшинца Барза а эцна, эвлан йисте вахара xlaра шиъ. Цо дан дезачух 

лаьцна Макшерипа хьехар дира Хьамзатана. И кхочушдеш, цхьана йеа-
пхеа минотана йуьстах а ваьлла, Макшерипа лелориг Барзина ца гойтуш, 
дуьхьал а ваьлла, иза ледеш, хьестаран суртхӀиттош, лаьттара Хьамзат.

Оцу хенахь Макшерип, бацах йуьзна пхьагалан цӀока шерачу охьа а 
йиллина, цуьнах тесначу тӀерган йуьхьиг буйна а йоьллина, цхьана кӀаг 
чу дӀалечкъира.

Иза къайла ма-велли, Барзина йуххера дIа а ваьлла «Ссуь! Ма 
йухийталахь, Барза!» – аьлла, мохь туьйхира Хьамзата.

Оцу дешнаша меттахдаьккхина Барза, ша долччохь тоха а делла, ши 
лерг дусийна, соцунгIа хилира цхьана минотана. Йуха, бай тӀехула йедда 
йоьду «пхьагал» а гина, бӀаьрг-негӀара тухучу йукъана шозза-кхузза 
кхоссаделла, цунна тӀаьхьа а кхиъна, иза хьекхо дуьйлира Барза.

Кхин хазахетар ца дисира Хьамзате дан. Ша волччохь кхоссалора иза, 
воккхавеш.

– Иштта хила деза эр! Ирс долуш хилла хьо, Хьамзат! – аьлла, тӀехьаьдда, 
Барзера пхьагалан цIока схьа а йаьккхина, цунна жижиган тӀус  тесира 
Мак- шерипа.

– Вон ца йолий Барзас йуьхь-м, Хьамзат. Цхьаьна даӀам лаца гlyp 

ву вайша кхуьнца. Нагахь xlapa цигахь а иштта майра хилахь, кхуьнца 
муьлххачу а экханна тӀаьхьавала мегар ду. Майралла йу эрехь коьртаниг, 
– бохуш, къамелевелира Макшерип.

– Ткъа тIах-аьлла хилар?
– Изий, ницкъий-м хьала а, охьа а оьший-ца!
И де, Хьамзатана чекх муха дели а ца хууш, сиха чекхделира. 

Иза ойланашка оьхуьйтура кхана догӀучу дийно. Дийначу экханна 
дуьхьалхӀоьттича, Барзас бӀокъажорна кхоьрура. Буьйса а наб йоцуш 
йоьдура. Сих-сиха аравуьйлуш, Барзина гуобохура Хьамзата: «Ледара ма 
хилалахь! Эхь ду хьуна вайшинна!» – бохуш, эр хьеста а хьоьстуш.	

КӀант иштта саготту волуш, Маржан а йацара набкхеташ. Делахь а, иза 
шен хенна дӀа ца вижча, оьгӀаз а йахана, тӀечевхира нана:

– Хьо тховса дӀавижа дагахь а вуй? Сахиллалц, иштта лела-м ца 
воллу хьо?

Ӏуьйранна, Хьамзат самаволуш, Барза лета хезара.
– Хьо самаваьллий? – аьлла, кӀанте хаьттира Маржана. – ЧӀогӀа 

карзахдаьлла ма ду Барза тахана-м. Садаржа доьлчахьана, иштта леташ, 
цӀийзаш а ду-кх иза. Вало, ас йуург охьайуьллушехь, хьастий, саца 
мукъане а дел иза. Эсашна тӀаьхьавоьду хан а йоллу хьан хуьлуш.

Хьамзат цец ца ваьллера Барза летарх, шена иза мича бахьанина лиэта 
хаьа дела. Селхана санна, ша талла дигаре сатеснера цо. Цу тIе, сарахь 
дузоза, меца а дара иза.

Хьамзат араваьлча, кхин тIе а карзахделира Барза. Хьаьстича а, гӀуллакх 
ца хуьлура. Оччухара  дала гlepташ, тӀехьарчу когаш тIе а хӀуьттуш, 
дӀадетталора. Кхин иза саца а ца тигна, кӀари чу доьллира Хьамзата...

Делкъана Хьамзат хӀума йаа веача, Маржана элира: «Сихха хӀума а 
йаий, Барзица Маки волчу гӀуо, хьоьга хьоьжуш Ӏийр ву ша аьлла цо. Со 
гlyp йу СаьӀидаца эсий дажо».

Хьамзат, кхин хӀума йууш ца Ӏаш, цкъа-шозза мижарг а кхаьллина, 
араиккхира.

Макшерип кийчча Iаш хиллера. Хьамзат Барзица уьйтӀа кхочуш, коча 
тесна шалгуон топ а, йукъах гӀап а йолуш, араваьлла, шен буьйнара 
таллархочун ижу чутосу бой Хьамзате а кховдош, вистхилира иза: «Эхь 
ду-кх Барзина, вайшинга цо хӀара йаьсса цIа йаийтахь», – аьлла.

Макшерип хьалха а волуш, новкъавелира жима ши таллархо. Эвлах 
ваьлчахьана, бехачу лома йуххе кхаччалц дӀайоьдура колхозан хьаьжкӀаш 
йийна аре. Ломана гергахьуо йолчу майданашка буьйсанна хьаьжкӀаш 
йаа марзделлера цхьа ши даӀам. Церан меттамотт мичхьа бу хаьара 
Макшерипана. Цига ваха новкъаваьллера и шиъ. ХьаьжкӀашна гуотесна, 
хьаьвзина ваха везаш бара некъ. Шарал бахбелира иза Хьамзатана. Цунна 
лаьара, сихха кхочучу дIа а кхаьчна, Барзас даӀам лоцуш ган. Дозаллица 
хьоьжура иза, ша хала йухаийзош, сецош, далочу Барзега. Цо, корта а 
ойбий, дӀасахьийсо сирла бӀаьргаш цкъа тӀехӀиттина экха гена гӀуриг 
цахиларх хӀинца тешара Хьамзат.

Лекхачу ломах охьадогӀуш, текхна басенаш а йолуш, цхьа дукъ дара. 

Оцунах хьала, и шиъ леташ, деана, нисса хьалха, итт-пхийтта метр бен 
гена хир доцуш, лу  хӀоьттира схьа.

ЦӀаьххьана адамаш гича, доьхна, ша долччохь когаш а бетташ, дӀаэккха 
дага ца догӀуш, детталора иза.

Иза кхеро, Макшерип топ кхосса дагахь хилира. Йуха а, ца кхуссуш, 
топ охьа а йерзийна, вела а велла, вистхилира иза цуьнга: «ДӀадада сихха, 
тхоьца Барза дуй ца хаьа хьуна?»

Шен цӀе йоккху ма-хеззинехь, цӀаьххьана дӀакхоссаделла Барза 
Хьамзатан карараделира. Эцца тӀекхеттачу Макшерипа иза, катоьхна, 
схьалецира. Оцу минотехь лу-м, мох санна, къайладелира.

Барза, иза экха дуй а ца хууш, йуьхьанца цунна тIе ца кхоссалуш Ӏийра. 
Ткъа лу хӀинцца диначу цӀечу эсах тера дара, дӀадаккха хӀума доцуш...	

Ши таллархо цигара жимма дукъаца хьалавелира. Дукха лакха и шиъ 
валале, цуьнан басенашца дӀадоьрзуш цхьа некъан гечо дара. Цу тӀехула 
дӀа а вахана, цхьана тӀулган ринжина йуххехь сецира xlapa шиъ.

– ХӀинца хуур ду-кх вайшинна, Хьамзат, Барза муха пхьу ду! – аьлла, 
шегара топ ринжица дIа а хӀоттийна, ваба а гӀортийна, ринжица лаьтта цхьа 
экъа схьахерйира Макшерипа. ГӀеххьа, бертал а воьжна, стаг чувалалур 
волуш, хьех гира Хьамзатана.

«ХӀокху чохь йу-кх хьуна, Хьамзат, и гаур. Нагахь Барзас, чу а даьлла, 
аратасахь, вайшиннан карахь а хир йолуш. Кочара зӀе дӀа а йоккхуш, 
кечдел хьайна иза, ас лелориг ца гойтуш, дуьхьал а хӀотта. Иза хьеха чу 
даьндолу амал йан воллу со».

Макшерипа, ша леррина оцу гӀуллакхна деана жижиган дакъош 
тесира хьехан берте а, чу а. Йуха, Хьамзате хьехан берте а даладайтина, 
дӀахецийтира Барза.	

Селхана дуьйна дуучух бат тохазчу Барзина, хьехан берте ма-кхеччи, 
жижиган хьожа кхийтира.

Лаьттаца-а, хьожа йоккхуш, жижиган дакъошна тӀаьххье хьехан чоьхьа 
делира иза.

– ХӀинца ладугӀуш хила хьо, Хьамзат! – аьлла, шен кара ваба а эцна, 
хьехан берте дӀахӀоьттира Макшерип. Ши-кхо минот хан йаьллера, Барза 
хьеха чу даьллачул тӀаьхьа... ХӀинццалц схьа йа «хьап» а, йа «ӀанцӀ» а 
дацара Барзин схьахезаш.

Макшерипана а гӀеххьа дага хӀуманаш даьхкира оцу хенахь:	
«ЙуьхьӀаьржахӀуттуш ца воллу со Хьамзатана хьалха? Кхечухьашхула 

арайолийла хилла-те цуьнан?» – хаттарш дора цо ша-шега.
Хьамзат а вацара ойланаш ца йеш.
«Хи буха дахча санна, тӀап-аьлла, дӀа ма дай иза-м!» – делира цуьнгара, 

кхин са а ца тохаделла.
Оцу хенахь хьеха чохь Барзас гӀигӀ-гӀ-гӀ! – олуш санна, хетаделира 

Макшерипана.	
– Са-ц! – аьлла, Хьамзате куьг а ластош, хьеха берте охьалахвелира иза. 

–Моха йеш ду! ГӀигӀ ду хезаш!
Цул тӀаьхьа гӀалх-гӀалх аьлла, латар а долуш, хьаьрчира Барза хьеха 

чохь. Дап-дип, бохуш татанаш хезара хӀинца цу чуьра. Дукха хан йалале 

дур деара берте.

Вортанах кхозаделла Барза а долуш, мелачу цӀийх а йуьзна арайедда 
йогӀура даӀам. Хьехан бертехь, иза араэккхашехь, Макшерипа, ласттийна, 
коьртах ваба туьйхира цунна. Цо тентагйаьккхина, охьайуьйжира даӀам.

Иза охьайожарх дӀадала доллуш дацара Барза. Ворта дIа ца хоьцуш, 
буьрка санна, керчайора цо даIам.

Вела а воьлуш, хьоьжуш лаьттара ши таллархо Барзас лелочуьнга.
– ХӀинца тоьар ду! Сацадел xlapa, ас кхунна урс хьоккхушехь! – аьлла, 

даӀамна тӀе хӀоьттира Макшерип.
– Гой хьуна, эр хилла даьлла Барзех! ХIумма а вон дуй, дуьххьара 

лаьцна экха?!  Тховса дика кхаба мегар ду Барза, – бохуш, даӀам тилийна а 
ваьлла, йерриге меженаш йуха цӀоки чу а йерзира Макшерипа.

Хьамзатан лер сецнера, хазахетта. Хьалха шаьшшинна лу тӀеӀоттаделлачу 
кхаьчча бен, вист ца хилира иза.

– Маки! – элира цо, шаьшшиъ цига кхочуш, – Барза оцу луна 
чукхоссаделча, иза саца хӀунда дира ахь? Вайшимма иза а дийна хиллехь, 
кхин а дукха хир дара вайн жижиг.

– Лунаш кӀезиг ду вайн махкахь, Хьамзат. Цул сов, шен са чӀогӀа дезаш 
экха а ду лу. Барзига иза лацалур дацара. Цунна тӀаьхьадалийтинехь, 
тховса а вайшиннах схьакхетар дацара эр. Ткъа вайшинна даӀам лаьцча 
тоьлуш дара, йерстана йаттӀа йоллу и пекъар лела а дитина.

Ши таллархо цӀа кхечира. Йоккхайеш, дуьхьал а йаьлла, маравоьллира 
Маржана кӀант. Лула-кертара бераш а, баккхийнаш а баьхкира сирачу 
даӀаман цӀокане а, жижиге а бӀаьргтоха. 

Суьйранна, массо дӀа а вирзина, шаьш дисча, хьехар дира Маржана 
кӀантана:

– Дика хета суна, хьо талла Ӏемаш. Иччархо санна, топ нийса тоха Ӏама 
веза. Гуьйре йоьлча, дала дезачу эсий дӀаделла ваьлла, сих-сиха хир йу 
хьан талла воьдийла. Цкъа хӀинца эсий ду ахь Ӏуналла деш, церан тергойар 
а, тидамбар а хьуна тӀехь ду. Дикачу цӀарца чекхдаккха деза ахь и хьайн 
декхар, кхидерг тӀаьхьа а теттина...

ТӀекхечира дукха сатийсина синкъераме де! Делахь а, жим-тIама саготту 
вара Хьамзат. Иштта гӀийла кӀант хиларо даккхий синош дохуьйтура 
Маржане а.

Тахана Хьамзата а, СаьӀида а воккхучу Ӏуьне эсий дӀало де дара. Цу тӀе, 
уьш дӀалучохь хир волуш председатель а вара,

«ХӀан-хӀа, вон хӀумма а лорур дац! Тхаьшшиннан ницкъ ма-кхоччу, 
эсий дика кхио гӀиртина тхойшиъ», – бохуш ойланаш йора Хьамзата а, 
СаьӀида а. ХӀетте а, дог паргӀатдаьлла, са ца къералора.

Шуьйрачу дохнан кертахь дӀахӀоьттина бара эсийн бажа. Дилханна 
горгделла церан баккъаш, чо баьккхича, хьакхар а дер долуш дара. Цхьаъ 
вукхуьнах къасталурдоцуш, хьийкъина, таза, дика Iуналла деш, кхиийна 
дара эсий.

Амма колхозан воккха Ӏу БокӀу лерина хьоьжура эсашка: бӀаьргаш, 
лергаш, цергаш, маӀанийн йуьхьигаш – и дуьхе ца воьдуш хӀума ца дисира. 

Йуха, букъа йуккъе куьг а теӀош, когийн ницкъ зиен вулура иза...

ТӀаьххьара а, эсашка хьаьжна ваьлча, шен Iаьржа ши мекх а тодина, 
вистхилира: «Хьамзат, СаьӀид стохка дика кхиъна дара шуьшиннан 
эсий, ткъа хӀокху шара...» «ХӀокху шара» – аьллачохь, соцунгIа а хилла, 
цигаьрка а, сирник а йаккха кисана кхевдира иза.

Хьамзат, Ӏадийча санна, лаьттара. СаьӀид, корта охьа а бахийтина, 
гӀожаца лаьттахь сизаш дан волавелира. Эсий дӀалучу хьажа веанчу 
Макшерипана хьалхенгахь ца йогӀучу кепара йовхарш йаьхкира.

БокӀус, цигаьрка а латийна, парггӀат шен дош чекхдаьккхира: «ХӀокху 
шара, стохкачул а дика хета суна шун эсий. Дилханна а, догӀмашна а 
тоьлаш ду хӀорш стохкалерачел. Со реза ву, Хьамзат, хьуна а, СаьӀидана 
а!»

Эццахь вистхилаза ца Ӏавелира Макшерип: «Бакълоь хьо, БокӀу! Аьлхан 
тӀехь долу зингат стигалара хьаьжча а къаьста, боху, лечанна. Оцул а хала 
ду дикачух тоьлашдерг къасто. Хьуо дохнаца кхиъна хиларе терра, хьайн 
бӀаьргаш сирла дуйла хаийти ахь тхуна», – аьлла.

Йуха, председатель волчухьа а вирзина, тӀетуьйхира цо: «Воккхачо 
а йийр йац дохнан терго кхин дика. Аьхка малх бохбелча, эсий кӀел 
хӀитто, дика кертан го а баьхьна, тIе шач а тухуш, беда бира кхаьршимма 
Хулхулон дежийлашкахь. Эсий экам ца кхиорхьама, шелйиний бен 
ца малайора царна шура. И шелйан оьрнаш а, шаьшшиъ дага а ваьлла, 
дехира. Иштта ши Iу ву xlapa шиъ. Резахила мегар ду шина кӀантана!» – 
аьлла, цаьршиннах дозалла деш, массаьрга а дӀасахьаьжира иза.

– Дийца а ца оьшу, башха кхиийна эсий-м! Хьаьнгара Ӏемина шуьшинна, 
иштта дика Ӏуналла лело, аьлла, забаре хаттар а деш, вистхилира 
председатель.

Хьамзата эхь хета-аш, ойла а йина, жоп делира: «Тхаьшшиннан белхан 
план тхаьшшимма хӀоттайора охашимма. Йукъ-кара Макис а, нанас а, 
зоотехнико а хьехамаш бора».

– Дика гIо лаьцна ашшимма колхозан. Правленис, баркалла а кхайкхош, 
мехалчу совгӀатца декъалво шуьшиъ. ХӀинца дешаран шо тӀекхечи 
шуьшинна. Цигахь кхин а толалаш!	

Ког лаьттах ца кхетара председателан оцу дешнаша пелхьуоваьккхинчу 
Хьамзатан, фермера цIа вогӀуш. Маржанна а боккха кхаъ хилира кӀентан 
хазахетарх. Эсий дӀаоьцучохь хилла къамелаш Хьамзат дийцина ваьлча, 
йела а йелла, Маржана элира:	

– Шуьшиъ биен а воцуш леллехь, иштта хестор дацара шун эсий а, 
цуьнга хьаьжжина бен хир дацара белхан сий а. Цундела дира ас шуна 
шен хеннахь хьехар. ХӀинца гӀуо хьо наг-наггахь Макица талла. ТӀаьхьа, 
хьайна талла Ӏемича, и цхьаьнавоцуш а лелар ву хьо...

ДӀадоладелира дешаран шо. Хьалхарчу деношкахь хьехархочунна 
дийцира Хьамзата «Хан тоьхначу гоьлахь» шена карийначу экъанах, 
цунна тӀехь долчу йозанах а, иза ша тетрада тIе схьа ма-эццара, цунна 
гайта а гойтуш. 

Хьехархочунна а йуьйцу хезна хиллера «Хан тоьхначу гоьлан» истори, 
делахь а цунах билггала хӀума ца хууш, тидаме эцна ца хиллера.

– Соьлжа-гӀалахь йолчу Нохч-ГӀалгӀайн историн, меттан, литературин 

Ӏилманца-талларан институте дахьийта деза ахь xlapa тетрадь. 
Макшерипан дийцар а, экъа йаьллачу меттиган сурт а ма-дарра йаздина 
йуххе а тесна, –аьлла, тӀедиллира Хьамзатана хьехархочо.

ШолгӀачу дийнахь почте заказной доккха кехат делира Хьамзата, 
институте дахьийта.

Иза шен метте кхаьччахьана, жоп мацца хилча а тоуьйтур долуш вара 
Хьамзат.

Дешаран массо де цхьацца керлачуьнца, цхьацца халонца, хазахеташ 
а, сингаттам хуьлуш а дӀадоьдура. ХӀор Ӏуьйранна, бархӀ сахьт долуш, 
школехь хила дезара. Хьамзатан самукъадолура керлачу урокех, керлачу 
книжканех а, шена школо Ӏамочу дешарх а, дуьне довзийтарх а.

Эрна ца йойура цо школехь хан. Пионерашца гуламаш беш а, шена тӀе 
чӀагӀйинчу отрядан пенан газет арахоьцуш а, каде хьийзара, мукъа ца 
дохуьйтура борхӀалгӀачу классан дешархочо цхьа де а.

Цуьнга терра дика хаьара, хан тӀекхаьчча, садаӀа а, исбаьхьаллин 
литература йоьшуш, кино хьожуш.

Наггахь, дӀавуьжучу хенахь, дагайогӀура Хьамзатана ша эсий дажийна 
Хулхулон тогӀеш а, чайнан хьожа йеттало токхечу цанийн аренаш, хецца 
ног йетташ, ламанах охьауьду шийла шовданаш...

Гуьйре дӀайолуш, шелйала йолайелира. ГIора а дина, когаш кӀел дека 
доладелира латта. Дукха ца Iаш, доккха ло диллира.

БорхӀалгӀачу классан дешархоша, каникулаш йуьйлайелча, «Чермойн лам 
тIе» жаIуй болчу хьошалгӀа баха сацам бира. Цигахь жа кхобуш ферма йара 
колхозан. Ӏуйшна йеша йахьа книжканаш а, журналаш а гулдан долийра. 
Самодеятельни коллективо кечйан йолийра шен концертни программа.

Походе бахка лууш хьаьвзира 5-чуй, 7-чуй классашкара дешархой а.
Делахь а, некъ муха хир бу ца хууш, аьрхо дара массеран а лаам 

кхочушбан. ВорхӀалгӀачу классан дешархошна бен бакъо ца йелира 
походехь дакъа лаца.

Лахарчу классашкарчу берашна кхин гӀуллакхаш дара садоӀучу ханна 
билгалдина: охьанехьа салазаш хоьхкучийн къастамбар, шашканех,  
шахматех ловзучаралахь толамхой билгалбахар а. ДӀабахьа безаш бара 
дешархойшлахь цхьацца къовсамаш, экскурсеш а.

ТӀекхечира походе боьлху де. Хьамзата, шен накъостийн лаам 
кхочушбеш, шайца дига Барза а кечдинера.

ЖаӀуйн меттамотт болчу гондӀашкахула пхьагалш хуьлу бохуш, хезнера 
берашна.

Походе кечлучу муьрехь мукъа бацара дешархой. Массарна а лаьара, 
колхозан Ӏуйша баркалла эрриг, поход вовшахкхетийла.

Коьртачунна, каникулаш йуьйлалуш, кечам бина бевлира дешархой, 
тоьъарг книжканаш, журналаш гулдина, самукъадаьндоллучу кепара 
концертни программа а нисйина. Дика гlo лецира, команда вовшахтухуш, 
комсомолан райкоман белхахоша а. Спортивни йайн бедар а, пондарна 
оьшу цхьацца хӀуманаш а гулйелира церан гӀоьнца.

Билгалдинчу дийнахь, хьехархоша походан маршрут а хӀоттийна, 

командина хьалха вала школан пионерийн вожати волу Салман а хаьржина, 
новкъабевлира дешархой.

Кестта Хулхуло ламанах схьакъаьстина, охьадогIучу боьра кхечира 
кегийрхой. Кхузахь, команда кӀеззигчу ханна саца а йина, къамел дира 
Салмана: «Лам шен амал йолуш бу, мичча хенахь а, кӀентий! Къаьсттина 
буьрса хуьлу цуьнан хьелаш Iай. Вай низам долуш хила деза, муьлхха 
а киртиг тӀехӀоттарх, цхьа а воха ца вухуш, цхьаьний вовшашна гlo дан 
кийча а долуш. Цунах кхетий шу?»

– Кхета!
– Иза дика хета суна. Делахь, дуьйлало вай? – аьлла, берашна 

хьалхавелира Салман.
Ахках а йаьлла, деттачу лайлахула, бай-йн тӀехула дахкаран кӀур а 

хьийзаш лаьттачу ломан ирхонах нийсачу магӀарехь, хьалайолайелира 
команда.

Массо а дог-ойла айайелла вара йуьхьарлонна некъ кхочушбан.
Хьамзат, Барза йуххе а лаьцна, Салманна тӀаьхьахӀоьттина воьдура. 

Цунна тӀаьхьа СаьӀид вара.

Къамелаш дойла йацара накъостийн, некъ беха а, хала а хир болуш 
бара. СаьӀид цкъа-м хилира Хьамзате вист:

– ДIа а хеций, шен лаамехь даийтахьа Барза! – аьлла.
– ХӀан-хӀа! Цхьанхьашха дӀагӀур ду, шена лар ма туосайелли! Вай 

кхочучу дӀакхаьчча довллалц, иштта йуххехь бакъахьа ду, – элира 
Хьамзата, саца а сецна.

Морсачу  лайно, сиха бохучу когаш кӀел аталуш, ирачу цергаш йуккъехь 
шекаро санна, гӀарж дора.

Йол-йолуш ламанан даккъашка йелира кӀентийн тоба. ХӀинца беш болу 
некъ охьанехьий, ирхнехьий, гӀожмаш тӀе а тийжаш, бан дезара церан. Цу 
тIе, дохк а дара тӀетеӀаш.

Хьалхавоьдучу Салмана, сих-сиха компас  тIе а хьожуш, некъана 
талламбора.

Кхо сахьт дара, лам тӀе бевллачул тӀаьхьа цара некъ бо. ХӀетте а, адам 
дехаш меттиг ца Ӏоттайеллера хӀинца а.

Дикка некъ бинчул тӀаьхьа, берд болчу цхьана ломан йисте кхечира 
уьш. Салман, карта охьа а диллина, шаьш кхаьчнарг хIун меттиг йу къасто 
вуьйлира. Цунна гуобеш, тӀехӀиттира кхиболу некъахой а.

Салман вист ца хуьлуш, ши-кхо минот дӀайелира. Команда некъах 
тиллачух тера дара. Делахь а, цхьа а воьхна вацара. Цхьаммо ца бохура: 
«Йухахьабаьлла некъ бу». Мелхо а, буьрсачу ломо самукъадаьккхина 
къамелаш дара берийн деш.

Салмана, карти тӀера хьала а таьӀна, хаам бира команде:
– Вай жимма некъах тилла, амма дукха нацкъар ца девлла. ХӀара вай 

тӀенисделларг «Чермойн ломан» къилбехьара, «Зуьрха» боьдучу некъан 
йистера берд бу. Кхунна хаъал аьрру aгlop а таьӀаш, хӀокху дукъах 
хьаладовла деза вай. Кхузара дукха генабоцуш бу, суна хетарехь, «Горгачу 
ирзе» боьду некъ а. Оцу новкъа девлча, вай Ӏуйшна тӀе кхаьчний а ду. Же, 

кӀентий, Ӏачохь дац гӀуллакх! ХӀинца дохк а йу ийалуш, дарц дала доллий-
те, моьтту суна, вайна оьшуш санна!

Сихха гӀаьттина, хьалха а ваьлла, хьалаволавелира Салман.
Некъ йуха а бан йуьхьарлецира некъахоша. Лакхенга мел гӀоьрти а 

мох, дайн xlo а детталуш, сиха хьекха белира. Стигал, йукъ-йукъа бода а 
хӀуьттуш, кхуола йуьйлира. Дукха ца Ӏаш, лайн чимаш хьийзо дуьйладелира 
лам тӀехула. Некъахошна хӀинца ницкъбора ломан даккъашца уьдучу 
механ тулгӀенаша. Массо а тасавелла, хала воьдура царна дуьхьал а, пурх 
а.

Делахь а, и хала некъ беха бан ца дийзира церан. Кестта Салман, Хьамзат 
а нийсачу некъа тIе кхечира.

Цигахь накъостий вовшах а кхетийтина, Салмана йуха а талламбира 
шаьш тӀехӀиттинчу некъана. Команда бакъахьарчу некъа тIе йаьлла 
хиллера.

– Карти тӀехь ас билгалйина меттигаш йу хIинца вайна дуьхьалхӀуьттурш. 
ХӀинца гена даха ца деза вайн. Жимма тохаделчахьана, дӀакхочур 
ду! – элира Салмана, накъостий иракарахӀиттош. Некъахойн йаххьаш 
йекхайелира оцу хаамах. КӀадбалар дӀа а дайна, болар чехкаделира.

Шерачу ломан буьххьехь, махо тӀаьхьашха дӀа а туьттуш, ло а доцуш, 
атта бора некъ. Накъостех ца хедара тӀаьхьависнарг.

Салман даима хьалхаваьлла вогӀура. ЦӀаьххьашха сецира иза. Цуьнца 
сацавелира цунна тӀаьххье вогӀу Хьамзат а.

– ЛадогӀахьа! – элира Салмана. Механ чехкалла лагӀ мел йели а, ломан 
кийра бегалуш, тамашена татанаш хезара йуххехь. Кхиболу накъостий а 
севцира цаьршинна гондӀа. Массо а, лерг диллина, сема бӀаьрг кхерстуо 
велира цкъа Ӏаржлуш, йуха серлайуьйлуш, лаьмнийн кортошца дӀаоьхучу 
дарцан тулгӀешка. Дукха ца Iаш, цхьа колл уьстагӀий девлира гучу. 
Походан командин некъ а хадош, тӀехлилхира уьш. – Цхьаъ-м ду xlapa! – 
цецвелира Салман. – Берзалой йу-те царна тӀаьхьайевлла?

– Чехкачу махо женах а хадийна тиладелла доьлху. Цхьана кӀаг чу 
нислахь, дарцо хӀаллакдийр ду-кх уьш. Совцаде вай! – элира Хьамзата, 
Салманна хьалха а волуш. 

Цхьана минотехь, гуотесна, уьстагӀашна хьалхалилхира кегийрхой. 
Уьш йухадерзийна бовлуш, царна тӀаьххье уьстагӀийн кхин жӀуга а йелира 
гучу. Уьш а совцийра кегийрхоша.

Дукха хан йалале царна тӀаьхьакхиира, йерриг йуьхь-марш шано 
дIалаьцна, жаIу.

Царна тӀаьхьаидда, са а хаьдда, мохь биттина, йиш а хаьлла, гӀелвелла 
вара иза. Цо дийцира кегийрхошна шена хилларг:

– Ӏуьйранна, йекхна йолуш, дажо маьлхан баса  даьхнера ас хӀорш. 
Делкъал тӀаьххьа мох, дарц а даьлла, цамоьттинарг хили-кх. Со хӀорш 
ферме Дига гӀертара, ткъа кхара, маха дуьхьал а дирзина, аьлларг ца 
дора суна. ХӀинца аш гlo ца дахь, дарцо дойур ду-кх сан хӀорш. ХӀокху 
къематехула стенга даха девлла шу?	

– Тхо ца девза хьуна, Гуьрса? – аьлла, Ӏуьнна тӀе волавелира Хьамзат.
– Ой, Хьамзат, хьо вац xlapa? – цецвелира Гуьрса.

– By дера-кх! Соьца берш а бу вайн колхозера. Шу долчу догӀуш дара 

тхо-м. ХӀинца, хьо хьалха а валий, некъ а гойтуш, дӀаволало! Оха уьстагӀий 
тӀаьхьадалор ду хьуна, – элира Хьамзата Гуьрсега.

Накъостий резахилира Хьамзата аьллачунна.
 
– Шу тӀе ца Ӏиттаделлехь, ас хӀун дийр дара кхарна! Ма гӀуллакх до аш 

суна. Соьга-м догдиллийтинера шуна кхара. Билггал дойур дара сан хӀорш, 
тховса тӀаьхьадиснехь. ТӀе, со дийна вуьсий а ца хаьара. Жоьланаш-м гена 
йац тхан! Дуьло хӀета! – аьлла, хьалхавелира Гуьрса.

Кхин некъан хьовзам ца хуьлуш, маьркӀаж-бода къовлалуш, жоьланашка 
кхечира уьш. Жа шен жоьли чу а дерзийна, Гуьрсица Ӏуйн хӀусамашка 
баьхкира кегийрхой.

Гуьрса лаха бахана цхьаболу Ӏуй хӀинца а цIа берзаза бара. Уьш а, дукха 
ца хьелуш, кхеран лорах цIа баьхкира. Хьешашна дика кхача а хӀоттийна, 
са а даӀийтина, цхьана хӀусаме гулбелира колхозан жалелорхой а, церан 
доьзалш а. Массарна а лаьара керлачуьнга ладогӀа а, самукъадаккха а.

Дикка хаттарш а, къамелаш а хиллачул тӀаьхьа, Салмана хаам бира: 
«ХӀинца нохчийн а, гӀалгӀайн а, иштта кхечу къаьмнийн а эшарш а локхуш, 
хелхарш а деш, концерт хӀоттайо шуна хьешаша!»

ЧӀогӀа синкъераме дӀайахара концерт.
Ӏуйша а ца дитира шайна тӀехь хьешийн декхар. Даьхнилелорхошлахь 

хиллера дика хелхарчаш, пондарчаш а, иллиалархой а…
Арахь хӀинца а хьоькхуш дарцций, моххий бара. Чохьболчара тергал а 

ца дора уьш. Буьйса йуккъе йоьдуш бен дIа ца буьйхира синкъерам.
ШолгӀа де декхна а, хаза а деара. «Горга ирзо», гондӀа нилха, кегий а 

акхарой йуккъе лечкъаш, хьуьнан кондарш а йолуш, талла бегӀийлачу 
меттехь хиллера. ХӀор куллах бохург санна, карайора кхузахь акха 
котамаш а, пхьагалш а.

Цхьана хенахь толлуш лелла хиллера Гуьрси а. Кегийрхошца эр ма-
гиннехь, диеза гӀуллакх карладелира цунна.

– КӀентий, эр дац шуьца? – цецваьлла, хаттар дира цо Хьамзате. – 
Даьдаларг йаӀ, ма гӀуллакх хир дара, вай талла дахча – тӀе а тухуш.

– Мегар ду иза-м! – элира, дика са а даьӀна, резаболчу кегийрхоша.	
Гуьрса хьалха а ваьлла, цхьана хотешла охьабевлира уьш. Цунна 

йистехь саца а сецна, Гуьрсас хьехар дира, мила мичхьа дӀахӀотта веза, 
хьан хӀун дан деза, дуьйцуш.

Таллар дӀадоладелира.
Кегийрхой, хоти чохь бекъа а белла, вовшашца къийсалуш, маьхьарий 

детта бевлира, кӀелхаа ваханчу Гуьрсиний, Салманний тӀе экха къехкош.
Цаьршинна генавоццуш Барзица Хьамзат кӀелхиира. Хоти чуьра дагахь а 

ца хилла ши цхьогал иккхира ара. Салманна йуххехула чекхдолуш доллура 
и шиъ. ХьалхадогӀучу, тоьллачу цхьогална топ хьажийра Салмана. ГӀеххьа 
боларна лагӀделира иза. Делахь а охьа ца дужуш, таллархочун топ кхин 
йалале, коьллаш йукъа дирзира иза. Хьамзата, хьем ца беш, Барза хийцира 
цунна тӀаьхьа. Мекарниг гена ца далийтира эро. Хьакхийна, лерга йуххера а 
лаьцна, сацийра цо цхьогал. ШолгӀаниг Гуьрсас а ца далийтира гена...

Шайн хиллачу аьттонах цуьнан чӀогӀа самукъадаьллера. «Иштта хуьлу, 

дика таллархой вовшахкхетча! Вай кхин а гойтур ду тахана ваьшкара 
хьуьнарш!» – бохуш, дозаллаш дора цо кегийчу таллархошна хьалха.

Гуьрсин хазахетарх воккхавеш, Хьамзата хаттар дира цуьнга:
– Ткъа, вайн эр муха хета хьуна, воккха стаг?
– Дика хета. И доцург, хӀара гаур схьалаца ларор а дацара. Тоьпо башха 

хӀума дина а ца хилла кхунна. Дика кӀант, эр иштта дика Ӏамийна, хьо а ву! 
Зиен ца дов доггах хьегна къа а. Хаалаш и, бераш!..

Талла лелачохь дацара Хьамзатан гӀуллакх. Дешаран шо чекхдолуш 
лаьттара. «КӀирандийнахь мукъане а вагӀахьара хьо», – олий, хьовзавора 
иза накъосташа.

– ХIан-хIа! Дош хир дац цуьнах! Барза дерстина, талла дог догIучохь 
дац иза хӀинца. Гурахь цхьаъ дийр ду вай! – тӀе ца товра кӀант.

Дуьззинчу дешаран шарахь Ӏамийнарг карладоккхуш, мукъа вацара 
Хьамзат. Цхьа а тема йацара программаш тӀехь, иза ца кхеташ. Массо 
а четвертехь  а, дика хууш, чекхваьллера xlapa. Делахь а, экзаменашна 
дагахьбаллам цахирриг кечвала лаьара дешархочунна.

Тахана а, хӀинццалц санна, хьалххе школе ваха аравелира иза. Ша 
карладаьккхинарг школан гайтаман пособиш тӀехь хIор а дийнахь 
чӀагӀдеш Ӏедал дара цуьнан.

Къегина малх а хьаьжна, самукъане йара бӀаьстенан Ӏуьйре. Де а дара 
декхна, хаза хир долуш. Цхьана минотана деган хьагам хилира Хьамзатан, 
шен хьомечу Хулхулон тогӀешка бӀаьргтоха: «Ма исбаьхьа хир йу уьш 
хӀинца, сенйала а йоьлла, бес-бесара зезагаш лепаш малхехь!» – аьлла.	

Школе боьрзучу некъа тIе иза кхочуш, хьалхашхула, боккхачу новкъа 
лагIйелла-а машен йелира тӀех, цкъа а цунна ца гина нах а тӀехь. Коча 
тийсина турмалш а, фотоаппараташ а гира Хьамзатана цаьргахь. «Къоьзан-
Ӏома тIе сакъера боьлхуш хила мега уьш? – бохург дагадеара цунна. Йуха, 
кӀиранде гергахь цахиларан ойла а йина, школа йолчухьа дӀаволавелира.

ШолгӀа урок чекх а йаьлла, перемене араволуш, дежурнис хаам бира 
Хьамзате: «Директоро кхойкху хьоьга!» – аьлла.

«ХӀун хилла-те, стенна кхойкху-те соьга?» – ша-шега а хоьттуш, гӀеххьа 
воьхна-а, неӀарх пӀелг а тоьхна, директоран кабинета чоьхьавелира 
Хьамзат.

Хаза кечйинчу кабинет чохь директор а, цуьнца кхин цхьа хийра стаг а 
вара.

– ХӀара ву-кх тхан Хьамзат! – элира кхунна цавевзаче директора.
Хьамзата, маршалла а хоттуш, корта таӀийра и волчу агӀор. «Цхьанхьа 

суна ган-м гина, кхуьнах тера къежйелла маж а йолуш, бӀаьргех куьзганаш 
дохку стаг! Мичахь дара иза? ХӀан! Ӏуьйранна новкъахь!..» Шена 
дуьхьалкхетта машен дагайеара Хьамзатана.

– Охьахаал, Хьамзат! Леррина Соьлжа-ГIалара дуьйна хьоьца гӀуллакх 
долуш веана Iабдулхьамид, – элира директоро.

Хьамзат, эхь хеташ, озавелла-а, шена йуххерчу гӀанта охьалахвелира.	
Хьешо шен кехатех йуьззина йолу папка схьа а йиллина, цу чуьра цхьа 

кехаташ кара а эцна, Хьамзатехьа а вирзина, кӀеда-мерза хаттар дира:

– Ахь даийтирий тхоьга экъан тӀера схьаэцна йоза дохьуш кехат?» – 
аьлла.

– Даийтира! – элира Хьамзата, ладоьгӀна-а. «Хан тоьхна гола» дага а 
йеана.

– Оха институтехь таллам беш ду и йоза. Макшерипан дийцарца доза 
доллуш, цхьана адамашна кхерам туьйсуш, йаздина а ду цуьнан цхьадолу 
дешнаш. Схьахетарехь, нохчийн ширачу тайпанашха наха йаздина куц 
хӀуьтту иза. Ткъа цуьнан йаздар гуьржийн меттан йозанца ду. Иза чӀогӀа 
мехала керла хӀума ду историкашна. Цо гойту, вайн къоман кхолладалар 
генахула леха дезаш цахилар, вай Ӏаьрбех схьадевлла бохург цахуучара 
даржийна хетало. Оцу йозанан таллам кхачо йоллуш чекхбаккха оьшуш 
долчунна тӀаьхьакхиархьама, и экъа ган Ӏалашо йолуш даьхкина тхо. 
Хьамзат тхоьца цига ца веача вер вац хьо.

– Урокашна хӀун дан деза ас? – аьлла, дика шовкъ йоцу-уш, жоп делира 
Хьамзата.

– Тахана йукъахйуьсурш-м кӀезиг урокаш йара хьан. Ткъа кхана хьо 
хьала а, охьа а школехь хир ву! – шайца вар тӀедожийра Хьамзатана 
Соьлжа-ГIаларчу хьешо.

– ВогӀур ву-кх, тӀаккха! Цхьаъ санна, тоьлла дешархо а, башха 
комсомолец а ву Хьамзат! – аьлла, цига ваха кӀант везийла хоуьйтуш, 
вистхилира директор а.

Классехь йоккха гӀовгӀа йелира, Хьамзата ша Iилманан нах эцна 
«Хан тоьхначу гоьл тIе» воьду аьлча. Хьанна луур дацара оцу тайпанчу 
хьешашна гӀуллакх дан...

Де гӀеххьа дохделлера, лома йуххе а кхаьчна, уьш машенара охьабуьссуш.
– Хьуьлларчу гоьлах йу-кх и экъа! Хала-м ду цунна тIе кхача! – элира 

Хьамзата хьешашка.
Кхочур дара вай цунна тIе-м! – аьлла, дешархочунна жоп а луш, бӀаьргех 

дохку куьзганаш а тодина, ломах хьала бӀаьрг туьйхира Iабдулхьамида.
Ирхоне кхаьчча, Хьамзат хьалхавелира. Сих-сиха йуха а хьожуш, 

хьешашна ког соцу болу киртиг а гойтуш, хьалаоьхура кӀант. Цунна тача  
девзаш хиларна, хьем-хьовзам ца хуьлуш, гоьле дӀакхечира уьш.

– ХӀара йу-кх и экъа! – аьлла, тасавелла, цунна тIе а ваьлла, корсам 
тӀера охьа а тесна, йоза гучудаьккхира Хьамзата. – Хьуьллахь, хӀинцца гӀа 
дала тохаделла, лекха поп гой шуна? Иза дуьххьара талла Ӏемаш, Барзас 
эккхийна салор тIе даьккхина поп бу шуна.

 – Хьенан ду и Барза? – цецваьлла-а, хаттар дира Iабдулхьамида 
дешархочуьнга. 

Хьамзат, цкъа эхь хетта, цӀийвелира, йуккъехула ша Барза хьахадарна, 
йуха а вистхилира:

– Сан дара иза-м. ХӀинца дика толлуш эр хилла цуьнах. Ас вай цIа 
кхаьчча, лаахь, гойтур ду шуна иза-м.

– Мегар ду! Мегар ду! – элира Iабдулхьамида, шена гондӀашха бӀаьрг а 
кхарстош.

– Цхьана хенахь чарташна тӀулгаш дохуш меттиг хилла, куц ду, xlapa, 

– аьлла, куьг хьажийра цо лакхахь а, лахахь а басешца Ӏохкучу экъанийн 
терхешка.

– Стенах хаьа хьуна? – аьлла, хаттар дира цуьнга шина накъосто.
– ХӀокху терхешка хьаьжча, хаьа-кх. Цхьатерра, шера хир йара басе, 

маьӀ-маьӀнера экъанаш кхузара йаьхна ца хилча, схьахетарехь.
– КесталгIа йаьхна аьлла хетий хьуна уьш?
– Ца хета! Xlapa шех истанг хилла корсам ца го шуьшинна?
– Цу тӀехь бакълоь хьо, – элира, корсаме а хьаьжна, хьешех цхьамма.
– ХӀинца экъан тIе волуш суна гlo дел шиммо а! ТӀаьххье хьала 

шаьшшиъ а вала, бегӀийла йол-йолчуьра, ас санна, экъа а лоцуш.
Синтембоцу Ӏилманча санна, леррина таллам бан вуьйлира Iабдулхьамид 

экъанан. Цхьа а сиз ца дуьтура цо накъосташна ца гойтуш. Шера, олла 
а йелла лаьттачу экъанна тӀехь шаршарна кхерам боллушехь, цхьанхьа 
волуш, вукхузхьа волуш, йух-йуха хьоьжура иза куьзганчухула йозанан 
элпашка а, хьаьркашка а,

Хьамзате а йелира Iабдулхьамида турмал, меттигашка бӀаьргтоха.
Йевза меттигаш, дуьххьара гуш санна, хазахеташ, хьоьжура иза турмала. 

Хьалха схьайеана, шерра гуш йара, лайн чопа санна, стоьмийн дитташа 
заза а даьккхина, хаза лаьтта хьоме йурт. Кхин а йара цунна гондӀа йарташ. 
Йуьртана гондӀашха хӀинцца сенйелла йогӀучу арахь дежаш даьхний а 
гора. Хьалакхоьссина куй лаьтта бужур бацара церан дукхалла...

«Ма хьал долуш ду тхо, ма хаза йу тхан йурт!» – бохуш, куралла лелхара 
Хьамзатан даг чу, цаьрга хьоьжуш лаьттачохь. Иштта ойлане вахана иза 
воллуш, Iабдулхьамида шен цIе йоккхуш хезира цунна.

– Охьадиссий вай, Хьамзат?
– Девлин вай?	
– Девли! Эрна даьхкина а ца хилла. Экъа йазйина терахь а, иштта кхин 

билгалонаш а йевли гучу. Цара къастор йу хьан йурт кхоллайелла зама а ...
Буьйса ХьамзатагIаьргахь йаьккхира хьешаша. Йоккхайеш, шен ма-

хуьллу дика кхаба гӀертара Маржан шен кӀентан хьеший.
Барза а гира царна. ЗӀенах а даьлла, шен дена тIекхача гӀерташ, 

чукхиссалора иза...
Ӏуьйранна Макшерипах кхета дийзира хьешийн. «Хан тоьхначу гоьлах» 

лаьцна цуьнга дан дезаш цхьацца хаттарш кхолладелира церан.
Iабдулхьамида, ненаца къамел деш, тӀаьхьа а сецна, элира:
– Дика кӀант кхиийна ахь, Маржан. ЧӀогӀа хазахета тхуна, Хьамзат 

доллучух кхета, кхиа гӀерташ хилар. Ша иштта хиларна бахьанехь, вайн 
къоман истори хаарна, чӀогӀа гlo хир долуш гӀуллакх дина цо, и экъа йуйла 
тхоьга хаийтина... Муьлха дешар ду Хьамзата, бархI класс чекхйаьккхича, 
деша дагалоьцуш?

– Бежнийн лоьран дешар ду-кх! Бежнийн лор хилаза Ӏийр вац ша, боху-
кх Хьамзата! Колхозан правленис а бина иза цкъачунна зооветтехникуме 
деша вахийта сацам.	

– Дика историк а-м хир вара цунах...

ЮСУПХАДЖИЕВА Аза

Йахь йолу йоI

Делкъал тӀаьхье йара суьйренга лестина йоьдуш. 
Арахь тIейан кечйелла, йазйеллачу мархаша 
кхолийнера де а. Гуьйренан тIаьххьара денош дара 
арара дандезарийн диснарш. 

Цхьадолу гIуллакхаш цкъа а ца доьрзура арахь 
догIа, дарц хилча.

Шина ведарахь шовданан хи а дохьуш йогIу 
Амнат шен дененан кетIахь сецира. Амнатна-м 

дуьне а сецнера, кхоьлина. Хийистехь наха дуьйцуш хезнарг бакъ ца 
дора цуьнан даго. Мохь-орца дохуш Iийжара и, тийжара Амнатан дог 
кийрахь цIе летта. 

Йелха бен дог ца догIура. Оццул оьшуш деанчу хих бIаьрг кхетча-м, 
дуьне а къахьлора. БIагор а оьхуш, когаш бухара латта уьду моьттура 
Амнатана.

– Бакъдац, хуьлийла а дац, – бохуш ша-шега: И бакъ ца дора даго...
«КIира хьалха... кхо шо...соьга...» – бохуш, шега дина къамел 

дагаоьхура цунна, кара хIума лучу дийнахь. Ойла сацо ницкъ бацара. 
ГIора а эшна, йехха лаьттира Амнат.

Ша мича кхаьчна а ца хууш, шен дененан кетIахь хуьлу Амнат, тIе а 
хIоьттина, шега лоь шен денана а ца хезаш. 

– Ванах, йоI, хьо хьан Iадийна? Тиларчу йирзича санна, лаьтташ ма йу 
хьо?! – олуш хеза денанас. 

– Баба, де дика дойла хьан! Iадийна...Со-м ца Iадийна цхьаммо а, со 
хьуна хи дохьуш йогIуш йу-кх, – жоп ло Амната, йела а лой. 

– Хьоьга и дан ала дагахь йогIуш йар-кх со а. Дала йалий-кх хьо! 
Йалолахь чехкка, рагIу кIеларчу сирдиллинчу шина чийлик чу дотталахь 
и хи! 

– Дика ду, Баба, – олий, и хи чийликаш чу дуттий, Амнат дукха чехка 
хийисте йоьду. 

Шовдан коьртехь цхьа а ца хуьлу, Амнат йоцург. 
Шен чийликаш дуза дагахь, охьалахлой, чами схьаоьцу Амната. 
Шовда схьаэца чукховдийна чами хих буьззина схьаэцча, Амнатана 

дагатосу-кха: – «Суна хьо вовзале, буто ша бина хIунда дацар-теша 
хIара шовда? Кху тIе богIу некъ суна бевзина хир ма бацара», – олий. 
Йуха, сихха хи эца йолало, шовда, къинтIера далалахь суна, сох тахана 
цIе йаьлла хьуна бохуш, догIанах бIаьрхиш ам Iенаш. 

«Сан ойла-м цIена йара хьуна, шовда, хьо санна. Хьайниг-м хилла и, 
ша санна бен, тешам боцуш, шовда теш хилла латтал мах боцуш а», – 
ша-шега олий, хьаладузу Амната чийлик. Шен ирсо хьоьстуш, дIадаьлла 

дуьззина кхо шо хан дагатуьйсуш, шолгӀа чийлик дуза йолало Амнат.

Малика а, Раиса а кхочу цу хийисте.
Амнат гича, ший а вовшашка а хьожий, кхуьнга йистхуьлу:
– Амнат! – хьох Дала бина къинхетам бу-кх! – олу, чIоггIа аз ойуш 

йистхиллачу Маликас
Йахь дIа ца йала гIерташ, йела а луш Амната дуьхьал жоп ло: 
– ЦIенна бакъ ду-кх и. Дала динарг дерриг а ма ду диканна.
Амнат, шен хих дуьзна чийликаш а оьций, дIайолало.
ЦIенна гено дара шовда. Дикка некъ бара бан безарг. Шовданна дукха 

генайалале, мичара вели ца хууш, дуьхьалволу-кх Амнатна Iимран.
Iимранах шен бIаьрг кхетча, йилхина цIийбелла ши бIаьрг цунна ца 

гайта, лаьтта бIаьра йогIало йоI, Iадайой. 
– Суьйре дика йойла хьан, Амнат! – олуш, вистхуьлу Iимран. 
– Суьйре дика йойла хьан а, – олий, дуьхьал жоп ло йоIа.
Халла бен вовшийн гар а доцуш, дохк хуьлу хIоьттина. «Ма дика ду-

кх, хьо дохк хIоьттина!» – аьлла, дагатесира Амнатна. 
– Хьоьга вистхила дагахь веанера со, – олий, къамел доладо Iимрана. 
Са-м дац хьоьга дийца хIумма а, – жоп ло Амната. 
Са-м ду хьоьга дийца дуккха а. Сацахьара хьо со хьайга вистхилла 

валлалц. 
– ХIун ду хьан соьга алаза диснарг? Кхаа шарахь хьоьга ладегIна-кх 

ас, кхул тIаьхьа хIун ду хьан соьга дийца, зуда а йалийна Iаш волу!?
– Ас итт зуда йалийнехь а, хьо йигаза со Iийр цахилар ду-кха.
Сихха ши чийлик схьаоьций, дIайолало йоI. 
– Амнат… Амнат, собар дехьа, хьуна хилларг ма-дарра ма ца хаьа! Со 

вист хиллалц собар дехьа!
«АлхьамдулиллахI! Ма дика ду-кха, хьо дохк хIоьттина! Цхьанна гинехь, 

ма эхь дара-кха хIара» – олуш, гIайгIанечу ойланашца цIа йоьду Амнат.
ТIаьхьа бетта мохь геннахь буьсу. Цул тIаьхьа мала шовда дан йахар 

а йара гIайгIа. Кхаа шарахь дагна йезна, безамо дог хьистина шовданан 
йист шелйеллера Амнатна, дагах буто ша а беш.

Йуха а ойлано йийсаре лецира Амнат, бIаьргех леда хиш совца а ца 
туьгуш. Собар де, тов.... ХIара кхин хIун дийца воллура соьга, йалийна 
зуда а йолуш?!

Шен кетIа кхечира Амнат, кхин са а ца доIуш, ши чийлик охьадилла 
ца хIуттуш.

Дуькъачу дахкарна ков а ца къаьстара. Шена дуьхьалйаьллачу ненан 
тидам а боцуш, лаьттара йоI кетӀахь, шена дуьхьалвеанчу Iимранах цец 
а йаьлла. 

– Ванах, йоI, хьо лома йахна-м йацара и хи дан? – олуш, йистхиллачу 
ненан аз хезира Амнатна. – Хьан да ма ву, мала шовда ца деана Амната 
бохуш. Дуьхьал мел кхеттачунна хи а кхоьхьуш, Iийначух тера ду хьо-м. 
Вайна-м са ма дайна. Маса лела! ХIинцца маьркIаж-хан хир ма йу! – 

бохуш, девне йаьлла нана, ведар хи а эцна, чуйахара. Амнат а чуйахара, 
шен догу дог йела къежарца лечкъа а деш, чийлик хи а эцна.

Арахь шен ненан мохь хезира Амнатна. 
– Амнат... Во Амнат! йадалахь, йадалахь наниниг!
– Нана, ладугIуш йу,– аьлла, сихха арайелира Амнат.
– ХIун хилла, нана?
– Амнат, сихха мела хи а дохьуш, божала йолалахь, наниниг, гIо оьшу 

суна хьоьгара.
– Дика ду, нана, дIайогIу, – аьлла, пеша тIера мела хи схьаэцна, 

арайолуш, йуха а мохь хезира Амнатна ненан: «Туьха а схьадалахь!» – 
олуш.

Чийлик чохь мела хи а, туьха а дохьуш, Амнат божал чу йоьду.
– Нанин мани, Нанин мани, – бохуш, тIе куьг а хьоькхуш, йетт 

хьоьстуш лаьттара нана, хьалха Iуьллуш эса а долуш.
– Хьажал, Амнат, вайна дина эса, чIама а долуш! – элира нанас.
– Сан-м, баккъал а, и эса гича, самукъа а даьлла, ойла жимма 

йекхайелира. Кхуьнан цIе ЧIама туьллур йу нанас. 
«Хьо де беркате!» – бохуш, сих-сиха хьостура нанас эса. 
– Нана, хIокху хих хIун дора ахь? – хаьттира йоIа.
– Жимма дурдина, аттана мало дезара суна мела хи, – жоп делира 

нанас.
Нана, и дуьра мела хи хIунда луш ду цунна? Хьаглур бац и? 
– Ишта мало дезаш ду-кха, эса динчу аттана дарбанна, кийра 

цIанбалийта, – олу нанас.
Арахь топ кхуссуш хеза, тIаьххье, сигналаш а йетташ, йоккха гIовгIа 

йолу.
Тховса зуда йу, моьтту суна, гучйоккхуш ХIаронан кIентан, – олу 

нанас. – Нана, жимма дIайелла мегий божалан неI? – хаьттира нене 
Амната, –йовхонна садоккхийла йац-кха цу чохь. 

– Жимма херйе неI. Дукха дIа ма йелла. Эса шелдаларна кхоьру со.
НеI херйира. Чу шийла гуьйренан мох хьаьвзира. ЧIогIа хезаш 

йара машенийн гIовгIа. ХIаронан кIентан нускал дейиша йолчохь 
доссийна дара олуш хезнера суна. Хетарехь, уьш хир бу шай нус цIа 
йалош. Валла хIумма а йуххе-м ца йоссийнера иза, дейиша йолчу 
йоссийнехь. 

Нанна-м ца хаьара, и зуда йалийнарг шен йоIа кара хIума йелла кIант 
вуй. И хьахо йоI ларийна а йацара, кIира хьалха йелла йолу. Амма и 
йеллий хиънехь, йа могуьйтур а дацара. Денана а резайацара цу 
захалонна. Безамо-м кхиниг хьоьхура. 

– Сихха дIачIагIалахь и неI, Амнат! – элира нанас. 
– Хьо чугIо! Со а, хIинцца атте шовр дIа а малийтина, чуйогIу.
Амнат, божлара ара а йаьлла, чуйоьдуш, керта хьаьдда йогIу кхуьнан 

доттагI дуьхьалкхийтира. 



53

Орга - 2023 (2)
– Амнат, хьо-м шек дIа а ма йац? – элира Зураа. 
– Со хIунда хила йезаш йу шек, цо шена йеззарг йалийча? – аьлла, 

жоп делира Амната. 
– Цо хьуна бинарг тешнабехк ца хуьлу? Кхо шо хан, кIира хьалха 

карайелла хIума?! Муха хуьлу иштта, дешан да воцуш? – холчахIоьттина 
доттагI. 

– Суна цкъа гур ма ву и, ас тIаккха... 
– ТIаккха, хIун ала йоллура хьо цуьнга? – хаьттира Амната, халла шен 

кийрахь дерг хьулдан а гIерташ. 
– Дала декъала ма войла хьо! Ала йоллу- кх цуьнга. 
– Дала декъала войла и! Цо йалийначуьн хIун бехк бу? И декъала ца 

хилча, цо йалийнарг а дакъаза ма йолу, цунах тешна йеана йолу. 
– Ва-а, хьан кийраххьа-м тIулг хилла, Амнат, дог а доцуш! Со-м йелла 

хир йара. 
– ХIун дийр ду? Дала йаздинчух вала йиш ма йац… 
– Шен дешан да воцчу, ахь ма-аллара, сан цуьнца долу рицкъа Дала 

хадор а, суна сайн ирсана хета. Суна ву моьттина кIант ца хилла и, 
сайн ирсан некъ ас Деле боьхур бу. Замано гойтур ду, декъала хилларг, 
дакъазаваьлларг а мила ву. 

– Хьайна дукха халонга ма даккхалахь и, Амнат, сайца дуьстича а хаьа 
суна, хьуна мел хала ду. Вайна ма ца хаьа билггал хилларг. 

– Хиъча а, ца хиъча а, цо шена зуда йалийна, – элира Амната.
Зураъ, Амната чуйола а ца олуш, цIа йахара. Хьалха санна, дийца 

хIума а дацара .
Божалара чу йогIучу ненан бIаьрг кхийтира йоIах.
– Хьо арахь ма лаьтта, Амнат?
– Нана, Зураъ йара вайга йеана, цунна тIаьхьа арайаьлла йара со, – 

элира Амната.
И шиъ цхьаьна чуйахара. 
«Оршотан де... Заргана-м йоI, кIант декъала хуьлу де ду ма олура 

кху дийнах», – ойланаша лецира Амнат йуха а. Корах арахьаьжча, гуш 
седарчий дацара, Iаьржачу буьйсан бода боцург. Доккха са а доккхуш, 
гIайби тIе биллира Амната шен корта.

Оршотан де санна, дIаделира кIиранде а. Амнат дас гIала охьайигира, 
ша хIор а оршотан Iуьйранна санна. Амнат институтехь, кхоалгIачу 
курсехь, доьшуш йара.

ПIераскан дийнан сарахь вешица цIа а йогIура Амнат. Иштта дIайелира 
кIира хан-зама.

Садайна, суьйре йуьйлира. Лами тIера мачаш йуьлуш Амнат а йолуш, 
кертал дехьарчу лулахочо, Амнате мохь туху: «Амнат! Во-о Амнат!» – 
олий. 

– ХIов, олуш дуьхьал йистхуьлу Амнат. 
– Схьайолахьа цкъа керта йуххе, – олий, йистхуьлу лулахо Рабу.

Амнат керта йуххе йоьду. 
– Суьйре дика хуьлда хьан, Рабу! 
– Диканца дукхайехийла хьо а, Амнат! Цхьа хаза хIуманаш йу-кх со 

йолчу йохка йеана, цаьрга хьажа йолахьа. 
– Дика ду, Рабу. Мачаш а йилина, нене а аьлла, со дIайогIу хьуна. 
Мелла а сихо йелахь, Малика дIайаха йезаш йу хьуна.
Малика цуьнан йоккхахйолу йиша йу, нехан цIентIехь йолу. Хье а ца 

луш, Амнат, цо ма-аллара, РабугIаьрга йоьду. Рабуга кхайкха а кхойкхуш, 
неIаре кхочу Амнат. 

– Чоьхьайала, арахь мохь а ца бетташ! Хеза Рабун аз. Кертахь божарех 
стаг воций а хууш, Амнат эвхьаза чоьхьайолу. Марша йа хьо, олуш, 
Малика маракхета. 

– Марша йа хьо а Малика! Хьо ма дика йеана, керла хIуманаш йеанера 
ахь йохка? 

– ХIаъ, Бакох йаханера со дIадаханчу кIирнахь. Рабус йолахьа аьлла, 
йеанчуьра хьуна а гойтур-кх аьлла, ас схьакхайкхийтинера хьо, – олуш, 
дехьа чу бовлу уьш цхьаьна.

Амма Амнатана гушдерг кхин сурт дара. Амнатах цIе йелира, 
когашкара коьрте кхаччалц. «Ва Дела, суна ницкъ лолахь!» – олуш, ойла 
хьоьвзира коьрте. Ӏимран вара чохь, шен вешин зудчуьнца Забуца Амнате 
вистхила веана. Амнат, арайала дагахь неIарехьа йолайелча Рабус саца 
а йина, 

– Цкъа хьайга хIун боху хьажа, тIаккха ас чуйуьгур йу хьо аьлла. 
– Соьга хIун дуьйцур ду зуда йалийначу стага? 
– Амнат, со йистхир йара хьоьга, – аьлла къамел долийра Забус. 
– Суна дика вевза сайн марваша. Кхуьнан хьан меха хIумма а дац. 

Иштта йаздина хилла кхуьнан кхечуьнца рицкъа. ХIинца, вай мел дукха 
дийцарх, хийцадала хIума а дац. ЙоI шен цIа йахна, йуьртара дахар шена 
ца деза аьлла.

 ХIинца, хьо резахилчахьана, ахь аьллачунна, тхо реза ду-кх, – олий, 
йистхуьлу Ӏимранан нус Забу. 

– Йистхилахьа, хьайна хетарг алахьа, Амнат, – олу Рабус. 
– Ишта-м Амната карайелла хIума а йу вайгахь-м, – олий, йуха а йист 

хуьлу Забу, йела а луш. Йоха а ца йухуш: – Со кийча йу-кх жоп дала, – 
олу Амната. – Сема ладугIуш ду-кх тхо, – вистхуьлу Iимран а. 

– Ас карайелла хIума тешаманна йелла йара, хьох теша а тешна. 
Вайшиннан хилла барт бохийнарг хьо ву, со йац. Хьуна кхин йезар а сан 
бехк бац, и хьох цайашар а сан бехк бац. Хьан йишас хьоьга ма-аллара, 
со хьоьца ца йогIу. Хьо лам санна ву, со буьрттигал йу. Буьрттигал бен 
йоцчу сан доьналла тоьар ду хьан тешнабехк лан. 

ХIинца хьайна ахь кхин лаха! Хьан уьш шортта болчух тера ду. Сан 
хьоьга дийца кхин хIума а дац. Хьо кху чохь вуй хиънехь, кху чу ког 
ца баккхал доьналла дара сан. Сан некъаш ахь кхин ма ларделахь, 

соьгахьара кхин хьуна хила дика а йа вон дац. Шун Iадикайойла! – олуш, 
Амнат арайолу. Рабу а тIаьххье арайолу. 

– Амнат... – олу Рабус, – Дала дог дика дойла хьан, Амнат, ма йахь 
йолуш йоI йу-кх хьо йа-м хIай. Хьо царна резахиларна кхоьруш йара-кх 
со. Забус дехар дича, хьо ца кхайкхича а ца йолуш, холчохь йара хьуна 
со. Ма-дарра дийцинехь, хьо йогIур йоцуш, айса хIун дича, хIун нийса 
ду ца хууш, хьал дара. Хьуна ма-хаъара, Iимран, Малика а цхьаьна дешна 
а ма дуй, цунна хIан-хIа ала йиш йоцуш йиснера тхойшиъ. 

– Рабу, соьга масийттамо а аьллера, уьш муха нах бу. «Тхан жIаьлин 
гуй а тIаьхьа цIесту ду» – бохур долуш бу хьуна уьш, ма тешалахь цунах, 
баьхнера соьга. Сан даго кхин хьоьхура, со чIогIа Iехайеллера цуьнах. 
Хьуна ма хаъара, со церан хьолах хьаьгна а йацара. Шайгара и йоI схьа 
ца йаьккхинехьара, со дагайогIур йарий царна? 

– Йацара. 
– Сайна тешнабехк бинчуьнга дIа ца хьажжал доьналла-м ду соьгахь, 

кхин хIумма а ца хилча а. 
– ЙоьIан дог дохийнарг декъала хила йиш-м йац, – элира Рабус. 
– И замано бен гойтур дац, – йуха а ша-шега санна, къамел деш, 

дIайахара Рабу.
Арахь Iаьржа буьйса йара цкъа а ца хиллачу кепара, кIора санна 

Iаьржа. Седарчий а дахкарна гуш дацара. Шен доьхна дог кийрахь 
къевлина, бодано хьулдина беттаса санна, шен гIайгIа даг чохь генна 
дIа а йиллина, чуйаха неIаран тIам ша схьалаьцча, дагатесира цунна: 
«Ас хIун дора, чим хилла Iиллал бен боцчу безамах а, дешан да воцчу 
кIантах а?!» – аьлла, доккха са а даьккхина, чуйахара йахь йолу йоI.

НАКАЕВА Зульфия

  Нехан мохк. Ца девза адамаш. Трамвайнан социйла. Суна хIинц-
хIинца довза дуьйладелла некъаш, адамийн амалш... «Ма хаза йу-кха 
хьо, хIай Вена гIала!» – бохуш, массо агIор дIасхьахьоьжура со. Мохк 
хийра белахь а, цхьа тамашийна сан дагна гергара, шен хазачу басаршца 
эсала бIаьрг хьостуш бар-кха. Дагна йезайеллачу шахьаран урамаш довза 
гIертара со.  Тахана а, сайна цуьнан некъаш кхин а дика довзийтархьама, 
трамвайн социйлаш, церан лоьмарш, муьлхачу хенахь уьш дIасхьайоьлху 
хаархьама, сайн доцчу гIуллакхца лахахьуо йолчу туькана йахана, цхьацца 
сайна кIезг-мезг хIуманаш а эцна, йухайирзина, со Iачу ураме кхаччалц 
дIайоьду трамвай ларйеш, лаьттара со. Схьакхечира трамвай. Адамаш 
хьаладевлира. Царна тIаьххье со а. «Die Straßenbahn fährt los» ДIайолалуш 
йу трамвай – аьлла, кхайкхийра кондукторо. Кху чохь тахана адамаш 
дукха а дацара. Цхьа-шина социйлана дехьа йуха а сецира. Дайчу боларца 
хьалайелира цхьа тамехь йоккха стаг, берийн цIийнан парке бераш дуьгуш 
йолу кхиархо а, шеца цхьаьна масех бер а долуш. Бераша «Tante» олура 

Нохчийн маттахь исбаьхьаллин говзарш 
йазйийраш вайна ма-луъу дукха цахиларна, авторан 
керла цIе гучуйаьлча, цунах хаза кхаъ а хуьлий, 
куьйгайозанаш сихха деша лаам хуьлу. И хаза кхаъ 
бехха хьоьца буьсу, нагахь куьйгайозанийн авторан 
шен ойланех, синхаамех а чекхдаьхначу дешнашца, 
васташца хьан хьежамашна, ойланашна беркате 
тIеIаткъам бахь. Иштта говзалла, похIма а Дала 
наггахьволчунна бен ца делла. Оцу наггахьболчарах, 
дуккха а къахьегча, дика поэташ, прозаикаш хуьлу. 

Къахьега лаам болчарах хийтира суна Накаева Зульфия а, цуьнан «Венехь» цIе 
йолу дийцар айса дешча. Суна хеттарг чIагIдира Зульфиян дахарера цхьана 
бакъдолчо а. ЗульфиягIеран доьзал, эзарнаш кхиболу нохчийн доьзалш санна, 
Европрехь (Австрехь) дикка Iийна, Хьалха-МартантIе, шайн цIа, беана. Йехха 
хан генарчу пачхьалкхехь йоккхуш, Зульфиян ойланаш, сатийсамаш Даймахках, 
дайн ков-кертах боьзна хилла хиларна, цуьнан дийцарехь нохчийн йоьIан гIайгIане 
синмукъам, махко дIайехар, дIакхайкхар, денене ховха безам, йоццачу хенахь бен 
йевзина йоцчу йоккхачу стаге къинхетам, доглазар, догъэцар, орцахйалар а ду…
Накаева Зульфия йина Хьалха-Мартант1ехь. Циггахь №2 ишкол чекхйаьккхина. 
Доьшуш йу НПХЬУ-ехь, филологин факультетехь. Карарчу хенахь болх беш йу 
Хьалха-Мартан муниципальни к1оштан дешаран декъехь говзанчин даржехь.

Нохчийн литературе хьалхара гIулч йаьккхина Зульфия декъал а йеш, цуьнан 
«Венехь» дийцар шун тидаме дуьллу оха.

«Орга» журналан редколлеги
Венехь...

цуьнах. Уьш тIехьа дIабахара. Йоккха стаг, соьгара цхьаъ йоьхуш санна, 
тIехIоьттина лаьттара. Суна моьттира-кх иза лаьттина. И йоккха стаг 
охьахаийта дагахь хьалааййелча, суна цIаьххьана дагатесира: – «ХIара 
ас шеца лелочу гIиллакхах кхетар йац… Со стенна гIоттуш йу кхунна 
хьала, кхиберш санна паргIата ца Iаш?» – аьлла. Сайн хьалааййаларан 
бахьана сайн коч нисйар а дина, охьахиира со. ЦIаьххьана, сан кийра а 
багош, дог тохаделира. Сан кхетаме, сине а нохчийн маттахь иэсан аз 
кхечира, эхь-бехках дуьззина: «Хьо хийрачу махкахь йелахь а, хьайн 
халкъан гIиллакхаш ма дац хьуна хийра!» – аьлла, бехк а боккхуш. Эхь-
бехко цIиййина йуьхь йогуш, дукха сиха хьалагIаьттина, охьахаийтира ас 
и йоккха стаг. И мIаьрго шерал а йахйелира суна. Эццехь сайн гIиллакхах 
кхеташ долчу адамашна дуьххьара хаъал сагатделира сан. Ткъа кхузахь 
ца оьшура сан гIиллакхаш, нахана ас хIун леладо а цахаарна…Суна 
хетарг хила а там бара иза. Йоккха стаг гуттар а чIогIа кечйелла йара: 
коьртахь беретка а, аракъедда цIен басардина месийн кIужал. ЦIийла 
пIелг а Iуттуш хьаькхча санна, хьаьрса цIоцкъамаш а дара цIийдина. 
Куьйган мIараш а йара цIарула цIечу басахь. Гуш дара, йоккхачу стеган 
цIечу басе безам хилар. ТIехь шерачу кIадин кухта, когаш тIе кхачаза 
шуьйро хеча, нуьйдарчий дIайохказа пальто, логах хьарчийна чечакхаш 
йолу шарф а. Къоналлин куьзгана хьаьжна, кечйелча санна йара йоккха 
стаг. – «Ма тера йац-кха хьо сан дененах!» – аьлла, дагатесира суна.  
Йуха… Ойланаш…  И хIунда хила йезаш йара сан дененах тера? Сайна 
и дага а хIунда деара, ца хаьа суна. Хетарехь, гIиллакхаш, синмехаллаш 
коьрте а йаьхкина, сайна и хаза ламасташ Iамийна йолу денана дагайеана 
хир йу-кха. 

   Буйнахь кехатан тIоьрмиг, цу чуьра схьакъедаш тIехь латийна 
зезагаш долу колл йара. Сайна иза дуьхьал Iаш хиларна делахь а йа 
кхин бахьана делахь а, цунна тIе сих-сиха бIаьрг хIуттура сан. Йуьхь 
тIехь, къайладаха гIиртинехь а, хебарш дара. Хьекхначу басар-пударийн 
хьоькхнаш йинера хебарш тIехь. Бакъду, хьажар, ша йолчохь хиъна Iер 
а чIогIа гIийла дара цуьнан. Сан хьажар йукъахдаккха санна, йа со шега 
лерина хьоьжий хууш санна, цIаьххьана соьга хьаьжира иза. Со, айса 
хIун дан деза а ца хууш, йелайелира, аьлча а, йелакъежир-кха. Суна 
дуьхьал, кеп хIоттош санна, жимма йелакъежира йоккха стаг а. Озачу 
цуьнан йуьхь тIехь хебарш гучудевлира. Вена гIалин цхьана йоккхачу 
Pötzleinsdorferstrasse парке схьакхочуш дара тхо. «Танте» тIехьара шеца 
долчу берашца цхьаьна тхуна йуххехь нислучу неIаре схьайолаелира. 
Йоккха стаг, цу берашка а хьоьжуш, цаьрга цхьацца дуьйцуш, хоттуш, 
наггахь йела а луш, къамеле йелира. Буйнарчу кехатан тIоьрмиг тIе, уьш 
лардеш, дайн диллина куьг дара цуьнан, сан бIаьрг кхийтира цуьнан 
пIелга тIехь долчу дашочу йа можачу мухIарх. Йуха а дагабаьхкира суна 
нохчийн къоман баккхий нах а, сайн денана а…  

    … Иза дIайаьлла масех шо дара… Суна цкъа а дагара ца йолу и. Массо 
а хIума дара цуьнан хаза: йистхилар а, гIиллакхаш а, йелайалар а. Кхин а 
масане дара уьш… Баба дийна йолуш, цхьа шатайпа дара дахаран денош. 
Доьзалехь, куьпахь, йуьртахь а массара а лоруш йоккха стаг йара Баба.

     ХIокху йоккхачу стеган пIелгах долчу мухIаро дагайаийтира суна 

сайн Баба. 
    … Бабин пIелгах а дара дашо мухIар. Цо иза цкъа а дIа а ца доккхура. 
И шен дашо мухIар, ойланаш йеш Iашшехь, синтем байча санна, 

хаддаза хьийзадора йоккхачу стага. Цкъа-шозза цунна тIе бIаьрг 
хIоьттира сан. Цуьнан цхьадолчу хIуманаша со ойланашкахь йуха а сайн 
денана йаьхначу уьйтIа, тхайн дехачу рагIу кIел, йигира. 

Баба цу рагIу кIелахь, малх цакхетаче дечиган лоха гIант а дуьллий, цу 
тIе хуий Iара.

… Мел хан йаккха йеза дуьненчохь, хьан кIоргачу хьежарх кхета? 
Ойланийн мIарашца мел ахка дезар ду дуьненан дахар? ХIун ган деза 
бIаьргашна, хIун хаза деза лергашна, хIун лан деза сино а, дегIо а, 
баккъалла а, хьан дезачу, кIоргачу, кхетамечу хьежарх кхета? Цул сов, хьан 
догъэца а, – бохуш, хьоьжура со цуьнга, цунна йуххе гIант а хIоттийна, 
и гIант меллаша техкош, цкъа шина кога тIе хIоттош, йуха, цхьана агIор 
йолу коган маьIигаш тIетеIош, техкадора ас. Цунах сакъералуш Iачу суна 
сайн ойланехь сацам ца карабора. Суна дукхайезара сайн денана. Суна 
даима цуьнца хила лаьара. Цунна уллехь. Иштта дукха дезара цуьнан 
цIеначу амалх дозаделла хьалхалера хIуманаш. Цо уьш башхачу маттаца 
суна дийца а дуьйцура. 

Со хийрачу махкахь йелахь а, марзо а, са а, сатийсамаш а Даймахкахь 
хиларна, сан сатийсамаш, дагалецамаш кхочушбан санна, гиначу кху 
йоккхачу стагах сакъералора сан.

 
… Йуккъерчу дегIехь куц дара цуьнан. Цуьнан куьйгаш хазахетара 

суна, нийса, деха дуткъа пIелгаш а долуш. Къахьегначу куьйгех тера 
дацара уьш. Хьанал къахьегна куьйгаш-м хеталора уьш.  Кхин Iен а ца 
йелла, аз кIад а дина: «Хьажийтахьа со хьайн мухIаре», – элира ас. Цхьа 
минот сов хан а йелира (суна и минот шере йелира) и дуьхьал йист ца 
хуьлуш. Соьга схьахьаьжира иза. Хеталора, цхьа генара мохь а тоьхна, 
айса иза схьакхойкхуш йу. Хилла хила а мега иза шен ойланашкахь 
маситта шо генайаьлла хилла. Маситта шо хьалха хиллачу цхьана ирсечу 
дийнахь шен кIантаца чай а молуш, къамел деш, йа дадас Iаьнна дIайахка 
хенах йоций туьппалгаш а йохуш, дитт кIелахь IиндагIе а хиъна, лаьтта 
шаршу а йаржийна, цу тIе йуург охьайуьллуш, махо шаршун йистош 
хьалакерчош реза а йоцуш, дог а этIаш, дада хIума йаа сехьаваларе 
хьоьжуш. Сих-сиха дуьйцура цо иза суна. Йа кхечу ирчачу дийнахь, шен 
вокхахволу кIант кхелхина, Iадайина лаьтташ. Муьлхха а шен дахаран де 
дагатесча, йелххал бен дог ца диснера цу мискан. Лаьттан бIаьра хьежар 
гIийла дара цуьнан. ЦIаьххьана схьахьаьжира Баба соьга. Маттаца хазош 
дацахь а, – «ахь соьга хIумма а элирий?» – бохуш санна, схьахьаьжира 
иза. ГIеххьа йохар а долуш: «МухIар. Дашочу мухIаре хьажийтахьа со, 
бохура ас-м…», – йуха а элира ас цуьнга, цунна шен ойланашкара кху 
хене схьакхаччалц схьайогIуш, ца хезнехь а аьлла. 

– Хьуна дукхазза а ма гина хIара, ва йоI! – элира цо. 
– Суна йуха а хьажа лаьа, – аьлла, йелайелира со. 

ПIелгах схьа а даьккхина, схьакховдийра цо мухIар. Сан дехар 

кхочушхиллехь а, цIиййелира со. МухIар хьала а лаьцна, леррина, цхьа 
бIаьрг а хьаббина, вукху бIаьрга цу чухула хьоьжура со, сих-сиха мухIар 
хьовза а деш, суна сайна а хIун ган гIертара а ца хууш. Бабина а дайна, 
дукхазза а гиннашехьа.

Суо хаъал хилчахьана… 
Шен ойланашкахь йаха ца йуьтура ас иза, сайн цхьацца хаттарш деш. 

Даим цо сайна цхьацца дийца луучу ас: «Баба, муха стаг вара дада?» – 
аьлла, хаьттира дедех дерг дуккха а хаа лууш. Со дуьненчу йалале дуккха 
а хьалха кхелхинера Дада. 

    Кертара неI йиллина, боги чохь сискал йан ахьар дохьуш сехьайолучу 
сан нанас элира: «Дада диканиг вара, бегаше а, самукъане а волуш. 
ДагадогIий хьуна, Мама, вайн гергара зудчо, оха коьртахь полоскаш 
лелош резайоцуш: «Полоскаш лелочу зударийн коьртех цIе йер йу, боху. 
ХIинца хIун дийр ду-те кху вайн кертара зударша? – аьлча, дадас муха 
элира цуьнга? «Шучара хIун дийр ду-м ца хаьа суна, хIара тхайниш-м, 
эцца кетIахь охьадоьдучу татол чу кхиссабелчахьана, цIе а дIайовр йу» – 
аьлла, йелайелира нана. Диканиг вара Дада». 

– Ва-а, ма хаза дара-кх и! ХIокху керта йеана дукха хан а йалале, со 
йара, диларш чохь йолу ведар а эцна, бешан маьIIерчу ор чу и дIаIано 
йоьдуш. УьйтIахь лаьтташ дада вара, вайн гомашан кIорни а йажош. И 
гомашан кIорни суна тIаьхьайаьлла, ткъа со цунна хьалхара дIауьдура, 
ва-а дада! Ва-а дада! – бохуш, мохь а хьоькхуш. Дадас: «ЙоI, и хьайн 
карара ведар охьахIоттаде!» – аьлла, мохь туьйхира соьга. И гомашан 
кIорни соьгарчу ведарна тIаьхьайаьлла хилла, шена со йуург йохьуш 
йогIу моьттуш. Ма вийлира Дада цу дийнахь. Йелайелира Баба а. 

– Хьалха (со къона йолуш) шун деца жимма дов а даьлла, цIа йахар 
нисделлера сан. ДIайаха неIсагIел дехьайоллушехь, чIогIа дохкойаьллера. 
Делахь а йухайерза даго ца йуьтура. «Ма гIолахь дIа!» – бохура шун дас. 
Цуьнга ла а ца дугIуш, дукха чIогIа цунна даьттIачу дагна, хIуьттаренна 
цIа йахара со. Сарралц, кевне дIахьоьжуш, марзахойх цхьаъ тIаьхьавагIахь 
дуьхьал арайала дагахь Iара со. Нанас хоьттура соьга: «ЙоI, хьо бераш 
доцуш ма йеана? Буьйса йоккхуш-м хир йац хьо?! Садовш лаьтта. Iаш 
йацахь, дIагIой йала! – бохуш. Ас ца дуьйцура со цIайаран бахьана. 
Сарахьо марнана уьйтIа йелира. И сайна схьа ма-гинна, сихха цунна 
дуьхьал а йедда, бета тIе пIелг а буьллуш, хаийтира ас: «ДIа ма алалахь, 
дIа ма алалахь!» – аьлла. Нана дуьхьалйелира: 

– Марша йогIийла хьо! Хьо ма лела? – аьлла. 
Марнана сох кхеттера. Хиира цунна ас цIахь хIумма а ца аьллийла.   

Йоккхачу стага жоп делира: 
– Сайн ваша Жабал волчу йеанера со. Цига йеанчуьра, Курбика цIа 

йогIуш йелахь, кхуьнца цхьаьна дIагIур, шу а гур, аьлла, сехьайаьллера 
со-м.  

Иштта, цIерачаьрга со цIайаран бахьана а ца хоуьйтуш, цIа йирзира 
тхойшиъ. 

УьйтIа кхоччушехь шун дега схьакхайкхира Мамас (марнанас).  

– КIант, дукха корта биттина, дехарш а дина, схьайалийна йу хьуна 

ас хIара.  Со захалшна хьалха йуьхьIаьржахIоттий ахь, – бохура, 
бехкалавохуьйтуш шун да. 

– Кхин хьоьгара хIума даьлла, хIара зуда дIагIахь, сан царна хьалха 
хIотта йуьхь йац хьуна. Хезин хьуна? – аьлла, иштта цхьа хаза машар 
бира Мамас тхойшинна йуккъехь. 

Цул тIаьхьа сан да-нана гича, эхь хетий, къайлаволура шун да. Цунна 
баккъалла а моьттура, ас цаьрга дIадийцина суо ийгIина йар. Ас хIумма 
а ца дийцира сайн цIерачаьрга, шун дех безам ца балийта. ТIаккха шун 
денанас а гIо дира суна, цунна эхь хоьтуьйтуш. 

– Мама, дагадогIий хьуна и? – бохуш, йоьлура сан нана. 
Баба йелайелира. 
Нана кхача кечбан уьйтIарчу цIа чу йахара. 
РагIу кIелара кевне дIахьаьжча, кетIахула тIехбуьйлучу нехан когаш 

гора. Кевна бухахь херо йара деха ков-керт кхачадаллалц. ДIаса мел 
лелачуьнан когаш ларбеш, ков а диллина, цхьаъ чоьхьа ца волу-техьа 
бохуш, сатуьйсуш Iара Баба. Даима а сатуьйсура цо шен йоIаршка. Сих-
сиха багIахь а, даима а Бабина йуххехь Iен йиш а ца хуьлура церан. Шайн 
баккхий доьзалш а болуш, нехан цIентIехь зударий бара децагIар. Бакъду, 
Баба ша йацара уьш деладенна схьа а баьхкина, уьш шен баьрчехь Iойтур 
болуш. ГIиллакх, йахь а йолуш, йоккха стаг йара баба. Нехан цIентIера 
цIа кхуьйкхушший, йух-йуха дуьйла бохушший йацара Баба. Иштта 
хIуманаш ца дезара цунна. Йа кхечара лелош а ца дезара. Делахь а, 
хIинца ша йоккха хилча, цаьрга сатийсар дукха хуьлура цуьнан. «Тахана 
эзар когаш тIех а бевли вайн кетIахула, царах цхьа а, вайн ков а диллина, 
чоьхьа а ца вели», – олура цо, доккха са а доккхуш. 

– Ламаз эца гIо дел суна, йоI! – элира Бабас. 
– Баба, хIинца а молла ма ца кхайкхина, ламазан хан хиллий-те вайна? 
– Вайн цIийнан IиндагI вайн уьйтIа йукъал тIехдаьлча, вайна малхбуз-

хан хуьлу.
 Хьаьжира со. Цхьана агIор IиндагI, вукху сонехь кхетта малх а болуш, 

шина декъе йекъча санна йара уьйтIе. Оццу хенахь йуьртара доккхачу 
маьждигера молла кхайкха волавелира. Со, кхин хIумма а ца олуш, 
крантехь зока хих дуьзна, уьйтIа йалале, шуьйрра ков диллина, уьйтIа 
иккхира лулахо, са а кхачийна: – Асмаъ, во Асмаъ! 

– Шийла кхаъ бохьуш йеана хьуна со. Хьенех дIайаьлла хьуна... 
Эцна марчо а ма дац, бина цхьа а кечам а ма бац! – бохуш, ша-шех 

кайеттара цо. 
– Со ламаз а дина, дIайогIу хIинцца. ЧугIо хьо! – элира Бабас. 
– Хьажахьа, ас хьенан когаш ларбинера, хьан ков делларе сатийсинера? 

Схьа-м дилли ков. Ирчачу кхоана, – бохуш, сацайелира Баба. Ша гIийла 
йо ойланаш дIатеттина: 

– ЙоI, маса гIой, со йолчу чохь, чоьхьа ма-йаьлла лаьтташ долу тIорказ 
схьа а деллий, цу чу ма-кхевдди, тIехула, аьтту агIор, тукар, саба а хир 
ду хьуна. Цунна йуххерчу шипанеран лакха чохь, тIоьрмиг чохь, кисий, 
бамбий хир ду хьуна. Уьш а, ишкап чуьра сан цIена йовлакх а схьаэца, со 

хIицца чуйогIу хьуна.

Же, маса! Ас хьайга аьлларг де! – аьлла, тIетуьйхира цо. 
– Баба, гергара, лулара цхьаъ дIакхелхича хьо йаха йезаш йу-теша, – 

бохуш айс-сайга хоьттура ас.
– Массарна а марчонаш луш хьо йу-кх. 
– Хьада йало, хьайга бохург де! – элира Бабас. 
НеI дIа а йиллина, чоьхьайаьлча, лаьтташ дара сан дененан тIорказ. 

Дечиган дара иза, тIехула хаза куцдаьккхина. Суна даима а хазахетара 
иза. Жима йолуш, ма чIогIа лаьара суна цу чу хьажа. Цу чохь цхьаъ 
ду моьттура. Цу чохь-м ца хиллера Бабин тIейуху хIуманаш, цхьацца 
кIадеш бен, кхин хIара йу аьлла хIума. Цхьа кIади дагадогIу суна, къегаш 
а долуш. Парча дара и. Бабас и тIорказ схьа масазза доьллу, цу кIадих 
бIаьрг кхетара сан. Цуьнан къегаро хаздора суна иза. Ас жимчохь дукха 
кучамаш тийгира цунах. Сайн ойлнашкахь цу кIадих тегна коч а йухий, 
кечлора со… ТIорказан негIар схьадиллича, цу чуьра дечиган, цуьнах 
иэйелла цу чохь долчу сабин а хьожа йогIура. Со парчага а хьоьжуш, 
жимчохь сайн хилла ойланаш дагаоьхуш лаьтташ, Баба чуйеара. Цо ма-
бохху гIирс вовшахтуьйхира ас... 

Сонехь Iуьллуш ламазан кхакха бара. Даима а бара и цигахь. Иза 
цуьнан шен меттиг йара. Баба, даима а шена тIехь цIена хIума дезаш йолу, 
тишйеллий, зарзйеллий хIума тIейухушйоцу, ткъа хIара ламазан кхакха 
тиша бу кхуьнан. Шена йоIарша эцна ламазан куз а ишкап чохь, схьа а 
бастанза Iуьллуш бу. Цул хьалха несо беана кIеда, аьхна а болу ламазан куз, 
суьлхьанаш а доккхачу маьждиге дIадахьийтинера цо. Ткъа хIара тишбелла, 
ламазна дIахIутучу меттехь чо, баабелла, дIабаьллера. И ламазан кхакха, 
тIом баьлча, тхо тIамах девдда, ГIалгIайчу дIадоьлхуш, цига дIабаьхьна, 
цигахь а лелийра. Цига дIадахале, луларчу ШапаIагIеран цIийна бухара 
ларми чохь а лелийра. Ларми чохь бисмилла а, эттахьиг а Iамийра суна. 
ТIехула кеманаш хьийзаш, мел сиха Iемара уьш. ТIехIоьттинчу кхерамо 
йух-йуха а доьшуьйтура тишделлачу кехат тIера къулхьанаш. Массара а, 
кар-кара а оьцуш, и кехат сихха, шайна хуучу агIор доьшура. Стиглахь 
кеманийн гIовгIа чIагI мел ло а, кхин а сиха доьшуш, и дешча, бомбанаш 
а ца кхуьссуш, тIехдевлла, уьш дIагIур ду бохуш. Къулхьа а, бисмилла а 
тIе йаздина кехатал совнаха, цхьа хаза хьалхалера Къуръан а дара. ТIом 
белахь а, цIераваьлла цхьанхьа а гIур вац ша аьлла, цигахь сецначу сан дас, 
девашас а и Къуръан, цхьа хаза мукъ болу урс, кхин а цхьацца кIез-мезг 
хIуманаш а, чулилхинчу салташка шайн боьхачу куьйгашца ца хьиейайта 
аьлла, эчиган боккхачу йай чу а йехкина, бешахь ор а даькхина, лаьттах 
боьллинера. ЦIаьххьана вочу цамгаран лазарша лаьцна, дIакхелхира тхан 
да. Цо ша валале дийцинера, ша йай мича лаьттах боьллина. ГIалгIайн 
махкара цIа дирзинчул тIаьхьа дукха лийхира оха и. Дукха ихкира беш, 
амма йай хилла меттиг а йацара. Дукха хан йаьлча а лийхира сан девашас, 
вашас а, эчиг лоху хIума а йеана, бешахула и дIасахьийзош. Къуръан чохь 
долу йай кара ца бира. Лаьттах буллуш гиначу салташа, мехала цхьаъ йу 
моьттуш, схьааьхкинчух тера дара йай…

Иштта тIепаза дайра Къуръан, хаза мукъ болу урс а. Иза дага а догIий: 

«Ваха хиина хир ву-кх хьуна уьш йаьхьнарг!» – олура, оьгIаз а йоьдий, 
тхан денанас. 

Бабас даима а доIа чекхдоккхура: «Веза Воккха АллахI-Дела, 
сан Iожаллина биллина мотт кхаа дийнал, кхаа буьйсанал а бах ма 
балийталахь» – олий. ДоIанехь дехнарг АллахI-Дала Бабина делира. 
Цамогуш ма-хилла, шина дийнахь меттахь Iиллина, кхозлагIчу дийнахь 
дIакхелхира Баба... 

Ламаз а дина шена оьшург а эцна, чехкка шийла кхаъ бохьуш йеанчу 
РумисагIаьрга йахара иза. Ша шена мел эцна хилла марчо лула-кулахь 
мел веллачунна сагIина дIалора цо. 

Йоккхачу стеган пIелгара дашочу мухIаро генахь йисначу бералле, 
синна гергарчу Нохчийчу, тхайн ков-керта дIайигира со.

 Pötzleinsdorfer Schlosspark цIе йолчу паркан социйла йу аьлла 
кхайкхийча, со сайн дIайаханчу ойланашкара трамвай чу йухайеара. 
Кхиорхо, берийн тоба а эцна, охьайоьссира. Циггахь со а охьайоьссира, 
жимма гIаш хьалайаха дагахь. «Могашаллина дика дуьйцу-кха гIаш 
лелар», – бохуш, ойланаш йеш, гIаш хьалайолайелира со, ткъа йоккха 
стаг чохь йолу трамвай кхидIа хьалайахара. Тхан уьйтIа чуйерзале 
кешнийн керт йара. Оцу кешнашна тIех а йаьлла, йаха йезаш нислора 
уьйтIа. КIад а йелла хьалакхаьчначу суна, кешнийн кертан ков дIа а 
диллина, дуьхьал арайелира трамвай чохь гина йоккха стаг. Цуьнга 
хьаьжжинчохь сацайелира со. Куьйгаш лаьтто бехдина дара. Буйнахь, 
хьарчийна, дIакхосса кечбина и кехатан тIоьрмиг а бара. Шегахь хилла 
цхьа хIума ца карош санна, дIасахьоьжура и, ши куьг дIаса а туьйсуш. 
ГIийла соьга схьахьаьжира и. ТIаккха, йела а къежна, ас тIоьрмиг чуьра 
салфеткаш хьала а йаьхна, дIакховдийра цуьнга.

– Danke (баркалла) – аьлла, схьа а эцна, куьйгаш цIандан хIоьттира 
иза, цхьаъ дийца а йолалуш. Доьхнарг – суна мотт дика цахаар дара. Цо 
дуьйцучух цхьадолчух бен ца кхетара со. Цуьнга бийца мотт а ца хаьара. 
Шен тIоьрмиг чуьра зезагаш шина кошана йуххе дIадоьгIнера цо. 

– Mein Mann und meine einzige Tochter sind hier begraben – Со кхетарехь, 
шен цIийнда, шен цхьаъ бен йоцу йоI а йу кешнашкахь дIайоьллина 
бохура цо. БIаьрхиш хIинца ца сецадора цо, хаддаза охьаоьхушдолу. 

Куц-кеп, Iер-дахар, буьйцу мотт а мухха хиларх а, кийрара баланаш 
цхьатерра къаьхьа хуьлуш хиларх кхийтира со. Муьлххачу къомах хьо 
хиларх а, хьайна дукхадезаш долу адамаш бакъдуьненчу дIадахча, и 
лан хала хуьлу, кийрахь бала массара а цхьатерра къуьйлу. ХIинца сайн 
дененах тера хийтира суна хIара. Цо а дIавоьллинера шен цIийнда, кхоъ 
кIант а … Цуьнца цхьаьна йилхира со. Сан ши куьг цхьа эсала схьалецира 
цо. 

– Со цхьа-а йу. Сан каш тIе зезаг догIа цхьа а хир вац, со дIайаьлча – 
бохура цо. 

Сан куьйгаш шен куьйгашна йуккъе а къуьйлуш, баркаллаш бохура 
цо, ткъа ца кхетара со. Миска йаI, со йевзаш а йоццушехь, сан цIей, со 

муьлхачу къомах йу хаар бен, кхин хууш хIумма а доццушехь, шен дог 
кIадделлачохь со уллера хетта, шен кийрара бала балхо хIоьттина-кх 
хIара…» – ойла йора ас, хIара гуш, сайн Баба дуьхьал а хIуьттуш. 

Сайна дагадоггIучу дешнашца: «Ма йелхахьа, ма йелхахьа!» – ала 
гIертара со цуьнга. 

– Wein nicht, Wein nicht, – бохура ас йух-йуха цуьнга. Иштта, жимма 
лаьттина, тхойшиъ дIасакъаьстира. 

Со дикка лаьттира, иза охьайаххалц. Иза трамвай тIе хьала ма йаьлла, 
со кешнийн керта йуххехула йаьлла, дIайоьдуш, гуш дара суна йоккхачу 
стага дIадийна ши зезаг. Йуха суна и гича, чIогIа дакъазйаьлла йара. 
Могуш цахилар гуш дара: цIен бос бетталуш, басардина йолу кIужал а 
йара цуьнан, шен хIинцалера дахар санна, басайаьлла. Болар а дара текхна. 
Сан куьйгаш йуха а схьалуьйцура цо. Ас хоьттучу могаш-маршонах, 
жимма кхетара иза. Цуьнан хьал-де вон хилар гуш дара. Суна дагатесира 
сайн дененан доIа, Iожаллин мотт бах ма балийталахь суна бохуш, цуо 
деш хилла долу. Ас нохчийн маттахь элира цуьнга и доIа: «Кхаа дийнал, 
кхаа буьйсанал сов ма бахлойла хьан Iожаллина биллина мотт!» – аьлла. 
Йелха а ийзош, цу йуккъехула йела а луш, «Данке!» бохура цо, ас бохург 
хIун ду ца хаахь а йуьхьанца суна сайна а-м ца хаьара, айса иштта хIунда 
элира. Жимма Iийча: «Цуьнга хьажа цIийнда, йа йоI а йоцуш, метта 
йоьжна йисча, лело цхьа а воцуш хир йу-кх хIара» – ойлано дIайаьккхира 
ас аьллачу дешнаша кхоллайалийтина шеко. 

Цул тIаьхьа цкъа-шозза а гира суна и. Йистхуьлуш-м ца гира. Цкъа 
кошана йуххехь хиъна Iаш, йуха трамвай чоххьий. Цул тIаьхьа цхьа 
бутт сов хан йаьлча, со мотт Iамочу занятешкара цIа йогIуш йара. Цкъа 
тIехйелира со, керта дIа а ца хьожуш, йуха, цхьа хийцам хилча санна 
хетта, цхьа пхи йалх гIулч йухайеана, кешний керта хьаьжира. Хийцам 
хаабелира суна. Йоккха стаг шайна тIейогIуш хиллачу шина хIолламна 
йуххехь кхин цхьаъ а бара. Кхийтира со, йоккхачу стагана хIоттийна керла 
хIоллам бара схьагург. Цхьа лов-аьлла хетта, ойла йеара коьрте: «Миска, 
мила хилла-те кхунна йуххехь тIаьххьарчу дийнахь, куьг схьалаца, тIаьхьа 
велха а!» – аьлла. Циггара йуха а йирзина, зезагийн туькана а йахана, 
дIадоьчу зезагийн курс, жима бел а эцна, чехкка кешнашка йухайеара 
со. Ринжа дIадиллира ас. Йуха, ког кешнийн керта баккхале, сецна: «Ас 
хIун леладо-теша, керста кешнашка йогIуш йу-кха со?» – бохучу ойлано 
сацийра со. Йуха, сайн ойланаш дIа а теттина, зезагийн курс ведар чуьра 
хьала а йаькхина, йоккхачу стеган цIе тIе йазйинчу хIолламна йуххе 
дIадуьйгIира ас. 

Айса хIун ала деза ца хаьара суна… 
Сан кийра шелбеллера. 
Цхьана йесаллехь суо цхьа-а хийтира суна.
… Со сайн ойланашца генна дIайуьгу цхьадолу некъаш хедийра цу 

йоккхачу стеган дIакхалхаро.

Нохчийн поэтан Кибиев Мусбекан 85 шо кхочуш
1937-1997

Поэт, прозаик, журналист, гочдархо
 
Кибиев Мусбек дуьнен чу ваьлла I937-гIа шеран хьаьттан беттан 7-чу 

дийнахь Веданан кIоштарчу Хорачахь. ВорхI шо кхачанза волу Мусбек, 
«халкъан мостагI» а вина, I944-чу шарахь деца-ненаца цхьаьна махках 
ваьккхира, кхиболу нохчий санна.

ГIиргIизойн махкахь дIадахара хинволчу поэтан бераллин шераш.
Цигахь, школехь доьшуш волуш, билгалвелира ненан маттахь йозанаш 

дан гIерта кIант.
ВорхI класс йаьккхича, I957-чу шарахь шен деца-ненаца цхьаьна иза 

цIа вирзира сатийсинчу Даймахка.
Веданахь чекхйаьккхира йуьккъера школа.
196I – 1967-чу шерашкахь А. М. Горькийн цIарахчу Москварчу 

литературин институтехь дийшира. И институт чекхйаьккхинчарах 
хьалхара нохчо ву Мусбек.

М. Кибиев болх бан волавелира Нохч-ГIалгIайн пачхьалкхан 
хьехархойн институтан «Хьехархойн говзанчашкахьа» газетан редакторан 
даржехь, цул тIаьхьа белхаш бира Веданан кIоштан «Колхозан дахар» 
газетан, республикин йукъараллин-политикин «Ленинан некъ» газетан, 
республикин «Орга» литературин журналан а редакцешкахь.

 Нохчийн а, оьрсийн а меттанашкахь Соьлжа-ГIалахь а, Москвахь а. 
арайийлина М. Кибиевн киншкаш. 

Поэзин басца бос керчачу йоккхачу стиглахь маьрша тIам кхарстош, 
шатайпа хатI хиларца йевзира литературин дуьненна Кибиев Мусбекан 
кхолларалла. И билгалдоккху массара а, поэтах дош олуш.

Арсанукаев Iабдулла, литературовед:
«Поэзин маьрша тIам кхарстор шуьйра а, лекха а дара Мусбекан 

кхоллараллехь. Цо йаздора безамах, адамаллах, къонахаллах, Даймахках. 
ХIор а дош шен семачу дагах чекхдаьккхина, сица литтина, хьекъалца 
дуьстина ду Мусбекан. Иза «цхьа ша-башха похIма долу поэт» олучарах 
ву. КIорггера васташ долуш, цхьа шатайпана, хаза поэзи йу цуьнан».

Туркаев Хьасан, литературин критик:
«Синкхетамна уггар чIогIа тIеIатIкъам беш, дахаран марзо совйоккхуш, 

хазйеш, цуьнан сийдеш йолу философи нохчийн поэзехь Кибиев Мусбека 

ЯРАЛИЕВ Юуп

Поэтан бIаьрг тIехIуттуш хилла долу куьцаш

йукъайалийна.

Шен кхечарах терадоцу поэзин хатI хиларца къаьсташ вара иза.
И хатI динарг, цкъа-делахь, цуьнан стихийн чулацам бара, шолгIа-

делахь, дуьненан исбаьхьаллин литература йовзар а дара: Москвара 
литературни институтехь студенташна массо а агIор кIорггера хаарш 
лора».

 Арсанукаев Шайхи, поэт:
«Поэзин шатайпаналла, чолхалла йоьзна Мусбека шен кхоллараллин 

некъах. Цуьнан шен дуьне ду. Дуьнене, Iаламе, адамийн дахаре шен 
хьажар ду. Шен аз ду, йозанан хатI ду, шен философи йу».

Ахмадов Муса, йаздархо:
«Кибиев Мусбекан кхоллараллин некъе бIаьрг тоьхча, го поэто динчух 

дукхахдерг гуттаренна а хилар.
Адамийн шатайпа амалш а, Iаламан суьрташ а, поэзехь санна, прозехь 

а говза гайта ницкъ болу йаздархо ша хилар гайтина Мусбека «Седарчийн 
чIара» цIе йолчу дийцарца. Iалам поэтан синхIоттамах, ойланийн 
мукъамах дуьзна ду. Стихашкахь хаало импрессионизмо Кибиевн 
кхоллараллина бина беркате тIеIаткъам».

Джанаралиев Iимран, журналист:
«Кибиев Мусбека йазйина говзарш йоьшуш, ванах, дуьненахь Дала мел 

кхоьллинчу хIуманан – маьлхан, беттан, седарчийн, бецийн, хин, механ, 
кхин мел долчун – мотт хууш хилла-кх цунна олий, ойла кхоллало. Оццул 
хаза, цхьа дийна долуш санна, вайца цхьаьна хазахетар, делар-делхар 
долуш ду цуьнан стихашкара дерриге а. Оццул тамашена башха хаза ду 
цуьнан стихашкара васташ, адамийн санна, шайца делар-делхар долуш».

Бексултанов Муса, йаздархо:
«Iаламах лаьцна Мусбека санна дика стихаш йазйина поэт атта хир 

вац. Iаламо мотт буьйцу, Iаламо ойланаш йо Мусбекан стихашкахь».
Завриев МаIдулла, литературин критик:
«Кибиевн байташ йеза а, мехала а йара дахарехь дахарал совдаьлла 

маьIна лоьхучарна, дуьненахь гIодал совйаьлла синэкамалла шайн 
бIаьрсица ган а, лерсица хаза а йуйла хуучарна. Иза вара шайн догIмел 
деза синош долчу нехан илланча. Цуьнан байташкахь йац цхьа а деган 
карзахалла, шега кхаьчначу адамаллин декъана, резавоцуш, лер а. Цунна 
оьшург Делан къайлене кхача гIертар дацара, амма дара Дала кхоьллина 
даьллачу дуьненан хIоттаман сурт. И сурт цо шен даге дерзийнера. 
Мусбекан Дала аьтто бинера, аьлла хета, дахаран халачу гIуллакхех 
чекхвала. Иза иштта ца хиллехь, кхочурварий и ша кхаьчначу исбаьхьалле 
а, кхачалурварий ткъа иза массо а хIуманан къайлене кхочучу дешан 
пхьеран говзалле а?

Мехала йу цуьнан кхолларалла тахана вайна. Ночийн меттан массо а 
гIирс, басар, барам, бустам дика бевзинера Мусбекана. Нохчийн мотт 
буьйцучара а, ур-атталла цу тIехь шайн исбаьхьаллин говзарш кхуллучара 

а дIатасаре баьхьначу маттахь Iаламат йоккха говзалла кхиийнера цо.

Дика хир дара, стихаш йазйеш болчарна пайдаэца хиъча Кибиевн 
маттах, поэтикехь зиэделлачух.

Юсупов Iилман, поэт:
«Бахьана даьлла-даьллачохь дуьйцу ас Мусбекан дешан говзаллах, 

поэзехь цуьнан хотIах со Iемина хилар. Ас литературехь сайн хьехархо 
лору и. Шатайпана башха эпитеташ, дустарш, метафора ца хаайеллера 
суна, М. Кибиевн кхолларалла йовззалц».

Кусаев Iадиз, журналист:
«М. Кибиев цхьа шатайпа амал йолуш а, шатайпа похIма долуш а 

адам дара. Цуьнан дахарца чIогIа йоьзна йара поэзи. Стихашкахь васт 
хIотторан кепаш чолхе йара цуьнан. Бакъволчу пхьеран говзалла иштта 
хуьлу. Стихийн ритм, хатI, исбаьхьалла – и дерриге а хьаьрчина дара 
дахарх а, Iаламах а, дайн махках а йечу кIоргачу ойланашца».

Хасаров ШаIрани, поэт:
«Нохчийн литературехь йоккха лар йитина Кибиев Мусбека. 

Цхьаболчара олура, Мусбека йитинарг кханенан поэзи йу. Эзарнаш 
шераш хьалха дуьйна йехаш йу поэзи-м.

Цо йазйинчу муьлххачу а произведенино, дIайешча, даиманна а 
бохург санна, суй буьту дешархочун даг чохь: дагна хеза цхьа шатайпа, 
башха аьзнаш, бIаьргашна хьалха дIахIуьтту исбаьхьа суьрташ, 
схьаделлало дешнийн кIорггера маьIна. Исбаьхьалла а, философи а, 
вовшах а оьй, цунах шатайпа поэзин жовхIар хуьлу. Дустарш, васташ, 
маьIна, исбаьхьаллин басарш, Даймахке ларам, безаман цIена ойланаш, 
доттагIаллин а, къонахаллин а йистйоцу дозанаш…

 
Шена Дала деллачу похIмане хьаьжжина къагийра М. Кибиевс поэзин 

махка боьду кхоллараллин некъ, шел хьалха баьхначара гулдинчу 
зиэделлачух пайда а оьцуш, йийцира шен ойланаш.

Мусбека даима йаздора Даймехкан исбаьхьчу Iаламах, адамаллах, 
къонахаллах, хьанал къахьоьгучу нахах.

ХIор а дош семачу дагах чекхдоккхуш, ирачу хьекъалца литтина ду 
поэтан.

Шайн чулацамца тайп-тайпана йара Кибиев Мусбек литературни 
институтехь доьшуш волуш арайаьллачу хьалхарчу гуларера стихаш. 
Дешархоша а, критикаша а, хьакъболу мах а хадош, тIеийцира «Ши 
зама» цIе йолу стихийн, поэмин и гулар.

Iаламан суьрташца лирически турпалхочун синхIоттам гойтуш, 
йазйина йара байташ. Цаьрца гора поэтан ойланийн мукъамах дуьзна 
Iалам. Магомедов Султана дIаолуш дара башха илли, Кибиев Мусбекан 
«Буьйса» цIе йолчу байташ тIехь даьккхина.

«Наьрташ» цIе йолу берашна лерина долу туьйра а Мусбека, ша 
студент волуш, курсовой болх санна, йаздина. Дика хир дара, къона 

тIаьхье кхетош-кхиорехь Iаламат чIогIа пайдехь а хир дара, оцу 
туьйранан бух тIехь мультфильм йаьккхича. Вайн берашна дика 
нохчийн мотт а Iемар бара; церан ойлайар а, хьежамаш а, кхетам 
кхиар а вайн къоман амалшца нислуш а хир дара.

Iаламах йазйина стихаш дуккха йу «Денойн чам» гуларехь а. Цаьрца 
а хаало поэтан бIаьрг тIехIуттуш, дог тIедоьрзуш хиллачу исбаьхьчу 
Iаламо Кибиевн кхоллараллина бина беркате тIеIаткъам.

Шатайпа меттиг дIалоцуш йу Кибиевн кхоллараллехь «ШагатIулг» 
цIе йолу поэма. Халкъан шира дийцар ду поэмин бухе диллина. Амма 
иза дац деккъа цIена байтийн кепехь йухасхьадийцина, и легенда цо 
керлачу маьIница къагийна, дешнийн керлачу басаршца тIедузуш. 
Тидаме волчу йешархочун ойла тIейерзош, исбаьхьаллин басаршца 
кхелина йу поэма.

ХIор а произведенин, хIор а киншкин шен чулацам бу, шен тIегIа ду, 
шен кIорге йу.

Мусбекан стихаш йоьшуш, ненан мотт (гушйолчу а, къайлахчу а 
таронашца) ма дика хууш хилла-кх цунна олий, хета. Массарна девзаш 
долу дешнаш нохчийн къоман маттахь а, цуьнца цхьаьна поэзин маттахь 
а цхьаьнадало хаьара цунна. И йара цуьнан башха говзалла. Цунах поэт 
вешдерг и хIума дара.

Амма наггахь хета, дуьненайукъарчу поэзин мотт вайн маттаца 
тIеовхалуш боцуш санна а. Ойла шен къоман маттахь ца йора-те 
Мусбека а, аьлла хета, цхьайолу стихаш йоьшуш. Биллина оьрсийн 
мотт буьйцучу пхьалгIахь кара ма йерзийнера цо стихкхолларан 
говзалла.

Делахь а вай мукIарло дан деза: дуьненна масал долчу поэзин 
куьцашкахь башхачу басаршца охьайехкина йу Кибиевс ша йина 
ойланаш, цкъа а нохчийн хилла йоцчу кепехь аьлла хеташ йолу ойланаш, 
фольклораца хьаьжча а, нохчочун кхетамехь хьалха цкъа а хилла доцчу 
суьрташкахь, куьцашкахь васташ хIиттош.

Поэтана нохчийн къоман гIиллакх-оьздангалла а, ламасташ а дика 
девзаш хилла хиларан тоьшалла лара мегар ду: «Меттан сий», «Заманан 
болар», «Нохчийн ловзар», «Кешнашкахь», «Собар», «Хьекъалийн бохь» 
– иштта кхийолу а стихаш.

 
		  Дахаран гIиллакхийн кхерчахь,
		  Оьзда дош олучу меттехь
		  ГIиллакхан собарца керча
		  Нохчийн мотт...
 
Мусбекан да Мохьмад шен дехачу дахарехь Iедалан лаккхарчу 

даржашкахь белхаш бина стаг вара, дукха нехан аьттонаш бина, гIуллакх 
дина а. Мохьмад ца кхетара, ша схьабеанчу новкъа хIунда ца вахана-те 

шен кIант, дешна а хилча, дика кхеташ а хилча бохуш.

Кест-кеста воьдура со цаьрга, йазйан гIерташ хиларе терра, поэтана 
айса йаздинарг гайта. Суна иза атта а дара: Мусбекан нана Наи сан 
ненайиша йара.

Мусбекана гайта, айса йазбина гIурт а хьош, ваханера со цкъа.
Мехаца цхьацца шен тоьгуна деш Наи а йара. Ас йазйина стихаш 

кегош, йаздинчу дешан а, маттаца олучу дешан а ницкъах, чулацамах, 
маьIнех дуьйцуш, къоначу суна хьехамаш беш соьл берхIитта шо воккха 
волу сан шича Мусбек а волуш, луьйш-олуш Iара тхо. Мусбека, ира а 
хIуттий, чухула вола а луш, йоьшура стихаш, комментареш оьрсийн 
маттахь а йеш.

Шен кIанта йукъ-кара оьрсийн мотт буьйцуш хилча, иза суна чугIерташ 
ву моьттуш, маслаIат деш, шен йишин кIантехьа гIо доккхуш, Наис элира: 
«Мусбек, нохчийн маттахь, кхеташ йазйехьа ахь а, Юсупа санна».

Дагахь хIума доцуш аьллачу оцу дешнех самукъадаьллачу поэтана 
цIаьххьана хиира, поэзих мел кхеташ ду шена дукхадезаш долу ши адам, 
ша Мусбека говза билгал ма-даккхара.

Шена гергахь хаза аьлла долу цхьадолу могIанаш, суртхIоттош кечдина 
васташ товра нанна, амма иза цецйуьйлура, шен кIанта, атта ала мегаш 
дерг дукха хьийза хIунда до-те бохуш. Цунна хаа ма ца хаьара, шен кIант 
дешнийн поппарх тIаьхьарчу тIаьхьенна йита вастийн кхийра кхабанаш 
йеш вуйла.

Со а Iама гIиртира, цунна гучу тайпана дешан бос ган, бос болчу 
дешнашца васт дилла.

И атта гIуллакх дац.
Кийрара дилха дог кийча ца хилча, поэт кхачалуш вац оцу тIегIане.
Дог лекхалуш ца хилча… йа доьлхуш ца хилча…
Дош – иза жовхIар ду, олура Мусбека. Ахь карча мел ди, бос керча 

жовхIаран, цхьана къайленера керл-керла серло гучуйуьйлуш. Цунна 
дош хетара дош! Дукха лерина болх бора цо вайна кIезиг хIума ду аьлла 
хетачу хIор цIинцIолга тIехь а ур-атталла.

Ша йоьшуш стихаш чIоггIа, ондда а йоьшура М. Кибиевс, ша халкъе 
кхайкхам беш волуш санна, совнаха дош багара даларна кхоьруш санна, хIор 
а дош шен-шен меттахь ду-дац толлуш волуш санна. Цунна кIезиг хIума 
ца хетара стихаш йешар. Шенаш йелахь а, неханаш йелахь а, йа бераллехь 
дуьйна хьуна йевзинарш йелахь а, цо йоьшучу стихаша цхьа шатайпа керла 
бедар йухура, цхьана шатайпачу мукъамца йекара, чулацам а доккхачу маьIне 
боьрзура, ойланаш а кIорга хетара, хIуъа хийцаделлехь а, цхьаъ хийцаделча 
санна. Стихаш иштта йешар шена марзделлера Москвахь доьшуш долчу 
хенахь, олура Мусбека. Цигахь студенташка шайн-шайн къоман маттахь а 
йоьшуьйтура стихаш, церан йекарехь муха гайтабелла авторе ша йазйинчу 
хIуманан чулацам, хьажархьама. Масала, бедда боьдучу дино йетта бергаш 
хазийта йезара шен маттахь долчу мукъазчу аьзнийн таронашца. Иштта 

хаийтира шена а шайн хьехархочо аллитераци хIун йу, дийцира Мусбека.

Иштта, сайн шичица йолу гергара уьйраш бахьанехь со кхоччуш 
кхийтира, мел атта хIума дац, мел жоьпалле ду дашна тIехь болх бар, 
стихаш йазйар. Со кхийтира, бакъйолу поэзи – иза рифмаш а, ритмаш а 
нисйар цахиларх, иза хьекъало а, даго а беш болу, туьран дитт санна ира, 
кхоллараллин болх хиларх.

Кибиев Мусбека йазйинчу киншкийн цIерш а йу поэзин а, философин 
а нур шайца хаалуш: «Денойн чам» «Шийла цIераш», «Лаьттан куьзга», 
«Беттан догIа», «Седарчийн чIара», «Хьекъалан бохь».

Адамийн амалш, адамийн васташ кIезиг гайтина Кибиев Мусбека 
поэзехь, алсам стигланийн шортоне кхийдина, генарчу седарчийн 
шийлачу цIерах-серлонах дийцина.

Поэто лерина ладийгIина гонахарчу исбаьхьчу Iаламе, гонах мел долчу 
массо а чолхечу хIумане, нехан къамелашка, къаьсттина баккхийчу наха 
дуьйцучуьнга; ладегIарца хьежна, тидам стенна тIе бохуьйту цара.

 
		      МАНГАЛХО

 
		  Бéка мáнгал, бéцаш эгош,
		  Доккху басахь керла кес.
		  Тхин тIадамаш чохь маьлхаш дéгош –
		  Йужу зéзаган кIайн пес.
 

Зéзагийн кIайн, сийна кéдаш
Кéсарехь ду, хьогуш хих,
Мáнгалан дитт къáгош хиéда
Маьлхан цIарца дóгу тхи.
 
Аьлха, мáнгалан аз ийдеш,
Доккхуш санна цуьнан са,
Бóлатан аз стигла кхийдош,
Уьду дитта тIехь дIаса.
 
Мáнгал шерша, дохкуш кéсарш,
Кéсарех тулгIéнаш йо.
Мáнгал тоь цкъа, мáнгал терса,
Аьлхано дитт тийжадо.
 
Тийжа мáнгал, тулгIеш сеттош,
Кéсарш óьгу, тулгIеш йой,
Мáнгало шен ткъéсаш детташ,
Ткъéсаш детта бацо, хьой.

Цкъа, кхузткъе итталгIачу шерашкахь дара и.
ХIетахь махкахь гIараваьлла вевзашволу поэт Кибиев Мусбек шен 

стихийн гочдарш тIехь болх беш вара.
Оьрсийн корматаллин гочдархошна болх бан шен стихийн могIанаш 

гочдарал сов, цо гочйинера А. С. Пушкинан «Iаьнан суьйре», «Иблисаш», 
кхин а масех дика йевзашйолу произведени. Мел цецваьллера со, уьш 
йешча! Моьттур дара, и стихаш Пушкина нохчийн маттахь йазйина!

ХIетахь оха, къоначу поэташа, вовшашца къийса а луш, дукха 
йийцаре йира уьш, оьрсийн маттахь Пушкина йазйинарш а, Кибиевс 
нохчийн матте гочйинарш а дуьхь-дуьхьал хIиттош, йустуш. Гочйалуш 
хилла-кх стихаш, чулацамца цхьаьна царна чуьра ойланаш ларйина ца 
Iаш, церан тIехулара кеп ларйеш а. М. Кибиевс ларйинера, маьIна а ца 
талхош, ритмика а, авторан шатайпаналла а, стихийн йекар а, рифмийн 
башхалла а. Иштта йоккхачу корматаллица динера и гочдарш! Уьш-м 
«Ленинан некъ» газетан а, литературин-ибаьхьаллин «Орга» журналан 
а агIонаш тIехь зорбане девлла. Исбаьхьаллин гочдаршца бала болчу 
къоначу йаздархошна, лахахь, тIеман хьелашкахь ца йохош йисинчу 
библиотекашкахь карор ду уьш. ТIаккха шаьш маххадор цара!

Гочдарш даим ца нисло ма-лаъара. Цуьнга диллича, поэтана ша стихаш 
йазйар аттох хета.

Дукхахйолу М. Кибиевн стихаш Iаламат хаза йека оьрсийн маттахь, 
оцу маттана йича санна, похIма долчу гочдархоша гочйина хиларе терра. 
Ткъа гочдархой-м, доттагIий санна, дуккха а бара Мусбекан: В. Павлинов, 
Р. Винонен, Н. Матвеева, С. Гандлевский, Р. Болтачев. Поэто ша оьрсийн 
матте гочйина а йу шен стихаш. ТIаьххьарчу шерашкахь Гандлевский 
Сергей вара М. Кибиевн стихаш гочйеш. Иза цунна вовзийтинера, мага 
а винера МГУ-хь цуьнца цхьаьна дешначу доттагIчо Винонен Роберта.

Шена боккъал лаа а лууш, дог а догIуш, гIо дора къоначарна Мусбека. 
Дукха йуьйцура цо метафора. Школехь Iамош хиллехь а йа ца хиллехь 
а, и хIун йу, къоначарна ма ца хаьара. Эпитет хIун йу-м, хаьара. Цунах 
билгалдош олура оха. Дустар бохург хIун ду а, хаьара.

Рифмашца цхьана ритмехь бIогIамашка дIа а нисдеш, дагадеъаннарг 
дIайаздича, стихаш хуьлу моьттуш долу тхо цецдуьйлура, поэтана 
мичара карадо-те, мотт массеран йукъара боллушехь, тхуна карошдоцу 
и тамашийна дешнаш, бос болу дешнаш, тIемаш долу дешнаш бохуш! 
Ху-уш, хиир-кха, метафорша, дустарша, эпитеташа, кхиболчу поэтикин 
гIирсаша а хазйеш хиллера стихаш! Шега хьажа йеллачу стихашкахь 
оцу гIирсех зирх бацахь, «хIорш стихаш йац» олий, йа вист а ца хуьлуш, 
йуьстаха йохкура Мусбека. Амма цхьажимма а поэзин суй хаабелча, 
воккхаверца и суй билгалбоккхура.

Поэто дешнашца дохку ойланийн, синхаамийн суьрташ, куьцаш, 
васташ!

Ойла, муьлхха ойла а, кехат тIе прозехь а, публицистикехь а охьайиллало, 

Iилманан кхетамашца йийцало, куьйгаэшарехь а, бIаьцашца а гайтало, 
суртдиллархочо басаршца гойту, илланчаша пондаран мукъамашца 
йуьйцу.

Хан-зама – коьрта турпалхо йара поэтан. Хаза метафора йу-кх и!
Кибиевн кхин цхьа метафора а хьахо лаьа суна. Ши дин. КIайн а, 

Iаьржа а ши дин. Де – кIайн дин, буьйса – Iаьржа дин. Дика де – кIайн 
дин, вуон дин – Iаьржа дин. Оцу шина дино, рогI-роггIана хийца а луш, 
дахаран арахь дуьненан йисте дIахьош вара поэтан лирически турпалхо. 
Вай а ду оцу шина дино дIахьош, де дIадаьлча, буьйса хуьлуш, буьйса 
дIайаьлча, де хуьлуш – вайн тIаьххьара де тIекхаччалц.

Кибиев Мусбек кхелхира Нохчийчу беанчу халачу муьрехь – 1997-
чу шарахь, лахьан беттан 16-чу дийнахь, Веданахь. КIайчу дино абаде 
дIаваьхьира поэт.

Кибиев Мусбекан нохчийн маттахь зорбанера арайевлла киншкаш:

1.	 «Ши зама» (стихаш, поэма) (1962),
2.	 «Наьрташ» (стихаш, туьйра-поэма) (1964),
3.	 «Денойн чам» (стихаш, поэма) (1969),
4.	 «Шийла цIераш» (стихаш, поэма) (1975),
5.	 «Лаьттан куьзга» (стихаш, поэма) (1984),
6.	 «Беттан догIа» (стихаш) (1985),
7.	 «Седарчийн чIара» (повесташ, дийцарш, очеркаш) (I988),
8.	 «Хьекъалан бохь» (стихаш, поэма) (1992),
9.	 Антологи (Москва, 2003).
10.	  «Хаьржинарш» (стихаш, бархIмогIанаш, поэмаш, баснеш; 

дийцарш, повесташ, очеркаш, статьяш. (Москва, 2012).

Оьрсийн маттахь зорбанера арайевлла киншкаш:

1.	 «Чеченские и ингушские народные сказки» (1965 г., 1970 г. 
Москва, Детгиз, отредактированные с А. Мальсаговым).

2.	 Подборка стихов в журналах «Дружба народов» (Москва, 1962), 
«Новый мир» (Москва, 1964), «Техника – молодёжи (Москва, 1965)».

3.	 «Вершина разума» (Грозный, 1993),
4.	 «Стихотворения…» (Москва, 1995),
5.	 Антология (Москва, 2003).

КИБИЕВ Мусбек

Наьрташ

		  I
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 

	 ***
ХIинца, дуй, ас дуьйцур ду
Шуна хаза туьйра. 
Охьаховшал шайна шу, 
Гуó бел шайна шуьйра. 
 
Туьйра сиха дóлало, 
Чекх а дóлу сихха:
Дуьйцучуьнга дóгIа ла, 
Пайдаэца дийцарх. 
 
Цхьаболчáра, шайггара
ТIедетташ, и дуьйцу, 
Ткъа ладоьгIушболчáра
Чаккхене сатуьйсу. 
 
Амма вéшан туьйра вай
Ма-дарра дIадуьйцур. 
Цхьа йуьхьиг схьалаьцна тайн, 
Тай, чекхдаллалц, луьстур. 
 
	 ***
– Карахь бóцуш тIеман гIирс, 
Цхьа кхо тиллиг лелла, 
Доцчохь лоьхуш дóцу ирс, 
Халонийн кад мелла. 
 
И саннаберш-м бийца вайн
Шортта бу куьг кхóчехь, 
Лергаш самадáхий шайн, 
Цхьатерра ладóгIа, –
 

Бéрашна туьйра

Бóхуш, туьйра дийцира
Жéдига цкъа тхýна. 
Ма-хаззара дуьйцу ас, 
Дéшархо, и хьýна. 
 
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 ***
Да-нáна а дóцуш, 
Дестечуьнца дéхаш
Цхьа горга буó хилла
ДIо ворхI лóмал дéхьахь, 
 
Шен дас-нáнас тиллина
ЦIе а йолуш – Мовсур, 
Дестечунна виллина
Ца хилла и хьомсара. 
 
Мовсуран и десте
КIоршаме стаг хилла. 
Мовсурехь цо денна
ГIéло латтош хилла…
 
	 ***
МéракIант кIордийна, 
Аьлла дестечо:
– Кехвáла Iуьйранна
Бел чехка кéчам. 
 
Кху дéгIа ваххалц
Кхаьбна хьо. Кхáна
Хьайн рицкъ лаха
Хьо новкъавáла. 

Хьáлдолуш хилла, хьо
Кху цIен тIе верзахь, 
МéракIант ца хéташ, 
Сайн кIант хьох вéр ас. 
 
Хьалдолуш ца вáгIахь, 
Йуха ма вóла!
МéракIант, кхул тIаьхьа
Дийр дац хьан дóла. 
 
	 ***
Лóмара áрешка
Лайн Iовраш хьаьвдда
Йоьлхура хершнашкахь, 
Хýдалуш лаьттах. 
 
Лаьтта тIехь луó, дешаш, 
Iаьнарца гIуьтту, 
Малх хьаьжча, йовхóно
Йостура гIýра. 
 
Ламанийн басешкахь, 
Гуó дIасатоьттуш, 
ЦIен-мóжа, кIайн-сийна
Зéзагаш гIовттуш, 
 
Кхаьчнéра Мовсуран
ТкъолгIа и бIаьсте. 
Йуьхьа тIехь шершара
КIéда мох, хьоьстуш. 
 
БIаьстéнан хаам беш, 
Алкханчаш хьийзаш, 
Йадочу хIуманна
Тéбара къийгаш. 
 
Мовсур-м дIалаьттара
ГIайгIане. Кийрахь
Кхерстара шийла цIе, 
Ша санна шийла. 
 
Шá-шéга хеттарш деш, 
Ойланаш йóра. 

Кхáна шá дендолчун
Сурт а ца гóра. 
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 II
 
Кхаа дийнахь некъ бира
Мовсура цхьалхха. 
Лам тIéхьа битича, 
Хьун йара хьалхахь. 
 
Пепнаша йаьккхинчу
Хьуьнах чекхвóлуш, 
Луьстачу гаьннашлахь
Некъ а ца гóра. 
 
Эххар а, шен шаьлта
Йукъах дIайостуш, 
Попа кIел вуьйжира, 
Нáбаро хьостуш…
 
Поп бара стигала
Хьала гIад хецна, 
Iалáмат даккхийра
Орамаш тесна. 
 
ТIехула хьийзара
ТIам Iаьржа хьаргIа, 
ДIамала дог хилла
Iуьллучун бIаьргаш. 
 
Мацйелла бéрзалой
УгIура гéнахь. 
Хезара áкха аз
Мовсурна гIéнах. 
 
ГIéнаш схьахIуьттура
Цхьаъ вукхул ирча;

И гIéнаш гуш хилла, 
Хьо цIахь ца хилча…
 
Мовсура бIаьрг билли. 
Хьуьнхахь йу буьйса, 
Беттасин мóжа нур
Кхунна тIе туьйсуш. 
 
Бух боцчу бодашкахь
Сéдарчий къéга. 
ЦIе йéр йу хьаннашкахь, 
Уьш охьаэгахь…
 
Буьйсанан тийналлехь
КIентан сахьийзош, 
Бéрзалойн ардангаш
Мацалла тийжа. 
 
ТIоьрмиг бац Мовсурехь
Кхалларах буьзна –
Меца ву. Нéкъахó
Хуьлуш вац вуьзна…
 
Воьдуш ву некъ боцчохь
Масийтта дийнахь. 
Адам дац цхьанхьа а –
Цхьа стигла сийна. 
 
Áнайист генна дIа
Бес-бесар лéпа, 
БIарлагIийн мархашлахь
ХIиттайеш кéпаш. 
 
Мархаш а йакъийна, 
Сирла малх кхéтахь, 
Áренан шорталло
ТулгIéнаш йетта. 
 
Кхин тайпа дуьне ду –
Хезаш дац аз а
Цхьана а адаман. 
Гуш дерш – чан баьрзнаш. 
 

…Мох баьлла. Цу махó
Лестабеш кIур го. 
Гергахьа кIант кхаьчча –
Цхьа стаг ву «гIур» деш. 
 
ЦIенна гуóбаьккхина
Воллу керт йýцуш. 
ДIадеттарш хьокхий дац, 
Сéрий дац дýцурш. 
 
Мéкхех схьабоккху чо –
Лаьттах дIабугIу. 
Можах схьабоккху чо –
Гуó лóцуш бýцу. 
 
Ша а вац пIéлггал бен, 
Маж-мекх-м ду дехха:
Можан чоьш – сéрий ду, 
Мéкхийн чоьш – хьокхий. 
 
ПIéлггал стаг гинчунна
Вевзар-м ву атта, 
Ткъа Мовсур, цецваьлла, 
Хьаьжжинчохь лаьтта. 
 
Маж-мéкхах керташ йеш
Гина ма вац и, 
Цецваьлла, цéргаца
Балда цо лаьцна. 
 
ПIелг хьаькхна, хьаьж тIéра
Хьацар дIадоккхий, 
Цу стага Мовсурна
Дуьхьал гIулч йоккху. 
 
Дуткъачу óзаца
Вистхуьлу чIогIа:
– Хьо, жима къóнаха, 
Схьанéхьа вóгIу?
 
Маршалла ма дац хьан, 
ТIевеъча, хоттуш?. . 

Схьавóла. Ма латта, 
КетIа а хIоттий. 
 
– Воккха стаг, хьоьга бехк
Цабиллар доьху…
Чувеъна Iийр вац со. 
Бедарш йу боьха…
 
ЙалхалгIа буьйса йу
ЦIéра со ваьлла. 
Хьо гина, сецнéра, 
Боккъал цецваьлла. 
 
– Схьавóла, хIума дац, 
Дийр ду хьошалла, –
Дуткъа аз хезира
Мовсурна халла, –
 
Жижиг, моз дáцахь а, 
Сискал йу, бéрам…
Сан тхов кIел хьéшана
Цкъа а бац кхéрам…
 
	 ***
И цIинцIóлг-воккхастаг
Волчохь садоIуш, 
Кхо дей, кхо буьйсий
Мовсура доккхуш, 
 
Дуккха а къайлéнаш
Нисдели йовзар. 
Кху махках къаночо
Дийцира говза: 
 
– Кхузахь йу цхьа гIáла, 
Кхаа дийнан новкъахь. 
ГIáли чохь бéхачу
Наьртийн ду жовхIарш. 
 
Наьрташ бу цхьаъ кхечул
ДéгIана зоьртал. 
Кхойтта наьрт. Тхьамданан
Бу кхойтта корта. 
 

Наьрташ цIахь совцуш бац. 
Уьш кхерсташ лéла, 
Дуьнéнах ца бузуш
Шаьш болу дéла. 
 
Шаьш лéла баханчохь 
Доккху цхьа кIира…
Тарраш ду цу наьртийн
Цхьаъ вукхул ира. 
 
Кхойтта тур наьрташа
Дац шайца лéлош. 
Уьш цáра схьаоьцуш
Ду билггал денош. 
 
Тхов тIехь уьш ду хьýна. 
ГIалин буьххьéра
Чукхийсса и тарраш, 
Кхойтте цхьатерра. 
 
Цу таррех, зов-в деш, 
Лаьтташ дерг ирахь
Хьайца дIалéладе, 
Чекхдаллалц кIира. 
 
Хьайн кара и кхáчахь, 
Наьртех ма кхéра. 
Кортош, и тур детташ, 
Эгаде цéран…
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 III
 
Воккхачу стагана
Баркалла аьлла, 
Вайн Мовсур кхидIа а
Шен некъ бан ваьлла. 

Воьду-уш, дIакхóчу и
Йийцинчу гIáла. 
…Тийна ду гóнаха, 
Гуш ха дац áрахь. 
 
Борзанан ков доьллий, 
Мовсур чувóлу. 
Шéна ма-хьеххара, 
Хьала а вóлий, 
 
Зулам деш болчéран
Тарраш схьаоьцу, 
ГIáланан бухь тIéра
Кхойтте чухóьцу. 
 
Зов-в-в-нéхьа таррех цхьаъ, 
ДóгIалой, лаьтта, 
И гIáла йéгайеш, 
Дéгадеш латта. 
 
Мукъ кара лáцале, 
Кхиале лáца, 
Гурт-гурт деш хéтало
ГIáланал áрахь. 
 
Схьакхаьчна наьрт-эрстхóй. 
ХIиттина. Техка. 
Белшаш тIехь деана
Шайл даккхий пепнаш. 
 
Белшаш йу стиглашкахь, 
ТIе мархаш тесна. 
Кóгаш бу – и пIелгаш
Дехха дIахецна. 
 
Месаш йу – таьллингаш –
Коьрта тIехь йевлла. 
Йуьхь-марш йу шортта дIа –
ТIехь йиллал эвла. 
 
Лам санна, даккхийчу
Марошна йуккъéра, 

Дуьненна къарзийна
БIаьргаш схьакъéда. 
 
СадоьIуш, мохк Iадош, 
Марош ду лоькхуш, 
Чéнан кIур айбина, 
Моьтту, мох хьоькху. 
 
Малх кхетча, Iам тIéра
ГIуьтту Iаь санна, 
ДогIмашна тIéра Iаь
ГIуьтту массарна. 
 
Мовсур-м дIалаьтташ ву, 
Кевнах букъ тоьхна, 
Воьхнехь а, дуьххьара
Уьш гарна, воьхна. 
 
Амма куьг дегош дац, 
Белахь а кхéрам, 
Лата кечйелла борз
Цунна ша хéта. 
 
Инзаре ирча бу
Гуш болу наьрташ. 
Зоьртала белахь а, 
Хьéкъална – аьрта. 
 
Наьрташца вуьстича, 
Вац цéран пIéлггал. 
Амма кIант летар ву, 
Уьш гIортахь гéрга. 
 
Мовсуран пхéнашкахь
Довха цIий кхехка, 
Догмайра къóнаха
ТIамах ца къехка. 
 
Цу наьртийн тхьамдано, 
Бат йéлакъéжош, 
Шен бIо бу кертара
ГIуллакх дан хьéжош. 

Цхьаъ лоллу йай схьабáн, 
Кéдаш дан – важа, 
Декхар верг – божли чу, 
Шайн дойшка хьажа. 
 
Вайн Мовсур тур детта
Кийчча дIалаьтта. 
Вóжор ву шех леттарг, 
Хен санна, лаьтта…
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 ***
Байъина Iохкуш бу 
Зулам деш лелларш, 
Сутарчел сутара
Шаьш лелла дéла. 
 
Ахк санна, хéршнашкахь
ЦIийн Iовраш хьаьвдда. 
Даккхийчу догIмашка
Ióжалла кхаьчна. 
 
Литтанаш санна, и
Зуламдай Iохку. 
Айлуш цхьа нáкха бац, 
Са а дац доккхуш. 
 
Кхойттаннах шийтта ву
Iуьллушверг, воьжна. 
Уьш шийтта цаца бу, 
Йа шийтта – коьжда. 
 
Тхьамда ву мохь хьоькхуш. 
И оьгIазвахана:
Зов-зов ден тур дóцуш, 
Де эшна тахана!
 

Тхьамданан белшаш тIехь
Биъ корта бисна. 
Мовсура, тур детташ, 
Божийнарг исс бу. 
 
Тур тоьхна, Мовсура
Кхин шиъ а божий. 
Амма наьрт ирахь ву, 
Дагахь вац вóжа. 
 
Тур тýху Мовсура, 
ДегI лóцуш, чIоггIа, 
ЦIийн тIадам цу наьртан
ДéгIах ца бóгIу. 
 
Йуха а, йуха а
Мел чIогIа деттарх, 
Тур леташ дáцара
Цу наьртан дéгIах. 
 
– Дéкъаза ву-кха хьо, 
Сан каравáгIахь, 
Ахь сýна детта тур
Сан кара кхáчахь!
 
И тур ду дахчийна
Сан цIарах цIергахь. 
Сан дéгIах эрна ахь
И тур ма детта!
 
Летар дац ден цIарца
Дахчийнарг пхьалгIахь
Ден дéгIах, цкъа хьалха
Ден дог ца къарлахь!
 
Хийла дá шен коьртах
Ваьккхина ду и. 
Тахханалц ас цIийлахь
Лийчийна ду и. 
 
Мовсур вац ладугIуш
Луьйчуьнга шéга. 

Саццаза тур детта
Цо наьртан дéгIах. 
 
Кхойттазза де делкъе
Дéлира иштта. 
Эххар а дуьйжира
Цу наьртан IиндагI. 
 
ЦIийх дуьзна тур карахь
Мовсур ву лаьтташ. 
Йерриг керт дIалаьцна
Декъаша наьртийн. 
 
Лаххьийна, и декъий, 
Цхьацца дIатéкхош, 
Доьдучу хин йистехь
Кхийссира бéрдах. 
 
… ХIу кхачо гIерта-те 
Мовсур цу наьртийн? 
Ца гIерта. И дов цо 
Доьллина лаьттах. 
 
Валаза цхьаъ висний, 
Цунна ца хиъна. 
Цу белхан Мовсура
Хьесап ца дира. 
 
Делахь а óлуш ду-кх, 
Зулам тIедóлу, 
Асаран буц санна, 
Цкъа мацца дóлий. 
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 IV
 
…Ши бутт дIабаьллéра
КIант цIéраваьлла, 

Массанхьа куьг кхáчош, 
БIаьсте а йаьлла, 
 
Баьццарчу дитташ тIехь
Óлхазарш дéкаш. 
Момсарш тIе охкалой, 
Сéдарчий къéгаш. 
 
Зовкх хьоьгуш, тойелла, 
Мовсуран десте
Кест-кеста йоьдура
Тéркан хин йисте. 
 
Бердаца, тIехйóлуш, 
Узарш деш хезна, 
Цкъа йехха лаьттира
ЛадýгIуш сецна. 
 
Йистéра чухьаьжча, 
Цхьа а ца гóра. 
Бодехь цу бéрдашкахь
Цхьа узарш дóра. 
 
ХIумма а ца гушшехь, 
Йистхили десте, 
Дог детталушшехь, 
Хуьлуш дIа йисте:
 
– Са ду хьо? ЦIий ду хьо, 
ХIай узарш дийриг?
– Наьрт ву со. Чухéца
Стоммо муш-тIийриг!. . 
 
– ХIун дийр ду сан дуьхьа
Ахь, чу муш хеццал?. . 
Хьох долу жоьпалла
Сайна тIеэццал?!
 
– Хир ву со хьан накъост, 
Ахь хьалаваккхахь, 
ЖовхIаршлахь къáгор йу, 
Таж санна, тIаккха!

– ЖовхIарш ду тхан гIáлахь, 
Хьашт ма-дду шорта. 
Iéхалур йац хьоьга, 
Iéхо хьо гIортахь!. . 
 
– Хьан лай со хир вара…
Ахь боххург дийр ду!. . 
– И хабарш ахь дийцахь, 
Вехха хьо Iийр ву!. . 
 
– Хьан майра хир ву со, 
Ахь хила бáхахь!. . 
– Вай-й, мýха воккхур-те, 
Схьаáлий вáла!
 
– ГIайракхийн божли чохь
Кхоъ дин бу хьýна. 
Цáрах цхьаъ кху йисте
ХIоттабе сýна…
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 ***
…КIайн, Iаьржа, бóра а
Кхоъ дин бу лаьтташ, 
Лаьттах берг мел туьйхи, 
Ирхкхуьссуш латта. 
 
Вортанаш тIехула
Йаьржина, хецна, 
Цхьа Iаьржа хьийзина
Кхéсаш йу цéран. 
 
Стаг гича, кхийссалуш, 
ЭргIаде терса, 
Кхéсарш а ийъалуш, 
Вовшах уьш хьерча…
 

Бос керча Iаьржа дин
Схьалóцу зудчо. 
Бердан цу йистошка
Дин ша дIахIутту. 
 
Дино наьрт схьавоккхуш, 
Зуда дIалечкъа. 
Сéрло ца лáйелла
Наьртан бIаьрг чIечкъа…
 
	 ***
Зудчо наьрт дIавуьгу
Ша Iачу керта. 
Дéхаш, цхьа шо даьлча, 
Бéр хуьлу цéран… 
 
Беркат дер дац вайна
Цу бIижах óлий, 
ДIакхуссу бáцалахь, 
Генна дIайоьдий. 
 
	 ***
Мовсур ву цIа вóгIуш. 
СадаIа сецча, 
Бáцалахь меттахъхьуьйш
Го цунна ларча. 
 
Схьаóьцу. 
ЦIа дохьу. 
Дéра йу десте. 
– Сýна кIант карийна, 
Ахь и тIеэца. 
 
– ДIаваьллахь, оьшуш дац
Карийна бéраш. 
КъýтIа хир ду иза, 
Бéраш дац кéрош. 
 
Делахь а тIеоьцу
«Халла» дестечо. 
Боккха гIурт кéгабо 
Готтачу хьé чохь. 

Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 V

Кхуьуш ву нéнаца
Наьртах схьаваьлларг. 
Зоьртала стаг хилла, 
ВорхI шо дIадаьлча. 
 
Борз-Iéла цIе а йу
Кху кIентан йоккхуш. 
Шен цIарах терра ду
Кийрара дог а. 
 
Цкъачунна Борз-Iéла
ЦIахь ву, цIа лардеш. 
Ца вуьгу и лéла, 
Жима хиларна. 
 
Мовсур ву лéла
ДIавоьдуш генна. 
ЦIа вар цундéла
Ца хуьлу денна…
 
Нéкъаш деш, хийла
Денош цо хуьйцу…
ЦIа веъча, цIахь хилларш
Борз-Iéлас дуьйцу. 
 
Цкъа цо дIабалхийра
Шéгара бáла, 
– Ваша, хьо цIахь вóцуш, 
Вóху со áра. 
 
Цхьа наьрт ву вайгахь Iаш, 
Хьох лечкъош нáнас. 
Сан ваша, цхьанхьа а
Ма гIуóхьа кхáна. . . 
 

– Сих ма ло, сатóха, –
Мовсура аьлла, 
ЦIа верза йиш йóцуш, 
Лéла цаваьлла. 
 
Харцонех дуьзна ду
Малх кхéта дуьне. 
И, харцо совйаьлча, 
Хуьлуш ду уьне. 
 
Дуьнéнан гIиллакх ду
ХIаллаквеш воьжнарг. 
Дуьне ду замано
Харцонех доьзна. 
 
Цхьа наггахь кийра цIе
Кхерста, со кхéрош, 
Ойланехь суó гича, 
Наьртийн цIий Iенош. 
 
Вáцара цкъа а со
Дагахь цIий Iано, 
ЭргIадчу дестечо
Воккхуш со áра…
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 VI

Зама дIайоьдура, 
КIант воккхахуьлуш. 
Хьийкъина Борз-Iéла, 
Сахьташкахь кхуьуш. 
 
Десте йу ма-хетта
Хаза хан йоккхуш, 
Ша йолчу наьрт кхаьчча, 
КIант кех а воккхуш. 

Шен ваша цIа веъча, 
Самалха дóлий, 
Шен дагна Iеткъаш дерг
Борз-Iéлас óлу:
 
– Хьо лéла дIавахча, 
СхьавóгIуш вайга
Цхьа стаг ву, цуьнан бу 
Массийтта корта. 
 
ГIáли чу хьо кхаьчча, 
ТIап-óлий вов и…
ДIахьажал дIо рéгIа. 
Хьун йолчу… ДIо ву!
 
– БIарлáгIа йу хьýна
ХIуьттуш йерг хьалха. 
Валóл цкъа, чу гIой, 
СадаIа вайша. 
 
И къамел дIахезий, 
Йезайоь десте, 
Сардамаш доьху, 
Йусайой беснеш:
 
– Вай барзо ваа хьо, 
Лаьтто хьо хýдарг!
Хьох хIун кIант хир вара, 
Карийна къутIа!
 
Мичхьа ву вайн цIен тIе
Цхьа а стаг вóгIуш?
Ахь стенна дуьйцуш ду
Хьайга цадóгIург?
 
… Де даьлча, Мовсур, 
ДIавоьду лéла. 
Ца лáло ден кертахь
ХIуоттийна гIéло. 
 
	 ***
Туьйра, туьйра туьппалиг, 
Шетта-бетта кIудалиг. 

Цана хьокхуш – цхьóгалаш, 
И тIегулйеш – пхьáгалаш. 
 
	 VII
 
Наьрт-майрачуьнга
Доккхуьйтуш ор ду
Дестечо неIарехь, 
НеIсáгIа йолччахь. 
 
Тер-мера сурт дина, 
Къовлур и ду-кха, 
ТIе цIенкъа йиллина, 
Пардо деш дуткъа, 
 
Мовсур ву кхáна
Вéзаш цIа кхáча. 
Шен мéран кIантана
Кечбина кхáча, 
 
ДIовш тоьхна. ХIун хаьа, 
Ор чу ца вóжахь, 
И, хIуъа дина а, 
Вéзаш ву вóжó. 
 
И сурт Борз-Iéлина
Гира ма-дарра. 
Цундéла Iаш ву и, 
Садетташ халла. 
 
Мовсур ву цIа вóгIуш, 
КIиранах лелла, 
ХIоьттина, техкаш ву, 
Некъ беш гIелвелла. 
 
– Сан ваша, ларлóлахь. 
НеIарехь ор ду, 
Кóрах чувáлалахь –
Тéшаме кор ду, –
 
Мовсурна тIехьодий, 
Борз-Iéлас óлу, 

Вешина некъ гойтуш, 
Кóрах чу вóлу. 
 
Йовха, тIехь Iаь гIуьттуш, 
Стоьл тIехь йу сискал. 
Кóрах и дIакхуссу
Борз-Iéлас сихха. 
 
Нáна йу схьахьоьжуш, 
ОьгIаз а йахна, 
Наьрт ву дIалачкъийна
СовцIа чохь къайлах. 
 
НеI йоьллий, чувóлу
СовцIа чу Мовсур. 
Хьаьрчина, сонехь го
И наьрт, и йовсар. 
 
Ióжалла йу цунна
ТIе пиллиг хьóькхуш. 
И кхéравелла ву, 
Цо цIогIа хьоькху:
 
– Схьада сан тéрса тур!
Со хIокхó вуьйш ву!
Сан дéгIах цIе кхерста, 
Са цIергахь луьйчу…
 
Мовсура, тáкхавой, 
И áравоккху. 
Тасало, ши хьокха
Коьвнах схьабоккхий. 
 
Óтуш ду, бухдóхуш, 
Борзанан кевнаш, 
Момсарех кайетта, 
Чуэгош тхевнаш. 
 
Дестечо Мовсурна
Нехаш тIекхуьйссу, 
Ткъа наьртан кóгаш кIел
Йекъа йукъ туьйсу. 
 

Делахь а гIóра дац 
Дéкъазчун дéгIехь – 
ЦIаьххьана, де оьший, 
Наьрт охьакхéта. 
 
Борз-Iéлас мохь тýху, 
Виé иза, óлий. 
Мовсура, сих ца луш, 
– Шаьлта йá, – óлу. 
 
Шаьлта йáн чувахча, 
ЦIа чуьра áра
Кхуссу кIант шен нáнас, 
Тýхий цхьа тIáра. 
 
Борз-Iéлас дIадуьйцу
Мовсуре хилларг. 
– Велха а ца воьлхуш, 
Ахь а цхьаъ дилла!
 
ТIехьодий, Борз-Iéлас
Цу лерга йуххе, 
Доггаха ластадой, 
Цхьа тIáра тýху. 
 
Мовсурна ца гира, 
Цо тIáра тýхуш, 
Амма дIахезира, 
ТIулган пен бýхуш. 
 
Пéна тIехь иккхинарг
Дáцара лоппаг, 
ХIаваэхь дестечун
БIарлáгIа хIоттош. 
 
Чан хилла, дIайайра
Цу пáна áрахь
Мовсуран ден баьрчехь
Латтийнарг бáла. 
 
Чан хилла йайра и. 
КIур хилла йайра. 

Цхьаммо а и бóхам 
Хала ца лайра. 
 
Шаьлтанца баьккхина
Кхойтте а корта, 
ДéгIах дIакъастийна
Кхойтте а ворта, 
 
ШозлагIа доккху цо
Наьртан дегI кéртах. 
ШозлагIа кхуссу цо
Зуламхó бéрдах. 
 
	 ***

Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 VIII
 
…Вéхаш ву ши ваша
Башхачу гIáлахь, 
Цхьана а хIуманан
Йац гIайгIа-бáла. 
 
Къанваллалц, ког хецна, 
Ирс долуш вáха, 
Цаьршиннан болуш бу
Дуьненан бáхам. 
 
ЦIéнош ду. ЖовхIарш ду. 
Шорта ду даьхни. 
Делахь а чóьнаш чохь 
Дáхар дац аьхна. 
 
ХIусамехь оьшуш йу 
ХIусаман нáна. 
ЦIа, ков-керт, и йóцуш, 
Доьдийца Iáна. 
 

Мовсура вешига, 
Ойла йой, óлу: 
– Дукха хан йáлале, 
Аьхке чекхйóлу, 
 
Хало хир вайшинна
Иштта хан йаккха, 
Гуьйренца литтанна
ТIехиъча маккхал. 
 
Гуьйре тIекхачале, 
Вахана вогIу. 
Стаг, кхиъча, гуьйранна 
Чувоьрзу олу. 
 
ВóгIур ву лелла со, 
Ахь ларбе бáхам. 
ВóгIур ву вайн цIен тIе
КIайн нускал дáлош. 
 
УьйтIарчу попах вайн
ЦIийн тIадам бáлахь –
Со вайний хаалахь, 
Дá вóцуш вáла. 
 
Ва амма цу попо 
Шура схьахецахь, 
Кечлóлахь, топ кхуссуш, 
Нускал тIеэца!. . 
 
– Со а ахь вигахьа, 
Сан ваша, хьайца!
– Жима ву. Кхуьур ву 
Хьайн хьуьнарш гайта. 
 
Са а ца хьийзадеш, 
КIеззиг дегI даккха. 
Со вóьду-вóьдучу
Вуьгур ву тIаккха. 
 
– Сан ваша, хьажахьа, 
Дéхар до хьоьга, 

Цкъа чхьонкар стигала
Кхоссийта соьга,
 
Сан коьрта тIе кхетахь, 
Цó цхьа чо гамбой?!
Со воцуш хьо водахь, 
Суна ма чам бов.
 
– Кхоссал ткъа, вашиниг, 
Хьайн чхьонкар стигла. 
ХIун хаьа, мега ас
Хьо сайца вига. 
 
Йоьдуш йу стигла дIа
Чхьонкар, шок йетташ, 
Нийса некъ схьалаьцна, 
ДIаса ца сетташ. 
 
Кхо-диъ де дIадаьлча, 
Чхьонкар чукхóчу. 
Борз-Iéлас чхьонкар кIел
Шен корта лóцу. 
 
Цхьа кIеззиг чхьонкаро
Коьртан чоьш кхагдо. 
– ХIинца а жима ву. –
Борз-Iéла къарло. 
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 IX
 
Бóра дин кийча бу, 
Лаьттах тIа детташ, 
Нéкъахó тIехао, 
Дуткъа дегI сеттош. 
 
Багарчу дирстанан
Гаьллаш цо Iуьйшу, 

ТIаьхьарчу кóгаш тIе, 
Са ца туьйш, хIуьтту. 
 
Сихха дIаиккхира, 
Мовсур тIехиъча. 
Некъ бийр бу цу дино, 
Мел бéха хилча…
 
Воьду-уш, дIавоьдуш, 
Бехха некъ бина, 
СадаIа сецира
Кемсийн беш гина. 
 
Динара воьссина, 
Шедан кхаж ловзош, 
Кондарийн IиндагIехь
Сецира Мовсур. 
 
Лаьттира, бIаьрг бетташ, 
И кемсийн бéшахь, 
Iáламан тийналлехь, 
Гучух ца тéшаш. 
 
Де дара хаза
Iалáмат. Тийна. 
ХIаваъ а цIена, 
Стигал а сийна. 
 
Туьйранахь санна, 
Чухчаре йара. 
Гóнаха сийна
Зéзагаш дара. 
 
Говре хи молуьйтуш, 
Кемсаш а йууш, 
И вóлавелира, 
Беш йовза лууш. 
 
Генна дIахьаьжча, 
ЙоI гина бéшахь, 
Шен шина бIаьрга
Гинчух ца тéшаш, 
 



85

Орга - 2023 (2)
И йолчу áгIор
Вахара Мовсур, 
Вистхила дагахь, 
Уллéра йовза. 
 
	 *** 
Стоьмийн беш лéлайеш, 
Йара ши йиша, 
Жимий а, йоккхий а –
Экаме ши са. 
 
БерхIитта шо долуш
Йоккхахйерг йара, 
Дас шéна тиллина
ЦIе йолуш – Заза. 
 
Жимахйерг йара
Пхийттара йаьлла, 
Нáнас цIе тиллина, 
Кесира аьлла. 
 
Вовшашца бертахь
Кхолламаш боьзна, 
Ткъоьсна шо хьалха, 
Кхоьллина дóьзал, 
 
Башхачу йуьртахь
Хиънéра дáха
Кесирин, Зазин
Къона да-нáна. 
 
Цкъа цхьáна дийнахь
Хилира бóхам:
Боьссира йуьрта
Гай доккха гIоркхма. 
 
Адамаш дууш
Хиллéра дийнат, 
Лечкъинарг, веддарг
Ца вуьтуш дийна. 
 
Цу къизчу дийнахь, 
Да-нáна дайна, 

Кесирий, Зазий
Йисира байлахь. 
 
ГIоркхмано хIетахь, 
Кхаллал ца хилла, 
И ши йоI ца йууш
Йитина хилла. 
 
Ткъа тIаьхьа, тайнигех
Тарйелла, ловзуш, 
Iийна и цаьршинца, 
Самукъадóлуш, 
 
Шен карайеача, 
Ижу а йаош, 
Ца мегарг йуьтуш, 
Молуш йерг малош, 
 
Бижина Iаччохь
Кхес а къажйойтуш, 
Ши йоI мел ловзарх, 
Чам а ца бойъуш…
 
	 *** 
– Валáлай, вайн бéшахь
Цхьа стаг ву лéлаш, –
ЙоьIан аз кхечира
Мовсуран лере. 
 
– Дика ву! Дика ду, 
Ваа и волуш. 
Камс мýха кхоллу цо?
Хи мýха молу?
 
– ГIа-буц дIакъестадо, 
Буьртигаш дóхуш. 
Хи молу кáнашкахь, 
ЖагIаш дIабóхуш. 
 
– ЭхI-эхI-эхI, чуó къийзош, 
Йаьлла ши буьйса, 
«Хьостур ву» ас иза, 
Хабарш ца дуьйцуш!

– Схьакхаьчна и вóгIург! –
Элира йоIа. 
Хéтарехь, вóгIу и, 
Вайгахь садаIа!. . 
 
Уллéра схьагира
Мовсурна Заза. 
ЙоI йара Iалáмат
Бéзамехь, хаза. 
 
ЙоьIан а, мух-мухха
Доцчу цу дийнахь, 
ЦIаьххьана сийна цIе
Йéлира кийрахь. 
 
ЙоI, гIоркхма гIатторна, 
Дохкойаьллéра. 
Делахь а и хилларг
Хилла даьллéра. 
 
Ца хууш, и хьаша
Вуьтур вуй дийна, 
Хаза йоI лаьттара, 
ЛадоьгIна, тийна, 
 
Жимахйерг гIоркхманна
Хьийзара уллохь, 
Гóнаха йаьржина
Нехаш тIегулйеш. 
 
– ЭхI, – аьлла, гIаьттира, 
Ког лаьттах гIортош, 
Цхьа халла, гай доккха
Долу и гIоркхма, 
 
Мархашна чекхбоккхуш, 
Стигланах гIортош,
Моьнаша къарзбина
Шен боккха корта. 
 
Дийнатан дегI дара
ЦIармате доккха, 

Шен горга гай санна, 
Горгйелла ворта. 
 
Хьаж ма-дду даьржина
Цхьа цкъоцкъам дара. 
Чамбóцуш кхóзура
Чоьш девлла мара. 
 
Чхьаьвригаш йуьйлура
Цу чоьш йуккъéра. 
ЦIиймергаш гIуьттура
Цкъоцкъамна тIéра. 
 
ХIоьттира и дийнат
Ша долччохь сетта. 
Мекханах тера шен
КIомсарш а йетташ, 
 
Iам санна, цхьалха бIаьрг 
Къéгара хьáж тIехь, 
Мовсур ца кхéтара, 
И мича хьаьжна, 
 
ГIаккхарго санна, 
Нур чуччахьерчош, 
Мóкхачу Iовраш чохь, 
Нал санна, керчаш. 
 
Цу бIаьрган ишал чохь 
Ду, къайладаьлла, 
Шен доккха дегI лéлон 
Экам са аьлла, 
 
Йижаршка, цéран 
Бéраллин хéнахь, 
Шен деган къайле 
Цо йийцинéра. 
 
Цхьана а тайпа 
Кхéрам бац шéна, 
Аьлла, и гIоркхма
Тешна баьллéра. 

Цо, мерах садоьIуш, 
Хьун техкайóра –
Мерах хIуó чуийзош, 
ТIеийзавóра. 
 
ЦIаьххьана… шен динций
Кхаьллира Мовсур
Дийнато, тIекъовлуш
Йаккхийра кIомсарш. 
 
Мехкаршка хьаьжира, 
Къурд а беш, тIаккха:
– И саннарг кхин хилахь, 
Со самабаккха! –
 
Ког хецна бижира
Баьццарчу бай тIехь, 
Шен бéха мотт хьоькхуш
Доккхачу гай тIе. 
 
Хар-хир дан дóлийра
Бижинчу меттехь
Гóнаха Iаь гIиттош, 
Мерах шок йетташ. 
 
ЦIоз санна, йохкура
Чхьаьвригаш хьаьж тIехь, 
Хьирчина, бехйелла
Куьйса кхес къажйеш. . . 
 
	 ***
Шарйийр йац, шарйийр йац 
Кхин и кхес йоIа, 
Йехк хьоькхуш, дIацIанйеш
КIохцалгех, баьIех, 
 
Кхетта и йаьллéра
Йáмартчун áмалх. 
Вон-дикий хьерчаш ду. 
Иштта ду дáхар. 
 
Бéкхамах дуьзнéра 
ЙоьIан дог хIинца. 

Къастадахь, къаьстар ду 
ХIара дов цIийца. 
 
Ларделла ца довлу, 
Лардаларх, вóнах…
Дуьххьара гинéра
Куц долу къóнах. 
 
Дуьххьара леттéра
Кийрара цIé а. 
Ткъа хIинца… диканах
Дог диллинéра. 
 
ГIайгIане йара йоI…
Йоьлхура денна, 
Кху кемсийн бéшара
ДIайоьдий генна…
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
	 X 

Мовсур дIавахча, 
КIиранах шура
Саца ца сецнéра
Чу оьхучуьра. 
 
ЦIаьххьана хьаьвдира
Бéшарчу попах
Кхаби чу цIийн Iовраш, 
ТIехIуьттуш чопа. 
 
Хьаьвдира сихйелла, 
Хьаьвдира чехка, 
Ахк санна, бIешеран
Поп дIасатехкош. 
 
Дукха ца лаьттира
Борз-Iéла воьхна. 



88

Орга - 2023 (2)
Сихха нуьйр тиллина, 
Динна шед тоьхна, 
 
Вéлира сихонца
Бéхачу новкъа, 
ДIатесна хIусамаш, 
Дитина жовхIарш. 
 
Дуьненан бáхамаш 
Бац вешин мéха; 
Мел дукха хьо вáхарх, 
Дац кхин ирс лéха. 
 
ДIавоьдуш гéнарчу
Бéхачу новкъа, 
Борз-Iéла кхечира
Деш долчу ловзар. 
 
Шен ваша вуй хьаьжна
Дин хьийзош тойнехь, 
Кхин дIа и вахара, 
Динна шед тоьхна…
 
Сецира садаIа,
ВорхI лам чекхтесча, 
Исбаьхьа беш гина 
Iаьржачу кемсийн. 
 
Дине хи молуьйтуш, 
СадоIуш кхузахь, 
КIант вóлавелира 
Цу бéшахула. 
 
Цхьа дийнат Iуьллура
Бáца тIехь, наб йеш. 
Цхьалха бIаьрг бáцара
НегIарша хьаббеш. 
 
Цу бIаьрган Ióма чохь
Керчара, луьйчуш, 
Стиглара кIайн мархаш, 
Бос басца хуьйцуш. 
 

Доккхачу дийнатна 
Уллохь, йехк карахь 
Тхьаьвсина, хиъна Iаш 
Зудабéр дара. 
 
Кемсийн и таьллингаш 
Йара сов йуькъа. 
…Геннара хезира
ГIайгIане мукъам. 
 
– Ма кхоам бара хьан
ДIавáн сел дóьза. 
Нур дара бIаьргаш чохь, 
Ирс гóра хьоьца. 
 
Къéгачу бIаьргаш чохь
Серло гуш йóьза, 
Тайна кIант вара хьо, 
Нур дара хьоьца. 
 
Ирсечу дáхаран
Сурт гóра хьоьца. 
Дéхачу дáхаран
Ирс дара хьоьца…
 
Борз-Iéла лаьттара, 
ЛадоьгIуш, гIóза 
Дéкъала дéкачу 
Эшаран озе. 
 
КIант герга вахара. 
Уллéра гира
Йиш лоькхуш йолу йоI. 
Цу йоьIан тидам 
 
Ца хуьлуш дисира, 
ХIара тIевóгIуш:
Ойла дIайахана 
Йара и чIóгIа. 
 
– Сан ваша вуй кхузахь? – 
Хаьттира кIанта. 

Цецйаьлла хьаьжира 
Лаьттачу кIанте. 
 
Сихха цо элира:
– Мила?!. . Мил-мила?. . –
ЙоIана цу кIантехь
Цхьа орца гира. 
 
БIаьргашна хьалха
Iаьржачу динца 
Тéшаме óрцахо 
Лаьттара хIинца. 
 
Кхийтира иза, 
Борз-Iéла гича, 
Мовсур кIелхьáра
Ваккхалур хиларх. 
 
Ва-а, кхидIа хIун хуьлу, 
Хилалаш хьовсуш! 
Дийцира сихха, 
Мичахь ву Мовсур. 
 
Хиира, гIоркхманан 
Гай чохь и вуйла. 
Цуьнан са бIаьрга чохь 
Хьулделла дуй а. 
 
Вешина лиира, 
Сихха са даккха, 
Шен ваша бIаьрга ган, 
И маьршаваккха. 
 
Дерриг чекхдаьккхира 
Борз-Iéлин туьро! 
Массо цецваьккхира 
ГIаьттинчу кIуьро, 
 
Цу бIаьрган Ióма чохь
Сийна цIе йóлуш!. . 
Дукха а ца Iийра 
Йаьлла цIе йóгуш. 
 

Цу чуьра, массарна 
Ган а гуш, тIóма 
Дéлира, гIаьттина, 
Цхьа Iаьржа хьóза. 
 
Дегийра доккха дегI. 
Тевжира доггах. 
УьгIира, Iаьхира, 
ЦIевзира гIоркхма!
 
Мох хьаькхча Iай áрахь, 
НеI иштта цIийза. 
Шайн эгар дóхадой, 
Лайн чимаш хьийза. 
 
Тийра и, гIортийна
ТIулга тIе мара, 
ГIоркхманан цхьалха бIаьрг
Хьаббина бара. 
 
Гуш дара, цо хIинца
МукIарло диний, 
Эшалуш бóцу ницкъ 
Эшийна гина. 
 
Шен карахь тур долуш, 
Кхоссалуш букъ тIе, 
Логан шад схьалеци
КIанта, садукъдеш. 
 
– Мичхьа ву сан ваша?
Сихха схьадийца!
– Кхаьл-ли-на-ас-и-за
Цхьаь-ний-шен-дин-ца…
 
ДегI аркъалтуьйхира 
КIанта, такхийна. 
Бóлатан тур тоьхна
Баьстира кийра. 
 
Хьаьжира: чохь вара
Мовсур, наб кхетта. 

Бóра дин лаьттара, 
Мерах шок йетташ…
 
	 *** 
Ши бIаьрг схьабиллича, 
КIайн зIаьнарш ловзуш, 
Ца кхéташ, хьаьжжинчохь
Виснéра Мовсур. 
 
Малх мýха кхиънéра 
ЦIаьххьана буза?. . 
Борз-Iéла мýха
Кхаьчна-те кхуза?. . 
 
ЙоьIан и бIаьргаш а, 
Эхь хéташ, хьуьйсу…
Дéкъалди Борз-Iéлас 
Шен ваший, нуссий. 
 
Дуьне ду ирсе… 
Дуьне ду къаьхьа. . . 
Кхин дIа дерг – ирсах – 
Дуьйцур ду тIаьхьа. 
 
Ши ваша нускалшца
Вирзира цIéхьа, 
Халонийн, турс-таррийн
Дукъ дуьтуш тIéхьа. 
 
ДIакхаьчча, кхайкхина 
Валийна молла, 
Там-мах а берзийна, 
Дийшира мовлад. 
 

ТIаккха той хIоттийра, 
Кхайкхина хьеший. 
Цу хазчу ловзарга-м 
Вайн берш а кхечи.
 
Вайн бIаьрга гинарг ду-кх: 
Уьш ирсе баха 
Хевшира, декъалбеш 
Массо а наха. 
 
	 ***
Туьйра, туьйра туьппалиг, 
Шетта-бетта кIудалиг. 
Цана хьокхуш – цхьóгалаш, 
И тIегулйеш – пхьáгалаш. 
 
Дéрзор
 
ГIалдий-булдий
Хуьлда царна, 
Ка а, бож а –
Буьсучарна. 
 
Вай чекхдоккху 
ХIара туьйра…
Хéда ма йé, 
Хитта уьйраш. 
 
Лардахь цIена 
Гергарлóнаш, 
Хир дац цкъа а 
Къаьхьа вóнаш. 
 

Туьйра зорбане кечдина 
Яралиев Юсупа

Дешнашца кхоьллина дагалецамийн суьрташ

Цуцаев Iалаудин кхоллараллех дош

ДIадаханчу бIешеран 70-гIа шераш йуккъе доьлхуш – хIетахь нохчийн 
маттахь байташ йа дийцарш йаздеш стаг гучувалар доккха хазахетар хуьлура – 
«Пхьармат» литературин-цхьаьнакхетаралле веара Цуцаев Iалауди. Иза мелла а 
воккха вара дукхахболчу «пхьарматхойл». Шина шарахь эскарехь гIуллакхдинчул 
тIаьхьа веънера иза деша. Iалауди чIогIа гIиллакхе, вистхилар кIеда-мерза долуш 
жима стаг вара, нохчийн литература а, цуьнан уьрда тIехь къахьоьгурш чIогIа 
дукхабезаш, цаьрца ларам болуш. 

Iалаудис дукха лерина ладугIура «пхьарматхошка», цул тIаьхьа барта таллам 
бора йешначун, беккъа хастамаш бар доцуш, шена хетарехь диканиг а, тIе тидам 
бахийта дезарг а билгалдоккхуш. Нахе лерина ладогIа а, хезначун нийса маххадо 
хаар дара Iалаудин амалехь.

Iалауди ша поэзица гергарло долуш вара. Амма ша йазйинарш «Пхьарматехь» 
йеша а, нахана йовзийта а сих ца лора иза. Кхоллараллин некъ дIаболалучу 
хенахь дуьйна Iалаудина дика хаьара олучу а, йаздечу а дашо доккха жоьпалла 
тIедожадойла. Цундела «Пхьарматан» цхьаьнакхетаршкахь наггахь цо йоьшучу 
байтийн лерина тидам бора ладугIучара. Цкъа цо воккхачу стеган дахаран чаккхе 
Iаламехь хуьлучу хийцамца – гуьйренца – йустаро гайтира, къона поэт дуьххьалдIа 
гушдолчун дешнашца суьрташ дехкина йа шен синхаамаш бийцина ца Iаш, дахаран 
хиламийн кIорггера маьIна даста гIерташ хилар. Цу тайпанчу лехамийн беркате 
стом бара къоначийн цхьана гуламехь цо йешна «Диг» цIе йолу стихотворени.

ДагадогӀу, «Диг» аьлла цо шен стихотворенин цIе йаьккхича, хӀинца дечигпхьар 
а, цуьнан гӀирс а, цо ден пхьола а хасто воллу хьуна хIара аьлла сайна дагатасар. 
(Цу хенахь къинхьегаман тема чIoгIа мехала лоруш йара Iедало а, йукъаралло а.) 
Мичара!

Сан даг чу комаьрша орамаш хоьцуш,
Лаьттара безамехь гӀад оьзда дитт.
Сихаллин харц дакъа шена тӀеоьцуш,
Цунах ма кхийтира и къиза диг.
Оцу беамогӀанехь билгалдолу «тамашийна» хӀума, цхьамма тоьхна а доцуш, и 

диг цу диттах ша-шех кхетар дара.
Кхеташ ду, кху стихотворенехь авторо йуьйцург кӀентан, йоьӀан йукъаметтигаш 

хилар. ХӀетахьлерачу къоначу поэзехь дуккха а йара, ша Ӏехорна, тешнабехк барна 
шен ойла лаьттина йоI бехке йеш, цунна хиндолчо бекхам бийр бу бохуш, йазйина 
стихаш-сардамаш, йа стихаш-тийжамаш.

Кхузахь иза дацара. Кхузахь шен синхаамаш а ма-хуьллу лечкъош авторо 
шийлла (мелла а дегалазам хаалахь а) дуьйцура хилларг. Ткъа мила ву (йа йу) 
диг тоьхнарг? Цу хаттарна тӀаьхьакхиа хала ма даций. Амма и ца деш, лирически 
турпалхочо (авторо) шегара гойту лаккхара оьздангалла а, къонахалла а, хӀуъа 
хиллехь а, йоIаца болу ларам а.

АХМАДОВ Муса

Бакъду, и стихотворени, муьлхха а маьIна кIорга долу говзар санна, кхечу aгlop 

а тидало. Кхузахь буьйцург безам боцуш, доттагӀалла хила а тарло, йа муьлххачу 
а шина адаман цIена гергарло.

Делахь а, комаьрша орамаш хецна,
Лаьтташ ду чов хилла и къона дитт.
Ша-шена таӀзарна мекха а лаьцна,
Цу кIелахь Iуьллуш ду тишделла диг.
Оцу беа могIанехь вайна го, диттана «чов хиллехь а», цуьнан орамаш дийна 

хилар, ткъа ша-шена «таӀзар дина диг» цу бухахь «Ӏуьллуш ду мекха а лаьцна». 
Ша-шех деттало и диг, кхидӀа шен болх (дитташна чевнаш йар) ца беш, доьжна 
Ӏуьллуш ду. Делахь-хIета, оцу дагаро шен коьрта гӀуллакх кхочушдина-кх, авторан 
даг чохь кхиъначу цхьана диттах кхетарца. Кхин цо кхочушдан дезаш декхар дац 
дуьненахь. Цундела иза гуттаренна а Ӏилла дисна:

ДогӀанах, йа малхах и хьулдан ницкъ боцуш,
Дитт лаьтта, гIо доцуш тхов цунна бан.
Вовшеха дог лазарх дан амал доцуш,
Цу шинна иштта ма деънера Iа.
Шина адаман чолхечу йукъаметтигех шатайпа, цхьаммо а пайдаэцазчу 

васташца дийцира Ӏалавдис цу хенахь. Цхьамма, гергарлонна хьанал ца вуьсуш, 
вукхунна вас йинехь, бекхам шинна а (дагарна а, диттана а) хуьлу, къастам боцуш. 
Толам хила йиш йац цхьаннан а. Иштта ойла кхоллало, и байт йешна ваьлча.

ТIаьхьа, вайн махкахь карзахаллаш йаьржича, шиъ тIом баьлча, Iалауди ца гуш 
дуккха а хан йелира. 

Гуттар Iалауди дагавеъча, сан садууш цхьа хаттар дара: «Муха ду-техьа цуьнан 
кхоллараллица долу гергарло? Поэзин некъ тесна-м ца битна-техьа цо?».

 Дикка хан йелира, Iалаудин говзарш зорбанехь ца йовлуш. ТIаьхьо цуьнан 
бахьана поэто ша довзийтира цхьана байтехь:

Дукха Iийна дош ца олуш,
Бетан муо сайн бастаза.
Дакъазалла гIара ца волуш,
Йа гIарваьлла – дакъаза!
Кхоллараллин некъан йуьххьехь дуьйна поэтехь хилла Iаламат мехала дерг 

– йаздечу йа олучу дашо хIун дика дийр ду и дешначунна, хIун хьаам бийр бу 
адамийн дегнашна, хIун ойланаш кхуллур йу, хIун орца хир ду цунах дахаран 
чолхалло хьовзийначунна бохучу хаттаршна жоьпаш лехар бIаьрладолу оцу 
байтехь а, цуьнан кхечу стихашкахь а.

Цуцаев Iалаудин стихаш «Орга» а, «Йаздархо» журналашкахь арайевлча, 
билгалделира йозанехь поэто йалийна соцунгIа поэзин керлачу дозанашка кхача 
кечамаш беш дIайахна хилар. Дахарехь нислучу кега-мерсачу гIуллакхашна керла 
маьIнаш луш, байташ йазйаран кеп (цкъа мацах «Диг» стихотворенехь къеггина 
гучуйаьлларг) поэто кхидIа а кхиош хилар билгалделира, масала: «Нуй» цIе йолчу 
стихотворенехь.

ЦIано латто нанас бинчу гIирсана, цо дечу гIуллакхан шатайпа маьIна ло поэто. 
Стихотворенехь нуй доьзалан цхьааллин, марзонан символ хуьлий, дIахIутту:

Цхьа агIо йолуш шен йаьржина хецна,
Ткъа важа – гIарчI-аьлла, йихкина дIа,
ГIуллакх а цхьаъ долуш, цхьаьна куьйга лаьцна,
Бара и Iалашо шен йолуш цхьаъ.
ХIусаман доладеш массо а сенан,
ЦIеналла латториг хIора а вуй…
Ма чIогIа хиллера кхетаман ненан
Буй хаар шен доьзал бихкина нуй.
Иштта шатайпа маьIна а, исбаьхьалла а йолуш а йу илланчин «Рицкъ» цIе йолу 

стихотворени. 
Дагалецамех, дагахьбалламех лаьттачу «Йаздаза жайна» цIе йолчу байтехь 

шен иэсехь йисна ден оьздангаллин хьехамийн кийсигаш йалайо поэто, дуьнен 
чуьра адамийн дахар гуттаренна а хиндолчу эхартана беш кечам хилар чIагIдеш:

ХIун дуьсу йуьхьа тIехь 
ДIахьаббича бIаьргаш?
НегIарийн, цIоцкъамийн
Са доцу хьаьркаш.
Варийлаш, ца хIуьттуш
Тиллачу новкъа,
ДIагIолаш вайн Дала
Хьехначу новкъа.
Хьарамдерг дагар ду 
Дуьненан хьолехь.
Эхарта хьочул а
Эзарзза гIолехь.
Байтан чаккхенехь поэто, ша бохучунна делил деш, Iарбийн маттахь хьадисехь 

а, бусалба динехь а дерг даладо. Иштта байташкахь Iаьрбийн маттахь могIанаш 
далош, йуха уьш нохчийн матте а дохуш, назманаш йазйеш хилла хьалха баьхначу 
нохчийн Iеламнаха. Исбаьхьаллин и шатайпа ламаст шен байташкахь карладоккху 
Цуцаев Iалаудис.

Поэтан керла стихаш йоьшуш, цуьнан жанрийн шатайпаналла шорйелла хилар 
билгалдолу. Дешархойн дегнех кхетар йу Цуцаевс йазйина йоций, кицанийн 
кепехь йолу стихаш:

Массо хIуманийн шен доза хилла –
ТIех а ма далийта, ма дита Iилла…
Сиха хи хьо хилахь, хIорде ца кхочу,
ТIулг хилла хьо Iиллахь, корсамо лоцу.
ТIаьхьарчу хенахь Цуцаев Iалаудин кхин цхьа говзалла а гучуйаьлла. Цо 

кхиамца гочйо нохчийн поэтийн байташ: нохчийн маттахь йерш оьрсийн матте 
йохуш, оьрсийн маттахь йерш нохчийн матте йохуш. 

Со тешна ву, Цуцаев Iалаудин байташ дешархоша доккхачу хазахетарца 
тIеоьцур йу аьлла.

БIарлагIаш – цхьа
Дагалецамийн суьрташ, 
Вуха мел хьийжи а
ДуьхьалахIуьттуш, 
Ойлано кегадо 
Хиллачийн тептарш, 
Жоьпел а дукха ду 
Жоп доцу хеттарш.
Хетаршший, моьттуршший
Хиллера шорта.
Уьш довзар ца хили
Къежбаллалц корта.
Жималла йоьдура
Кханенна йоцуш, 
БIаьргашна гуш долчун
Бен, хьесап доцуш.
Воккхалла жималлин
Хиллийла кхане, 
Ца хии, байттамал, 
И кхане йале:
Ден дешан дозалла – 
Шех а да хиллалц, 
Йа ненан марзо а 
ДIайахна виссалц. 
Вежарех къаьстина, 
Дог иэшна висча, 
Хьайн дагахьбалламийн

Йаздаза жайна

ЦУЦАЕВ Iалауди

Шад логехь бисча, 
Садуьйлуш йишйоцург
Кхин йуха дендан, 
ТIейазло гIайгIанаш 
ХIора а денна.
Иэхь-бехкан, гIиллакхийн
Йаздаза жайна –
Ден хьехам иэсера
АгIонаш йайна, 
Ойланехь хIинца ма
Листало халла, 
Тар ца луш йуьззина 
Йовза локхалла.
«Массо а хIума шен
Гурашкахь деха,
Гурара даьллачо
ДIахоьций Iеха, 
Дихкинарг, даржадой, 
Эвхьазадоккху.
Баккха ца магийна 
Стом а схьабоккху...
Го бинчу хьехамех
Хьехам ца хержа, 
Латтаде сема шайн
Кхетаман терза.
Вехачо хьехаршца, 
Мел динчу кхечо
Ша висча, лоьхур ду
ХIорда чохь гечо.
Собарца къевлина
ЧIире цадуьллург
Эхартан пайденна
Йоле шун дуьллур.
Сутаралла, сонталла – 
Ду йиша, ваша, 
До цара даг тIера 

Вайн ийман даша.
Iамалаш дихкинчух 
БIаьрг, куьг а лардан
Хуучо схьаоьцу 
ДIаьвшера дарба.
Дуьненан хьолехь ду 
Шун хаарш оьшур, 
Iилманан лакхене 
Кхочур ву доьшург.
Жималла ларйеш, 
Биэ воккхалин лерам;
Безам а ларлуш бац, 
Ца ларбеш тешам. 
Мотт балахь маьттаза, 
Къам долу иэрча, 
Хийраниг долалой 
Шен сих дIахьерча.
Уьйр-безам, марзонийн
ГIала дIахIоттор
ГIиллакхца аш оьзда
Буьйцучу матто.
ДогIанан Iовраш
Ма-йоллара лаьттах, 
Кхетамах дулуш ду
Даьлларг шун маттах.
Мотт хууш цахиларх, 
Соцур ду берехь
Сурт аша гайтинарг, 
Лацалуш иэсехь.
Къонахчун билгало –
Собар, стогалла, 
Амалан, шен сих ца
Кхаьрда цIеналла.
Вайн къоман ламастийн
Бух а чIагIбелаш, 
Цунна тIехь дIахIиттош
Iадатийн пенаш, 
Iадатийн пенаш тIехь 
ГIиллакхийн тхов а, 
Ийманах дузийта 
ЦIийнан керт-ков а.
Са къора йозанаш 

Ду хьалхалелхаш, 
Дебадеш аьзнашка 
Ца дуьйлу элпаш.
ХIун дуьсу йуьхь тIехь
ДIахьаббича бIаьргаш? –
НегIарийн, цIоцкъамийн 
Са доцу хьаьркаш.
Варийлаш, ца хIуьттуш
Тиллачу новкъа, 
ДIагIолаш вайн Дала
Хьехначу новкъа.
Хьарам дерг дагар ду
Дуьненан хьолехь, 
Эхарта хьочул а, 
Эзарза гIолехь.
«Ла дина лиман 
	 ла Iакъла лахIу» – хьадис
Гочдора : «Дин а дац
Доцчуьнгахь хьекъал.» 
Дуьнен чу цкъа девлла, 
Ду вай цкъа лийр а. 
«Фаль – хьукму лилла’хIиль
– Iалиййиль - Каби’р.»

*Кхел-хьукма Лекхачу, Воккхачу АллахIан карахь ду.

Дац хьуна иза 
хьан бехк а болуш-м

Хьо хууш волчуьнан сих бу дIаийна, 
ЛадоьгIуш волчуьнан амал кхиош.
Схьабеъна заманца 
		  мел хилларг зийна
Чулаьцна, леррина хьайгахь сацош. 
Девнна хьо ира бу, машарна – кIеда;
Безам а балхабо, дегнаш дашош.
Ахь бала балхабеш, 
		  кийрахь цIе лета.
ГIиллакхца къагийна ду хIора дош.
Нохчийн мотт, 
	 хьан шовда ца молучара
Хийци хьо, хийра хи
		  алсам долуш.

ХIумма а хьо ца беза, 
		  ца оьшуш лара –
Дац хьуна иза хьан 
		  бехк а болуш-м. 
Хьан хIор а аз а ду
	 са хьостуш леран, 
Хьан хIор а дош а ду 
		  дагана тайна.
Хаддаза декачу шовданах тера, 
Хаддаза бекийла 
	 нохчийн мотт вайна! 

Пешхойн мохк

(Вазаволчуьнга)

«Вай делча, денлур дац,
къанделча, къонлур дац»
(Халкъан барта кхолларалла)

Цхьа наггахь мукъа а
Дайн хIусам йовза, 
Ойланца гонаха
Аьрзунах хьовза, 
Хьайн орам бовзийта,
БIаьрг тоха волахь:
Гур хьуна, мел товш бу 
Лам ломан лулахь!
Нашхица Пешха йу, 
Пешхица – ТIерла, 
Дерриш вай дицдинарш
Ду кхузахь керла.
Заманийн уьйр тосуш, 
Дог тIома даккха, 
Шираллин хIуо молуш, 
Са паргIатдаккха
Зиярте санна, хьо
Волалахь кхуза:
Дийнахь цагинарг
Гур ма дац буса.
Массо а агIор схьа
Мехашна маьрша
Лаьттину махко

Хьайн ойла хьош Iаьрша, 
Амалш шайн йахчийна
Iаламо буьрса, 
Эшначохь нох хуьйцуш
Болатан туьрца, 
Дедайша ларбина, 
КIенташка белла, 
Лаьмнийн мохк хьаьстина, 
Хьайн дог схьаделла.
Дукхаллин барамо
Ницкъаш совбаьхна, 
Арарчу мостагIчо
Лаьмнашка баьхна, 
Токхечу аренийн 
Дай болуш Iийнарш, 
Шайн синош довдийна, 
Йитина цIийн ларш, 
Хевшина экханца
Мохк къовса дезна, 
Гаттонехь йелахь а, 
Маршо а йезна, 
Баьхначийн ларамбар
Гойтуш хьайн варца, 
Волалахь вехашверг
Хьо церан цIарца.
Гур хьуна дуьненан
Лакхене хьайца, 
СхьахIуттуш бIаьрхьалха
Лелладерг дайшца.
Муттане дежийлаш 
Басешца техкаш,
Шал шийла шовданаш, 
ТулгIешца кхехкаш, 
Акхачу стоьмаша
Йазйина кондарш...
Дукха ду хьайн сица
Литта дIахьондерш.
«Вай делча, денлур дац, 
Къанделча къонлур дац», 
Дийнахь цагинарг
Буьйсанна гур ма дац.

Ма мотта 

Ма мотта, байт кхоллар 
	 ду дешнаш дуцар:
Хьо-х ваций йеш серийн керт.
Мел хаза хиларх и – дегIа тIехь 
духар, 
Ветанца къевлина чет, 
Нагахь цу духарна 
		  йуккъехь хьо вацахь
Хьайн сица, амалца гуш, 
Вайн халкъан кицано 
		  бохург дIалацахь:
«Дош – доца, ткъа беха – муш».
Мукъамца чIугйина, 
		  могIа дIахадош, 
Бохь боккхуш тиллина куй, 
Куц дича, гайтахьа 
		  дегнашка кхачош
Летта хьайн и деган суй. 
Йозанан бакъонаш, духар а санна, 
Лерана ларйеш хиларх, 
Дегнашна дог оьшу схьахаза, ган а,
Духарехь тов дегIан чарх. 
Куц-хьарам чулацам – пеш йу, 
		  кIуртуьйсу:
Йовхо луш ца йогу цIе. 
Йовхоне, серлоне –шинге сатуьйсу
БIаьстено, ша йогIуш тIе. 
Мел говза дийцарх ахь 
		  массарна девзарг, 
Мукъамца кхайкхадеш и, 
Ца тоьъча, гIоттур дац 
		  даг тIера зезаг
Поэзи! – шех олу хи. 

	 ***
Ненан мотт
Iамо а оьший-те?
Ткъа эшахь, мел?
Хийла а йина
Вайн меттан кхел.
Цхьанхьа а меттиг бац

ЙуьхьIаьржахIотта, 
КIант велахь дика хууш
Шен ненан мотт.
Хир ву и дIакхехьа
Шен къоман йахь, 
Шен къоман маттаца
Уьйр лелайахь.
Шайн дог а, ойла а
Нанна тIеоьзна, 
ЙоIарий кхуьур бу
ГIиллакхе, оьзда.
Кхиийта цкъа хьалха
ГIуллакх деш цIен тIехь, 
ЙоIарех – мехкарий, 
Къонахий – кIентех!
Шен бенахь, шен маттахь
Хиндолу хьоза 
Декар ду. КхиндIадерг
Кхолламан йоза.
Дахаран муьлххачу
Новкъа вай хIиттарх, 
Бакъ ду цхьаъ, йиш йоцуш
ЛеIа йа литта:
Нохчо дIахIоттийта
Нохчочун метте, 
Кхин гIирс бац дуьненахь
Цхьа нохчийн мотт бен! 

                   2002 ш.

Мел оьшу?

«Iамо а оьший те?
Ткъа эшахь, мел?» –
ХIинца а ши хаттар
Ца делла шел.
ТIекхуьу тIаьхье дайн
Орам тIе хIотта, 
Муьлхачу барамехь
Тоьур бу мотт?
Къомана шен орам
Мел оьшу бовза:
Ламасташ, Iадаташ, 
ГIиллакхаш довза?

Ден-ненан, мехкан сий, 
Весеташ дайн
Берашка мел кховдо
Мегар ду вай?
Мел веза хила шен
ХIусамехь да?
Хила а мел веза
Девзаш шен цIа?
Ламанхочунна шен
Мел оьшу лам?
Мел оьшу къоманна мотт?
Мел оьшу къам?
	 ***
Дуьххьара мотт Iемаш,
 ненан мотт берана
Барамза оьшуш бу, 
хи санна чIерана.

             2022 ш.

		  ***
Дош – дош дац, шен ненан маттахь
			    и дацахь, 
Къам – къам дац, 
     къоман мотт къамелехь бацахь.
Маттаца къоман са
   		  шена чохь доцу
Къам маьрша ца хилла

  		   мотт маьрша боцу.
КIант – кIант вац, 
         шен кьоман воI иза вацахь, 
ЙоI – йоI йац мехкарийн
		  тобанца йацахь.
Да а вац, даим шен
		  доьзалца воцуш, 
Вахар а – вахар дац, 
		  Даймахкахь доцуш.

ХIинцалера дIавижо йиш

Тоьур ду хьан идда хьийзар, 
Дита гIенташ, йита стол. 
Йохйелла вайн телевизор, 
Минусехь йу телефон. 

Кхойкху хьоьга йургIа, гIайба, 
Йеса Iуьллу кIеда гоь, 
ДIадуьжуш ду экха, хьайба, 
Олхазар а бенахь тоь. 

Урокаш ахь «скачать» йина, 
Интернет чохь карийна. 
Баба йала, кIант, хьан къина. 
ПаргIат Iилла вижина! 

			   ***
Нохчийчоь, Хьан кхерчахь  вахар  а дозалла ду сан,
Дуьненна довзуьйтуш доврдоцу Хьан лекха сий!
Нохчийчоь, Ахь алахь, валар а воккхавер ду сан, –
СагIа деш, дIадала Хьан цIарах, Ахь алахь,  цIий.
Нохчийчоь, Ахь бахахь, Хьан чIагIо, Хьан лам а бу со, –
Хьан деган дикалла, – цхьа кхерам Хьан мостагIийн,
Нохчийчоь, Хьан Ийман, Хьан гIиллакх, комаьршо йу со –
Хьан IиндагI  дIахьулдан, Ахь алахь, ду со цхьа Iин!
Нохчийчоь, дуьненна гIаьттина Хьан орца ду со –
Хьан цIарах харцуонах бийр бу ас къа доцу чим,
Нохчийчоь, Хьан бIе шо, эзар шо Хьан дуьне ду со –
Хьан шовда, Хьан лам а, – цхьа дуьне хьо йезначийн,
Нохчийчоь, Хьан дерг а, хиндерг а Хьан Ирс а ду со –
Доьналла, майралла, цхьа беркат Хьо йезачийн,
Дерриг а дуьненна Хьан верас, Хьан кIант а ву со,
Накъост а, ваша ву, Нохчийчоь, Хьан лакхаллин…

		  Дахар

Мелачу бодано хьаьшначу Iаьржачу буьйсанна,
Когах ког ца кхета, лаамаша сагатдан доьлча,
Бертала са керчаш, эхьхета хIуьттаре санна,
Декъаза ойланаш  меллаша хIиттайеш холча…
 
Цхьалхачу гIалартан уосала IиндагIа хуьлий,
ТIаьхьарчу когашца эсала са охьадуьллий,
ХIоьттинарг, моьттинарг цкъа гина бакъ долуш  санна,
Дулалой Iад санна, ца хууш, дерриг дуй ханна...
 

ШАМСУДИНОВ Бувайсар

Шамсудинов Бувайсар вина 1972-чу
шеран мангалан (июль) беттан 6-чу 
дийнахь Шелахь. Чекхйаьккхина Нохчийн 
пачхьалкхан университетан филологин 
факультет. Стихаш а, дийцарш а, статьяш 
а зорбане йийлина нохчийн а, оьрсийн а, 
гуьржийн а меттанашкахь. Шамсудинов 
Бувайсар Нохчийн Республикин «Даймохк» 
газетан коьрта редактор ву.

…Мискачу йесаллах эгIаза доттагIа лоций,
Iаьржачу марханах хилла дохк бIаьргашца морций,
Цхьа гамо къийзайеш, тебина, це йетташ, чуьрках
Бехк лоьцуш, суй байна лаьттачу цхьалхачу куьрках…
 
Мохана угIучу къизачу дорцанна децаш,
БIаьрг бIаьргах буьзначохь дерриг а дуьне шен хеташ,
ДIатеIаш, схьатеIаш, уьшалахь къена эрз санна,
Дуьненахь садеIар, са текхар дуй хууш ханна…
 
Сакхаташ лехьадеш шен хилла доцучу некъийн,
ГIалаташ къобалдеш берчашка бирзинчу когийн,
Тешонна теш лоьхуш, хестадеш лаьтта тIехь вахар,
СхьадогIу, дIадоьду цхьа аьрга IиндагIа  –  ДАХАР …

		  ГIайгIа
 
ХIилланаш дилхина, шайн къинна къарлучу буьйсанна,
Сардамаш лилхина, алмазаш угIучохь пхьуй санна,
НеIалташ тоьина, шайтIанаш Далла тIедоьрзуш,
Хьо а схьахIуттур йу, ца карош гергара орца.
 
Да вайна борзан тIулг хIоьттича лаьттал а холча,
ЦIе йайна меттан гIулг декъаза горхийша доьлча,
Къизачу куьйгашца бер доьлча ненан лаг къийла,
Ахь дагатосур ду мел лайнарг, мел гинарг хийла. –
 
...Хьайн тиша, декъаза, эгIаза мел хилла хуорам,
Ца оьшуш, йозанна, догъэшна мел хьекхна къолам,
ХIора де, хIора шо... – лаьттан мел йайина хан… –
Дуьнено, эххар а, барт хоьттуш ша дарна къан …

			   ***
... Буьйса хIинца, цхьа жима бер санна –
Мела, тийна, цхьалха догIа доьлху,
Арахь шийла кхин хир йоцуш санна,
Бецан хелиг дуьйлу цхьалха хелха.
Бода гIийла, дохкобаьлча санна,
Бехкалбахна, кора тIехьа лаьтта,
Мела догIа, цхьа эхь дича санна,
Лаьттах дулу, дош ца дуьтуш хатта.
Наггахь цхьанхьа цхьалха жIаьла угIу,

Дерриг дуьне шена дисча санна,
Булуш, бода-м дуьне дуззий булу,
Шена тIаьхьа де хирдоцуш санна...
... Синтем боцу бIаьсте хилла хIара,
Цхьалха дисна керла нускал санна,
Вайга кхаьчна дуьне хилла хIара,
Вайл тIаьхьа а ша хир доцуш санна …

		  Гьйре

Сингаттаман йуьхь ца хилча санна,
Сагатдаран амал тийсало,
Воккхаверан аз малделча санна,
Сахьийзаран IиндагI тийсало.
Иштта догIуш, дитташ доьлху, денош,
Суьйре сийна Iаржлуш меллаша –
Ма моттало дерриг бешахь тилла,
Буса стиглахь хир дац беттаса.
Маьлхан серло лаьттах кхетта текхаш,
Хьайн дахар а эрна хетало,
Ойланашна хIора хьажар децаш
Миска суьйре дерзах Iийдало...

		  ***
...Сингаттаман гIалат доьлхучохь,
ГIиллакхан а собар лелхачохь,
...Хи тIехь когийн лараш гича хьайн –
Зезаг лайлахь дисча, миска, Iай...
...Иэхьан йахь а хьекъалх телхина,
ГIуллакхан а IиндагI дилхина,
Ойла суьртах тера хилийта,
БIаьрзе, къора хила везара...

		  ***
Йерриг буьйса стиглах йуьзна беттаса а,
Латта гIорош, толкха лелха шийла деъна Iа а,
Лайно бохь шен малхах лепо лекха лам а,
Лацабелла, тIехь ша Iуьллу йурта йистехь Iам а,
Кхачацалуш ойла лепо бераллера гIан а,
Воккхахилча цуьнга кхийда пхьуьйра йеъна хан а…
Дерриг цхьалха, дерриг шийла, наггахь мела хета,
Йуха Iуьйре, – малх схьакхетча хьуо хьайх хета…

		  ***
Хьо бен сан ца висна да,
Хьо бен сан ца йисна нана,
Сан Даймохк – сан сийлахь Да,
Сан Даймохк – сан йеза Нана!
Сан ломан тIулг а бу хьо,
Хьо ма йу хьан мехкан гIала!
Сан кешнийн чурт а ду хьо,
Хьо суна белла бу Дала!
Сан Даймохк, сан цIа ду Хьо,
Хьо ма йу сан синан гIала,
Сан йуьртан цхьа кхерч бу хьо,
Ду хьо цу кхерчара ага!
Сан Даймохк, сан  мотт бу хьо –
ТIулг хилла, сан некъан тача,
Сан меттан йоза ду хьо,
Эзарнаш шерашкахь латта,
Сан шовда, сан бIов йу хьо –
Буто лам, Стигал, – сан лаьттан.
Сан Даймохк – сан гIап йу хьо –
Сан чIагIо – со лаьттахь  латтон!

		  ***
Кехйаьлла сан бIаьсте, соьга цкъа Iодика йина,
Йуха а схьакхечи цIеххьана, де дика дина.
Дуьнено хийци-те шен хийца йиш йоцушдерг,
Малх санна къегина схьайеа ас лехнайерг.
Марша йа, марша йа, марша йа къоналла сан!
Йуха а ма хилла вай доьгIна вовшашна ган.
БIаьргаш чохь седарчий, къажарехь беккъа цхьа малх,
Мацаха дIайахна къоналла цIа йерзий ахь.
Цхьа серло хьажарехь, ткъес санна, хьан хIор а дош
Ойланех чекхдуьйлу, и муха ловр ду-те ас?
Со-м ваьгна ваьллерий, шераша диллича дог,
Хьо муха схьайеана серлонна ас лехнайерг?
Ойланийн хIусаме схьахIоьтти бIаьстенан малх,
Хьан йелайаларо къанвала хьалхе ду, бах,
Марша йа, марша йа, йуха йа сан бIаьсте, цIа,
Хьо цхьанхьа хиларах дог тешна Iаш вара со...

		  ***
ХIор а садеIарца бIаьрхиш а Iийдалуш,
Меллаша беца тIехь дIадойъуш тхи,
ДогIура Iуьйренан цхьа мела догIа,
Шел цIена хIумма а хир доцуш кхин.
Лаьтта а кхачале, маршаллаш лехьадеш,
Стигларчу мархашка лестадеш куьг,
ТIомара кIадделла, схьакхача сихделла,
Дахаре даржадеш беркатан цуьрг.
Ткъа кхузахь, тхиш лешош, и даре сатуьйсуш,
Патарш а даржийна цхьа зезаг Iара,
Йокъалло хьагдина, йовхоно гIелдина
Цхьа марха хьейеллехь, иза а лара…
… ДогIура Iуьйренан цхьа мела догIа,
Шел цIена хIумма а хир доцуш кхин, –
ДогIура, ша оьшург декъалдан сихделла,
Доггаха дахарна ша эшначийн…

		  ***
Шен бехкенна дахар тилча санна,
Дуьне миска, духуш, герзах доьлху,
Ойла, кхетам цIарна дича санна,
Наной, бераш, баккхийнах а кхелха…
… Ткъесах лелха цIена бIаьсте санна,
Мерза даха Дала кхоьллинарг а …
Маьлха кIелахь маьрша гIала йогIа
Беркат дохьуш лаьтта доьссинарг а …
… Дерриг хIинца-м даш-молханах лелха,
Синош, къинош, аьрта кхетамаш…
…Хенал хьалха «мацах хилларш» хила,
Ма сихлойша, миска адамаш!

		  ***
ХьалагIоттуш лаьттан меттара,
КогашIуьйра, бIаьргийн багара,
Цхьалха, тийна, маьрша, эсала –
Лууш хила дахар декъала.
Теш ца лоьцуш шен схьахIоттарна,
Дош ца доьхуш хьалхе гIаттарна,
Хьоьгуш маьлхах, дезаш беттаса,
Хьалакъедда сирла зезаг сан.
Джалкха йистехь лепаш баттана,
Дог диллина хинна, тIулгана,

Когах тера, куьйгах хьаьгина,
БIаьрго лехна доцург, иэша дитина.
Дехьа, сехьа, махах тамашбеш,
Шен дахарна Далла хастам беш,
Цхьалха, сирла, тийна, меллаша
Хьалакъедда зезаг лаьттара...

		  ***
Нохчийчоь,
Хьан дуьхьа
Баьхначу къонахийн
Йезачу ойланийн
Деккъа цхьа IиндагIаш
Тоьар ма дара,
Йаха ма йеззара,
Хьо сирла йахо!
Нохчийчоь,
Хьан къинна
Билхинчу
Хьан нанойн
Цхьа цIераш
Тоьар ма йара,
Стигалан
Цхьа боккха
Къинхетам

Хьуна тIе
Доггаха балхо!
Нохчийчоь,
Хьан ирсан,
Къонахчун
Хелхарна
Хьаьвзина,
Цхьа гуо а
Тоьар ма бара
Хьо шена –
Дуьненна, ма-йарра йовза,
Цул тIаьхьа,
Хастамбеш,
Къагийта
Хьо малхах, 
Йахийта диканца
ГIуоза!!!

			   2005 шо

Iеламнах, суьпа нах 
ГIовттучу ва хенахь,
ТIом чехка болийр, тов
Цу Доккин шахьар чу!

Рузбанан цу дийнахь
Рузбанан и маьждиг
Саьмгалан цIараца
Догучу цу дийнахь!

Вай йезаш ва йина,
Вайн гIийла хIусамаш,
Корах алу ва туьйсуш,
Йогучу цу дийнахь!

Йурт йуьллуш дехкина
Вайн шуьйра урамаш,
ХIотта меттиг ва йоцуш,
Сийсачу цу дийнахь!

Вайн керлаха балийна
Вайн хьомсара несарий
Марзойн цIераш ва йохуш,
Кхойкхучу цу дийнахь!

Вай дина дай-наной,
«АллахI-Дела!» – ва бохуш,
Элчане ва кхойкхуш,
Хьийзачу цу дийнахь,

И Делан деза Къуръан
Пхьаьрса кIел ва лоьцуш,
Ша веана кхечира, тов,
Молла Эду ва Хьаьжи.

«Сема ладогIалаш
Вай дехачу кху йуьрта!

Наношка ва кхойкхуш,
Бераш хезий ва шуна?

Иэгор бу вай, кӀентий, 
Иэхь дайна мостагӀий, 
Бохор бу вай, кӀентий, 
Сийдоцу мостагӀий!

Болатах ва дина,
Терсмаймал ва тарраш,
Лакха хьала ва уьйуш,
Вай царна деттар ду!

Нохчийн пхьераша ва йина
Хьенапан шаьлтанаш,
Вовшашка ва кхийдош,
Вай царна йеттар йу!

Хьалахьовсал, хӀай кӀентий,
Чергазийн раьгӀнашка!
Вайна догӀуш ду шуна
Чоьхьара ва орца!

ДIахьовсал, хӀай кӀентий,
Теркаца хьала-охьа!
Вайна догӀуш ду шуна
Теркаца ва орца!

Чоьхьара ва орца 
Хьалхаша тӀекхаьчча,
Теркаца ва орца 
ТӀехьашха тӀекхаьчча!

Човхабер вай, кӀентий, 
Иэхь дайна мостагӀий, 
ХӀаллакбер вай кӀентий, 
Сийдоцу мостагӀий!

Девлетгирин-Эвла йоккхуш, даьккхина илли

Цхьана хенахь ГIойтIахь вехаш хилла цIарна цIейаххана волу ши къу. 
ХIетахь ГIойтIаний, Хьалха-Мартанний йуккъехь йоккха хьун хилла 
йукъ-кара кхуран дитташ а долуш. Цига дечиге оьхучу нахехула оцу шина 
къуьнна хезна, цу хьуьнхахь дукха йоккха ча а тосало, иза эвхьазйийла 
а йолайелла адамашна зенаш а деш, бохуш. Шина къуьно барт бо, кIело 
а йина, и ча йен. Кхораш, хила а хуьлуш, дитта тIера охьаоьгу хан хилла 
иза. Хетарехь, ча кхораш даа йогIу йолу, томехьчу кхуран диттана гергахь 
дIалечкъий кIело йо шина къуьно. Кху шиннан тидам байначу хенахь, 
цIаьххьана дукха йуххехь гучуйолу ча. Ши къу ца хIутту чана герз тоха, 
иза уллехь а йолу дела, цунна шаьш тоьхначу тоьпаша иза йен а ца йуьйш, 
лазайахь, дарйелча цу чано шаьшшиъ вуьйр ву аьлла хеташ. ХIара шиъ 
тапъаьлла тийна Iаш хилла, и ча кхораш а диъна дIайаххалц, бохуш. 
Иштта ши къу Iачу хенахь, нийсса и ча йежаш, кхораш дууш лелачу метте 
тIевогIуш хилла цхьа бере. Лечкъина, меттахъхьа ца ваьхьаш, Iачу шинне 
тарло, и бере шен говрацанний вовшахвоккхур волуш санна. Говрахь 
вогIу стаг ма-хаавелли, ча цунна дуьхьалйолало. «ДIайала дуьхьалара. 
Со хьуна зуламе вац. ДIавахийта со сайн новкъа» – олу дина-беречо. 
ТIехьарчу когаш тIе ира а хIуттий, хьалхара ши куьг даржа а дой, Iеха 
а Iоьхуш, тIейолало ча динаберечунна. «ДIайала ца боху ас хьоьга! Со 
маьрша стаг ма ву! Хьо лазо ма ца лаьа суна» – олий, вистхуьлу бере чане. 
Амма ча тIеоьхуш хуьлу. Ша динахь ма-Iарра: «Сан маслаIатах хьо кхин 
кхеташ ца хилча!» – олий, баттара ма-даккхара, тур тухий, ча йуккъехула 
йоькъий, охьайуьллу беречо. «Хьуо ас ца йийча ца Iий-кха хьо», – олий, 
шен тур чен цIоканах хьокхий цIан а дой, дIавоьду шен динахь бере. И 
дерриг гуш, лечкъина Iачу шиннах цхьаммо олу «Делор Iийр вац со и стаг 
мила ву ца хьожуш!» Беречу лорах, ша ца хааволуьйтуш, тIаьхьаоьхуш 
волчу къуьнна го, и бере эвлайистерчу цхьана хIусаме чувоьдуш. Къу, 
динабере воьссинчу нахе ца воьдуш, церан лулахошка воьду. Лулахой 
вовшашка кхаьънаш дохуш хуьлу: «ХьенехагIаьрга Исмайла Дуда веъна, 

Динчух дозалла ма де

Вухвала луучунна, 
Вала пурба ду шуна, 
Мохк ларбан луучунна, 
Латта меттиг йу шуна!»

– Бохуш, мохь ва бетташ, 
Эскар летош ма вара 
Доьхначу цу дийнахь 
Догмайра ва Эду!

Кертахь дой ва туьйсуш
Цу луьрчу ва тIамехь,
Каде леташ ма бара
Догмайра и кӀентий!

МостагӀчун ницкъ тоьлла,
Ницкъана ва эшна,
Йохийна ма йаьккхира 
И Доккин ва шаьхьар.

Зорбане кечдина Домбаев Хьамзата

цаьргахь тховса сакъоьрур ду вай!» – бохуш. Эццахь хаьа къунна и ча 
йийнарг хьенан, мила ву. МаьркIажехь, Дуда воьссинчу хIусамехь гулло 
цу йуьртан куьпара адамаш. Дуккха а Iа нах, вовшех ирс оьцуш, цхьацца 
хIуманаш дуьйцуш. Дудин лер-алар дукха хуьлуш хилла, хIунда аьлча 
чохьболчара цунах дагабуьйлуш хеттарш а, хабарш а дуьйцу дела. Къу 
чIогIа цецваьлла Iаш хилла, Дудас тахана новкъа вогIуш, ша йийна йолу 
ча ца хьахорах. Ханйаьлла хан а хилла, адам дIасхьадала гергайахана. 
Къуьно Iа а ц алой, дуьххьала дIа ца хоттуш, шен дагара хоуьйту Дудин 
тур дика хилар а, иза шена дезар а. ХIуманах дика кхуьушволчу Дудас 
олу: «ХIара тур, теркйистерчу жимчу стага совгIатна делла а доцуш аса 
эцна делхьара, хьуна лур дара ас, амма хIинца кху туьран метта сайн 
дин ло-кха ас хьуна», – олий. ТIаккха а цо и ча ца хьахийча, къуьно Дуде 
хотту: «Цхьа ши накъост вара чана кIелойина Iаш, амма и ча дукха герга 
а йеана, цунна тоьпаш тоха ца ваьхьаш, шаьшшиъ цо лазорна кхоьруш, 
тийна Iачу хенахь, хьуьнхахь цу чана тIеIоттавеллачу цхьана беречо 
туьрца ма атта а йийра иза. Цул тIаьхьа и бере оцу шен хьуьнарх дозалла 
дина, и хьахош а ма вац. Дуда, дийцахьа суна, и шен хьуьнар а, майралла а 
оцу беречо хIунда лачкъийна?» «Хетарехь, цу беречунна ша-шех дозалла 
деш хеставар осалалла йуйла а хаьа. Ша дина долу дика дуьйцуш лелар 
къонахчу стеган амалехь хила йиш йоций а хаьа», – олий, велакъежа Дуда.

ДIайаздина Домбаев Хьамзата

III корта

Бенара моллин Гайтукаев РоIсин Нохчийчоьнан имамах 
Iаьлбаг-хьаьжех лаьцна дийцар.

Авторера: Бенара ГIойтукъин кIанта РоIсас Нохчийчохь паччахьан 
олаллина дуьхьал ламанхойн 1877-чу шеран гIаттамах йолчу очеркехь 
буьйцу Iаьлбаг-хьаьжа имам дIакхайкхорна тIера, цунна ирхъолла кхиэл 
йарна тIе кхаччалц дIабахана хиламаш.

«Дукхха а нохчашна хууш ду, – йаздо цо, – со, РоIса, жима во-
луш дуьйна Iаьлбаг-хьаьжица хьуьжарехь дешна хилар, ткъа цо ша 
имам дIакхайкхийча, со цуьнан къеда а, секретарь а хилира, гIазотан 
тIемашкахь дакъа лоцуш а вара со. Цундела хIокху жайнахь ас мел ду-
ьйцург цхьацуьрриг ас сайгара кхоьллина, хIума тIетоьхна дац…»

КхидIа Гайтукаев РоIсас дуьйцу, Iаьлбаг-хьаьжина кхиэл йечу суьдехь 
ша хиларх, ша Сибреха вахийтарх, ша хьегна халонаш а.

Авторо шен архивехь йолчу копеш тIехь хаам ло, Гайтукаевн йозанаш 
Iаьрбийн маттера нохчийн матте гочдинарг йаздархо, халкъан сер-
лонча Нажаев Ахьмад хиларх а, ткъа нохчийн маттера оьрсийн мат-
те гочдинарг С. Хамидов хиларх а. Цкъа хьалха авторна ала луург ду, 
хIокхул хьалхарчу декъехь (Iаьлбаг-хьаьжа йийсаре лаца гIортар) дий-
цинчух кхета а, и тIедуза а дегайовхо шен хилар Гайтукаев РоIсас бечу 
хаамна: «Симсара хьуьнхара кIелхьарвала аьтто хилча, Iаьлбаг-хьаьжа 
шен йоккха йоцчу тобанца суьйлийн СугIур (СогIратIла – М. Д.) вахара. 
И шена хиъча, цига дIавахара Iумма-хьаьжа. Паччахьан эскаро, иштта 
царах дIакхеттачу суьйлаша а Iаьлбаг-хьаьжина а, Iумма-хьаьжина а 
йухавала некъ дIалецира. СугIур эвлара бахархоша дош делира Iедална, 
Iаьлбаг-хьаьжий, Iумма- хьаьжий, цаьршиннан накъостий а йийсарш а 
бина, уьш дIабала. И шайн чIагIо СугIурера бахархоша кхочуш а йира…»

ХIокхул хьалхара дакъа (II корта) ца балийча, Гайтукаев РоIсин 
тIечIагIдар, исторера бакъдерг санна, дуьсур дара, йамартло йарна 
бехкебар санна. Ткъа и нийса а, бух болуш а тIедогIуш ду баккъал а пач-
чахьан эскаршкахьа а бевлла, Iаьлбаг-хьаьжиний, Iумма-хьаьжиний, 
ткъа иштта шайн махкахошна-гIаттамхошний йамартло йиначу «су-
ьйлашний», «СугIур эвлара бахархошний». «Iаьлбаг-хьаьжин аьтто бе-
лира СугIур эвлана биначу гуона йукъара шен доьзалца кIелхьарвала, уьш 

ДУГРИЧИЛОВ Муртуз

ТIаьххьарлера гIазот
1877 шарах лаьцна дийцар

Симсарарчу хьуьнхахь къайлабаха», – йаздо кхидIа Гайтукаев РоIсас.

Iаьлбаг-хьаьжин цул тIаьхьа кхоллам буьйцуш, «СогIратIла йагоран 
иллин» авторо даьккхина гIалат иза кIелхьарваларе дегайовхо санна 
хеза вайна, цо тIечIагIдо дагестанхоша нохчийн имам а, цуьнан накъо-
стий а, шайн луьра мостагIий а ца лоруш, ткъа цIийн гергарло долу 
вежарий санна лоруш хилар…

Ткъа хIинца Гайтукаев РоIсин дийцар.
1876-чу шеран (хиджран 1294-гIа шо) Рабби-уль-аввал беттан хьал-

харчу дийнахь, оршотан буса, Iаьлбаг-хьаьжас шен бартахой къайлахчу 
кхеташоне гулбира СоврагIахь.

Iаьлбаг-хьаьжас бохура, имам Шемал йийсаре вигначул тIаьхьа, дукха 
ца Iаш, паччахь Александр II-ниг бусалба динна, шариIатна, берриг нох-
чашна а Iаткъам бан дIаволавелла.

Мурдашна дихкина ду, шайн вирдан ламасташ чIогIа, хозуьйтуш, кхо-
чушдан, ткъа хьаьжошна ца магадо чалбанаш, обанаш а лелор.

Iаьлбаг-хьаьжас ма-дарра суртхIоттийра гулбеллачарна паччахьан 
Iедало нохчашна тIехь латточу олаллин, халкъана бечу ницкъан а.

Цу кеппара лайн хьоле халкъ хIотторо карзахбаьхначу бартахоша са-
цам бира Iаьлбаг-хьаьжех имам ван, цунна гIоьнна наибаш харжа, нийс-
са ши кIира дIадаьлча, оршотдийнахь, паргIатонехьа гIаттам дIаболор 
цунна тIе а диллира.

Билгалйина хан тIекхаьчча, Iаьлбаг-хьаьжас, шен мурдаш вовшах а 
тоьхна, Гендаргана эвла йистера гу тIехь туп туьйхира. И хиъна гона-
харчу йарташкара нохчий дийнна тобанашкахь цунна тIеэха буьйлира. 
Дукха адам тIегулделча, иза цаьрца Зандакъа эвла вахара.

Цигахь бахархошка паччахьан Iедална дуьхьал гIовтта бохуш, кхайк-
хамаш бан волавелира Iаьлбаг-хьаьжа. Амма нахах цхьаберш цунна 
дуьхьалбевлира. ТIаккха Iаьлбаг-хьаьжас омра дира, царах кхо стаг виэ 
аьлла. И кхочушдечу хенахь, дуьхалойечара Iаьлбаг-хьаьжин цхьа мурд 
вийра.

Зандакъара Гендаргана вахара Iаьлбаг-хьаьжа, цигарчу бахархоша 
шаьш цунна тешаме хир ду аьлча, цаьрга цу тIехь чIагIо а йайтира. Шена 
тIаьхьахIиттинчаьрца цигара Ножай-Йуьрта ваха новкъавелира Iаьлбаг 
хьаьжа.

Iаьлбаг-хьаьжа вогIий хиъна, Ножай-Йуьртан кIоштан хьаькам Пар-
цян сихха Хаси-Йуьрта дIавахара.

Ножай-Йуьрта кхаьчначу Iаьлбаг-хьаьжас уггар хьалха хьаькаман 
канцеляри йагийра.

ШолгIачу дийнахь Iаьлбаг-хьаьжа шен накъосташца Яьсси хица йол-
чу йарташка вахара. Кхузахь цунах дIакхийтира меттигера дуккха ба-
хархой. Цул тIаьхьа иза ЦIоьнтара вахара.

Цунна тIаьхьахIиттина мичча а баха кийча дуккха а нах вовшахкхетта, 

имам ГIоьрдала ваха новкъа велира. Iаьлбаг-хьаьжа гергакхачар хиъна, 
оцу куьпан куьйгалхо Чомакх, ведда, Ведана вахара. Пурстоьпан Чомак-
хан ков-керт дагаде аьлла, омра дира имамо.

Цул тIаьхьа дукха хан йалале шен бIоца ЖугIурта йурт йолчухьа ваха-
на, цунна генайоццуш долчу цхьана ирзу тIехь, туп тоьхна, сецира иза. 
Цигара дIа йарташка кхайкхамаш дIасабахьийтира Iаьлбаг-хьаьжас, ша 
халкъана маршо йаккхаран болам кечбеш ву, шена тIаьхьахIитта бохуш.

Дуккха нохчий дIакхийтира Iаьлбаг-хьаьжех. Цигара кхечанхьа 
дIаваха дагахь волчу хенахь, имамана хиира: Грозненски гарнизонан 
куьйгалхо эла Эристов, шен эскарца Майртуп йуьртана тIех а ваьлла, 
Хуьмк хи йистехь сецна хилар. Iаьлбаг-хьаьжин гIаттамхошна дуьхьал 
тIом бан кечам беш вара эла.

Iаьлбаг-хьаьжин бIо эла Эристовн эскарна гергахьа гIоьртира, тIаккха 
салташа йаккхий тоьпаш кхисса йолийра. Амма гIаттамхошна цхьана а 
кепара зиэ ца дира цара.

Iаьлбаг-хьаьжин дошлой а, гIашлой а эскарна чухьаьлхина, цигахь 
боккха тIом хилира, шина а агIорхьарчарна даккхий дараш а хуьлуш.

ЦIаьххьана а, сих-сиха а тIелатарш дечу гIаттамхоша шаьш болчуьра 
меттахбехира салтий. Уьш, хил дехьа а бевлла, малхбузехьа дIабахана, 
эскаран коьртачу декъах дIа а кхетта, цигахь буьйса йаккха севцира.

Дагахь а доцуш тIетоьхначу догIано цхьана ханна сацийра вовшашна 
тIелатаршдар. Эла Эристов хьер йолчохь дIачIагIвелира, ткъа Iаьлбаг-
хьаьжа шен бIоца ЖугIурта вахара. ДогIа саццалц ши де-буьйса даь-
ккхира цо цигахь.

Стиглахь йекхча, Iаьлбаг-хьаьжа Хоси-Йуьрта вахара. Цигахь кхо де-
буьйса а даьккхина, БIаьчи-Йуьрта веара. Йарташкахула чекх а вуьйлуш, 
ницкъ ма-кхоччу дукха бахархой шегахьа бахаран Iалашо йуьхьарлецира 
Iаьлбаг-хьаьжас. Цу тIехь кхиам хуьлура цуьнан, хIунда аьлча халкъана 
кIордийнера паччахьан олалла. Цу кеппара дуккха а йарташкахула чек-
хвелира Iаьлбаг-хьаьжа. Шен боламна йукъаван резаволчуьнга тешаме 
хила чIагIо йойтура цо.

Иштта, йарташкахь ша хиллачул тIаьхьа, Iаьлбаг-хьаьжа шен накъо-
сташца буьйса йаккха сецира.

Сатоссуш, берриге хьала а гIовттийна, низам лардар луьра тIедиллира 
царна Iаьлбаг-хьаьжас, оцу боламехь ша кхочушдеш дерг а довзийти-
ра. Цул тIаьхьа Шела вахара, цу йуьртара бахархой шен агIорхьа баха 
Iалашо йолуш.

Амма шелахоша тIе ца лецира цо схьакхийдош болу некъ, ткъа тIаьхьо 
хиира уьш гIалагIазкхийн дошлойн дакъошца Iаьлбаг-хьаьжа а, цуьнан 
нах а йуьртах баха дагахь хилар.

Тасадалар хилира. Шен кIеззигчу тобанца шелахой шега эшалур бо-
ций хиъна, Iаьлбаг-хьаьжа йухавелира.

Iаьлбаг-хьаьжа Шелара эккхийний хиъна, Эвтарара бахархой цуьнан 

тобанна тIаьхьабевлира, цаьргара герзаш а, говраш а схьайохуш.

Шена дуьхьалбевлларш алсам хилар гушволу Iаьлбаг-хьаьжа лаьм-
нашкара Гуьна эвлахь дIачIагIвелира. 

Арен тIера нохчий шен агIо лоцурболуш цахиларх кхетта Iаьлбаг-
хьаьжа, цара шена тешнабехк бийр буй хиъна, шен эвла Симсара 
дIавахара, хьем ца беш. И лаьмнашкара жима эвла йара, массо а агIорхьа 
Iаламан хьелаша чIагIйина а йолуш – йуькъачу хьаннашций, тIулган 
тархашций.

Iедалца барт ийгIина болу берриге дагестанхой, гIумкий, нохчий а 
Симсара Iаьлбаг-хьаьжина тIеоьхура, цунна тIаьхьахIиттина мичча а 
шаьш дIадаха кийча хилар а хоуьйтуш.

Оцу хенахь Кавказан инарла (схьагарехь, Свистунов – М. Д.) доккхачу 
эскарца ламанан Нохчийчухула чекхвелира, халкъе паччахьна муьтIахь 
хиларе дIакхайкхош. Бехха некъ бинчул тIаьхьа Даьттаха йуьртахь бу-
ьйса йаккха сецира иза, ткъа цигара дIа зандакъойн мехкаш тIе а, кхидIа 
– Iаьлбаг-хьаьжа волчу Симсара а вахара

Йуьртана тIе йаккхий тоьпаш йетта йолийра. Амма кхин кхиам болуш 
хIума а ца даделла, дукха ца Iаш, цигара дIавахара. Цул тIаьхьа, доккха 
эскар далош, Веданара аравелира эла Авалов. Симсарна а, Зандакъна а 
йуккъерчу Аган ирзу тIехь туп туьйхира цо.

Цул хьалха эла Аваловс гондахьарчу йарташкара дуккха а нохчий лий-
цира амалтна, тIаккха Билта, Зандакъа, Бена, кхечу йарташна а тIегIойла 
йолу йерриг меттигаш а дIалийцира.

Оцу йарташкара дукхахболу бахархой дIа а кхалхийна, царна тIехь ур-
халладар полковник Пазильерна тIедиллира эло. Шайх Макдат халкъана 
тIеIаткъам ца бича ца велира. Полковнико йерриге йарташна гуобира, 
цхьа а йа чу а, йа ара а ца волуьйтуш, шен эскар лома тIе хьала а диг-
на, цигара тIелатар дира Симсарна. Вай ма-аллара, цигахь вара Iаьлбаг-
хьаьжа. Имаман бIоно доьналлица дуьхьалойора тIелетачарна. Эххар а 
Пазильеран эскар шина декъе декъаделира: цхьаъ Аги ирзу тIе йухаде-
лира, ткъа важа – Туьханан дукъа.

Оцу тIамехь паччахьан эскарера бархI стаг вийра, дукха бара чевнаш 
йинарш а.

Кхо де-буьйса дIадаьлча, Аваловн эскарша гондахьарчу йарташка-
ра нах леца болийра. Уьш а эцна йухавелира эла. Шен эскарца Авалов 
йухаваьлча, Iаьлбаг-хьаьжа шен нахаца йуькъачу хьуьнха дIавахара. 
ГIаттамхоша, стоьмаш, ижу бен кхача боцуш, хан йаьккхира. Iаьлбаг-
хьаьжа ларлора хьуьн чуьра араваларх, хIунда аьлча иза ца тешара го-
нахара йарташкара нахах. Имаман боламехьа дог-ойла йолу бахархой 
къайлаха тIеоьхура цунна, халкъана ницкъбархошна дуьхьал цо дIахьочу 
къийсамехь цуьнгахьа шаьш хилар дIахоуьйтура.

Iаьлбаг-хьаьжа шен нахаца хьуьнхахь лечкъаш вуйла а хиъна, эскарша 
хьуьнна гуобира, цунна тIедоьлху дерриг некъаш тергоне лецира, имам-

на а, цуьнан нахана а йалтанах цхьа а хIума тIе ца йахьийта а, цуьнан 
бIонах кхин а нах дIа ца кхетийта а.

Оцу хьуьнхахь Iаьлбаг-хьаьжас шен деца, ненаца, вежаршца, йижарш-
ца, гергарчаьрца, бIаьхошца а кхо бутт хан йаьккхира, шело а, мацалла 
а ловш.

Шен накъосташца гуона йукъаравала аьтто баьлла, Iаьлбаг-хьаьжа 
йуькъа хьун йолчу Коьжалг-дукъахь чIагIвелира.

Имам мичахь ву хиъна, эла Авалов, салтех а, милицех а лиэтта, доккха 
эскар а далош, Коьжалг-дукъехьа волавелира. Вукху агIорхьара тIелатар 
дIадолийра шен доккхачу, герзаца дика чIагIдинчу эскарца полковнико 
Бачьяновс. Эла Аваловс а, полковнико Батьяновс а тIелатар дIадолийра, 
хаддаза йаккхий тоьпаш а, кегийра герзаш а тIедетташ.

Дошлой тIехаьхкира царна дуьхьал Iаьлбаг-хьаьжас. Цо толам бок-
кхуш чекхбелира и тIом, кIезиг дараш а хуьлуш: мурдех шиъ вийнера. 
Ткъа мостагIчун дараш даккхий дара. Уьш йухабевлира. Iаьлбаг-хьаьжа 
йуха а дIачIагIвелира цу ломахь.

Ша йухаволучу хенахь, Батьяновн аьтто белира, Iаьлбаг-хьаьжин наиб 
Тозуркъа йийсарван.

… Цхьа хан йаьлча Iаьлбаг-хьаьжа Коьжалг-дукъ тIера дIавахара. Иза 
МахкатIе йуьрта вахара. Хьаьшта-Мохк йуьртана ша тIехволуш, цо омра 
дира, кIоштан хьаькаман Чомакхан цIенош дагаде аьлла.

Iаьлбаг-хьаьжа МахкатIе дIавахар хиъна, эла Авалов, боккха ницкъ 
вовшах а тоьхна, цу йуьртана тIе волавелира. Оцу хенахь Iаьлбаг-хьаьжа 
цигара дIаваьллера. Дарвеллачу Аваловс, цу йуьртара дуккха а бахархой 
йийсаре а лаьцна, шеца дIабигира.

Эла Авалов шеца тIом бан дагахь веана хилар хиъна, Iаьлбаг-хьаьжа 
МахкатIехьа схьавеана, новкъахь кIело а йина, эла Авалов схьакхачаре 
хьоьжуш сецира.

ТIом хилира. ТIаккха Авалов шен оьгIазло йийсаршна тIехь Iабо ву-
ьйлира. Царна тоьпаш тоха йолийра цо. Дуккха йийсарш байира, чев-
наш хилла бара биснарш а. Цу тIамехь боккха иэшам хилира Аваловна. 
Цуьнан эскар Iаьлбаг-хьаьжин мурдаша дIасадаржийра, дийна бисна 
йийсарш кIелхьарабехира. Эла Авалов а вохийна, шен бIоца МахкатIе 
йухавеара Iаьлбаг-хьаьжа.

Ницкъ иэшна эла Авалов Iаьлбаг-хьаьжица кхидIа тIом бан ца 
хIоьттина, Веданара гIопе йухавеара.

МахкатIера бахархой, цул тIаьхьа эвлахь Iен кхераме хиларна, 
мостагIчун тIелатарна дуьхьалойан шайн ницкъ цахилар гуш, эвла дIа а 
тесна, йуххерчу хьуьнха дIабахара, цигахь кхерамаза хир ду аьлла.

Iаьлбаг-хьаьжа шен нахаца МахкатIера дIавахара Шуьйта а, ЧIебарла 
а. Новкъахь цуьнан цхьаьнакхетар хилира Константинополехь Iаш вол-
чу имам Шемалан кIанта ГIеза-Махьмас схьаваийтинчу Iаббасца. Ше-
малан кIанта имаме схьадахкийтина цхьадолу тIедахкарш довзийтира.

Iаьлбаг-хьаьжин дегайовхо йара Шуьйтахь а, ЧIебарлахь а шен бо-

ламна тIаьхьахIитта накъостий карорехьа, ткъа ишттачу кIошташкахь 
наибаш дIахIитта а, тIеман тоба кхолла.

Цигара йухавирзина имам ЦIоьнтара веара. Цигахь ши де а даьккхина, 
Бена эвла вахара, ГIамар-дукъахь а, Веданна генадоццуш а шен бIаьхой 
дIа а чIагIбина.

Бенахь де-буьйса а даьккхина, Сесана вахара Iаьлбаг-хьаьжа, цигара 
Гендаргана кхечира. Шен боламна дуьхьал къамелаш дарна, цхьана нох-
чичун цIенош дагадайтира имамо кхузахь, тIаккха Ножай-Йуьрта ваха-
ра. Цигахь цо омра дира нажийуьртахойн цIенош дагаде аьлла, хIунда 
аьлча уьш гIаттамна резабоцуш хиларна. ТIаккха Iаьлбаг-хьаьжа Зан-
дакъа дехьавелира. 

Iаьлбаг-хьаьжа Зандакъахь а волуш, ГIамар-дукъ тIе оьрсийн док-
кха эскар дахара, цаьрца – Дагестанера милици а. ТIом болабелира. 
ГIамар-дукъ тIеман хьесапехь доккхачу маьIнехь меттиг йуй хууш болу 
гIаттамхой шайн ницкъ ма-кхоччу и дIа ца дала дуьхьалбевлира. Молха-
нан кIур бара стигал дIалаьцна. ТIом боккха бара. ГIамар-дукъан наибо, 
цуьнан бIаьхоша а майра, шаьш ца кхоош а, дуьхьалойора эскаршна.

Цу тIамехь вийра ГIайтин кIант наиб Ахьмад. Оьрсий, тIом хиллачохь 
шайн байинарш а, чевнаш хилларш а битина, йухабевлира.

И тIом хилар хиъна Iаьлбаг-хьаьжа шен нахаца гIоьнна сихвелира.
Iаьлбаг-хьаьжа схьакхаьчначул тIаьхьа, оьрсийн доккха эскар а, шен 

коьртехь Доногол-Махьама волу Дагестански милици а Эрсана йолчу-
хьа бахана, цу эвлана генабоццуш болчу лекхачу лома тIехь севцира.

Эрсанара дIа ЦIоьнтара кхаччалц йолу меттиг дIа а лаьцна, оьрсаша 
тIом дIаболийра.

ГIаттамхойн, оьрсийн эскарш барамна алсам хиларна, ницкъ бацара 
лекхачу гу тIе уьш хьала ца довлийта.

Четарш а тоьхна, мостагIий цхьана ханна цу гу тIехь чIагIбелира.
Цхьа хан йаьлча, салтий БелгIата йуххерчу гу тIе (цигахь бара Iаьлбаг-

хьаьжин бIо) буьйлабелира, тIаккхка тIом болийра. Дуьхь-дуьхьал лаьт-
тачарна башха даккхий дараш ца хуьлура.

МостагIий алсам хилар тидаме а эцна, иштта а, вуьшта а ГIамар-дукъ 
йухасхьадаккха сацам бина, малхбузучу хенахь шен эвла Симсара ваха-
ра Iаьлбаг-хьаьжа.

БелгIата а, ДаьргIа а йарташкара бахархой дуьхьалбевлира, шайн мах-
кахула Iаьлбаг-хьаьжа чекх ца валийта. ГIаттамхошна герзаш кхисса бу-
ьйлира уьш.

БелгIатахула а, ДаьргIахула а чекхваларх шен гIуллакх хир доций 
хиъна Iаьлбаг-хьаьжа, шена кхерамаза некъ Эрсанний, йуххерчу борза-
ний йуккъехула охьадоьдучу хица охьавахар кхерамаза а лерина, цига-
хула охьавахара. Цу хица йолчу Гезинчу йуьртахь буьйса а йаьккхина, 
Iуьйрре Лаха-Куьрчала вахара иза. Шен боламна дуьхьалволчу шина сте-

ган цIенош дагадайтира цо оцу йуьртахь. КхидIа иза Жимачу ГIоьрдала 
вахара. Цу эвлахь буьйса а йаьккхина, дийнахь Iалара ваха новкъавелира 
имам.

КIез-кIезиг бовлуш, Iаьлбаг-хьаьжина тIаьхьарабовла буьйлира цуь-
нан боламан бIаьхой. Эххар а цуьнца биснарш цхьакIеззиг мурдаш бен 
бацара. Эрсана йуххерчу «Йагийна гIала» олучу гу тIехь туп туьйхира 
имамо. Цул тIаьхьа цхьа хан йаьлча, цигара Симсарара хьаннашка дIа а 
вахана, цигахь къайлавелира.

Iаьлбаг-хьаьжа дIавахча, паччахьан эскарш Бена даьхкира. Цу йуьрта-
ра бахархой, нуьцкъаша дIа а бигна, кхечу йарташна тIе дIасабийкъира.

Бенара дIа Зандакъа баханчу салташа цигарчу бахархошна тIехь а изза 
дира. Цул тIаьхьа дукха хан йалале Кавказан инарла адамех йассийначу 
Бена веана, цигахь, туп тоьхна, сецира. Бенойн кIотаршкахь шайна ма-
луъу талораш дан долийра салташа. Цуьнца цхьаьна царна бакъо йел-
лера цигахь дисна адамаш йийсаре леца, бовда гIоьртинчарна – тоьпаш 
тоха а. Йоккха къизалла гойтура салташа: дIадийна йалташ хьоьшура, 
бахархошкара говраш схьайохура, цхьана а кепара кхоам ца хеташ, шай-
на оьшучул сов дойура даьхни, цхьа а маьIна а, пайда а боцуш.

Ткъа оццу хенахь Хаси-Йуьртара араделира кхин а паччахьан эскар. 
Даьттаха йуьртана йуххерчу дукъ тIехь туп туьйхира цо. Цуьнан Iалашо 
йара Iаьлбаг-хьаьжа схьалацар.

Дукха хан йалале, Кавказан инарла шен эскарца Симсарара хьуьнха 
а веана, цунна гуобина, сецира. ХIетахь, Iаьлбаг-хьаьжа шен малхбузу-
ламаз деш волуш, цуьнан цIенна гуо лецира салташа. Кхин ца вухуш, ла-
маз дIа а дерзийна, Iаьлбаг-хьаьжа баттара даьккхина тур буйнахь чуьра 
араиккхира. Иза сел цIаьххьана гучуваларо бохийра салтий. ТIах-аьлла 
а, майра а тур детташ, къайлавелира имам. Цунна тIаьхьабевлира.

Хьуьнхахь боккха тIом хилира. Iаьлбаг-хьаьжин аьтто белира шен де-
ций, ненаций, йижаршций, зудчуьнций кIелхьарвала; гIаттамхойн дараш 
башха даккхий ца хилира. Даккхий дараш а хилла, йухабевлира салтий 
шайца симсархойн даьхний а, говраш а дIайуьгуш.

Шаьш йухадовлуш, тIеман куьйгалхоша, йагош, йохайайтира Зан-
дакъа а, Бена а.

Симсарара хьуьнхара аравала кадаьлла Iаьлбаг-хьаьжа шен жимачу 
тобанца суьйлийн СугIур йуьрта вахара…

И шена хиъча, цига дIавахара Iумма-хьаьжа а шен кIенташций, на-
хаций.

Оьрсийн эскаро а, цунах дIакхеттачу суьйлаша а йухавала некъ 
дIалецира Iаьлбаг-хьаьжиний, Iумма-хьаьжиний. СугIур эвлара бахар-
хоша дош делира Iедална, и шиъ а, церан накъостий а схьа а лецна, 
уьш дIабала. СугIурера бахархоша шайн дош кхочушдира. Цара Iумма-
хьаьжа а, цуьнан кIентий а шайн накъосташца цхьаьна оьрсийн кара 
дIабелира.

Iаьлбаг-хьаьжин йуха а аьтто белира шеца баьхкинчаьрца СугIур эв-

лара аравала. Хьалха санна, Симсарара хьуьнхахь карийра царна къай-
ладовлийла.

Цхьа хан йаьлча, Iаьлбаг-хьаьжин доттагIий а, иза тешаш волу накъо-
стий а, иза шен лаамехь оьрсийн Iедална тIевахар гIолехь хир дара бо-
хуш, къамелаш дан буьйлира цуьнга. Iедало цунна гечдийр ду бохучух 
иза тешо гIертара уьш.

Шен кхин кхача орца доцу, кIелхьарвала кхин некъ боцу хьал тида-
ме а эцна, ша маьрша вуьтур ву бохучух а тешна, Веданарчу Iедална 
тIевахара Iаьлбаг-хьаьжа.

Цуьнан дегайовхо кхочуш ца хилира. Веданара хьаькаман омрица 
Iаьлбаг-хьаьжина буржалш тоьхна, онда ха гонах а даьккхина, Соьлжа-
ГIалара набахте дIавигира. Дукха ца Iаш цига схьавалийра цуьнан шийт-
та наиб а, дуккха гIаттамхой а, иштта Iаьлбаг-хьаьжегахьа дог-ойла йо-
луш бу аьлла бехкебинарш а.

Оцу хенахь берриге наибашна коьртехь хилла волу Бенара Солумге-
рин кIант Солтамурд, шен бехкана къерахилла, тIе ца веана волу, Iедалх 
лечкъаш лелаш вара, шен гергара нах боцчех, кхин цхьаннах а ца те-
шаш. Солтамурд, цомгуш а хилла, шен Iожалца дIакхелхина. Иза боккха 
сий-лерамбарца дIавоьллира Бенара кешнашкахь.

Iаьлбаг-хьаьжий, цуьнан бIаьхаллин накъостий а Соьлжа-ГIалара 
тIеман суьдан сацамца ирхъохка кхиэл йира.

ХIорш бу ирхъохка кхиэл кхайкхийнарш:
1.	 Симсарара Iаьлбаг-хьаьжа;
2.	 Чеччелхера Нурхьаьжа;
3.	 Чеччелхера Къосам;
4.	 Айти-Махкара Хьусайн-хьаьжа;
5.	 ТIуртIи-кIотарара Тузуркъа;
6.	 Теза-Кхаьллара ГIубха;
7.	 Дишни-Веданара Къуркъо;
8.	 МахкатIера Лорса-хьаьжа;
9.	 ЧIебарлара МиттIа;
10.	 ЧIебарлара Залмаев Дада;
11.	  Зумсара Iумма-хьаьжа
12.	  Зумсара Дада, Iумма-хьаьжин кIант.
Суьдо Iумма-хьаьже, цунна ирхъуллуш виэн кхиэл дIакхайкхийча, цо 

жоп делира: «Цкъа мацца а вала ма дезий сан. Аш ирхъоьллина велча йа 
цхьана цамгарх – хIун башхалла йу цуьнан!»

Шена кхиэл дIакхайкхийча, Залмаев Дадас иштта жоп делира: «Со 
цец ца волу, аш со ирхъуллурволуш хиларх. Нагахь оха толам баьккхи-
нехьара, Москвара паччахь ас а уллур вара ирх».

ГIубхане суьдо дIакхайкхийра, иза виэн кхиэл тIеэцна, цо пачхьалкхо 
техкина некъийн тIеш лелхийтарна а, цо пачхьалкхана дина зиэн 2000 

сом ахча хиларна а аьлла. Цуьнга элира, иза виэн кхиэл кхочушйийр йац, 
нагахь санна цо 2000 сом ахчанан гIуда дIатакхахь. ГIубхана жоп де-
лира: «Гергарчийн гIоьнца соьга 2000 сом ахча гулдала а мегара, амма, 
АллахIах дуй боу ас, сайна къинхетамбарна цхьа шай ахча а токхур ма 
дацара ас шуна…»

Iаьлбаг-хьаьжина кхиэл дIакхайкхийча, цо цуьрриг деза а ца дуьйцуш, 
амма йоккхачу къонахаллица жоп делира: «Паччахьан Iедална дуьхьал 
гIаттам бан беза бохуш, ас бина кхайкхамаш бахьанехь суна йуххехь да-
има 60 стаг хуьлура. Сайн лаамехь тIеварца уьш жоьпаллах хьалхабаха 
а, гIаттаман болам сацо а лаам бара сан. ХIинца дIахоийла массарна а, 
Москвара паччахьо муха таIзар до, ша бехкехиларна къера хилла, шена 
тIевеанчунна».

Кхиэл дIакхайкхийнарш берриге а цул тIаьхьа ши кIира дIадаьлча, 
Соьлжа-ГIалахь ирхъоьхкира, кхиэл кхочушйинначохь лаьттах а боьх-
кира.

IV корта
Лорис-Меликовн къинхетамаш а, таIзарш а. ГIаттамхойн кехаташ 

доьшуш. Талмажан IабдулкъахIиран дехар. Дуьненан жоьжахати. 
ТангIалкх тIе хьалабовлар. Шайхан тIаьххьарлера хьехам.

Лорис-Меликов Iуйренан кхача бууш вара, цунна тIе АстагI Пирил 
коьртехь а волуш СогIратIлара жаммаIатхой баьхкича. Инарла уьш 
тIеэца сиха вацара. Цо дог-ойла тIейахийтина кхаьрзинчу кхокхийн ме-
женаш (баркалла таллархошна – сатоссучу хенахь ижу йохьуш баьхкира 
уьш), шена дукхабезачу цу кхачанна тIе цIен бос лепачу чагIаран къур-
даш а беш. Туркошха кечйина кофе  шена хьалха дIахIоттийча бен, бакъо 
ца йелира ламанхошна чубахка. Уьш схьабалийнера наибо Хуршилов 
Мохмада. Садаьржачу хенахь, шокъалешна кIел цаьрца шен да коша дIа 
а верзийна, уьш резабира цо – хIинца башха къа а ца хьоьгуш – герз охьа 
а диллина, шайн бехкана къера хилла, Iедална тIебаха. СогIратIлан ура-
машкахь салтий хIинца герз кхиссина ца Iара, ламанхойх милла а билг-
гал виэн Iалашонца тоьпаш тIетухура. ТIаккха жаммаIат, бехкебоцурш а, 
кхача орца доцурш а кIелхьарбахархьама, Тити-араг дукъ тIе баьхкира, 
герзаш охьадахка шаьш резахилар хоуьйтуш.

– СогIратIлахой а, гIаттамхой а карабогIу аьлла, хаам бохьуш даьхки-
на тхо. Йуьрта чувогIийла маьрша йу. Оха доьху герзаш кхиссар совцор, 
эвлахь зударий, бераш, баккхийнаш а бу, уьш цхьана а хIуманна тIехь 
бехке бац шуна хьалха, – элира Перила.

– Цара доьхий-ц! Берийн гIайгIа-бала кхаьчний-ц церан! – цавашарца 
къиэжа инарла. Шаьш герз караоьцучу хенахь, стенан ойла йинера аш? 
Наиб!

– Со ладоьгIна ву, – хьасталуш, цхьа гIулч хьалхахьа велира Хурши-
лов.

– Хьан къомах болчарна хIокху кеппара таIзар до ас, – дIакхайкхийра 

Лорис-Меликовс, салтийн зока дIаса а хьийзош, цуьнан бухахь дисинчу 
кофен буьртигашка а хьоьжуш: – Дийна висна хIор а гIаттамхо шен доь-
залций, гергарчаьрций цхьаьна Сибреха дIакхалхор ву! Бехкеболчийн 
коьртехь хилларш Гунибера гIопехь чубухкур бу. Биснарш берриге а 
леррина царна къастийначу меттигашка дIакхалхор бу. Цул тIаьхьа эвла 
йагор йу!

Ламанхойн йаххьаш кхоьлира, IабдулкъахIира тIаьххьарлера деш-
наш гочдича. Пирила, ларлуш, хаьттира: СогIратIла ца йагийча, мегар 
дацара-те?

– Эвла йагор йу! – йуха а тIечIагIдира инарло. – Бахархошка дIаала, 
тIом беш Iедална а, гIуллакхехь болчарна а хилла зиэнаш бехкеболчийн 
коьртехь хиллачийн бахамах йухаметтахIоттор ду. И чекхдели!

Ден коша тIехь шовзткъа де дузаран сагIа даккха бакъо йийхира Хур-
шилов Мохьмада, амма коьртакомандующийс, дераллехь бIаьргаш а 
къарзош, жоп делира:

– ВорхI де, селханлерниг а, таханлерниг а цхьаьна, хьуна тоьур ду! 
Лахьан беттан бархIалгIачу дийнахь СогIратIла йагор йу!

Иза хьалагIаьттира. Шен дерстинчу балдех хьаькхна йовлакх а ла-
стош: 

– Йахийта кхузара дIа! – элира цо.
… Хаам бохьуш Войно-Оранский веара, толам баккхарна лерина даз-

даран вовшахтохар дIадахьа дерриге а кийча ду Хондо-меэр лома тIехь 
аьлла.

Лорис-Меликов четар чуьра аравелира. Адъютанто цунна тIебалийра 
кIайн дин. Йуххе гIант а хIоттийна, дина хаа гIо дира инарлина. Лорис-
Меликовс, тур баттара даьккхина, и лаккха стигла хьалакховдийна, кхин 
а дошлой шеца а болуш тIамца къардинчу ломан дукъ тIе дIахаьхкира 
дин.

Салташа коьртакомандующи тIеийцира кхузза «ура» аларца а, хIаваэ 
герзаш деттарца а.

– Сан бераш! Салтий, – синхаамца, Суворовн кепара кхайкхира инар-
ла, динара охьа а воьссина, шун накъостий, йоьзткъалгIа Кабардински 
полкан гIашлой, Дагестански дошлойн полкаца цхьаьна хIинца тIом беш 
ву эвлахь. Амма и хIинца тасадалар дац, ткъа – мостагIчун тIаьххьарлера 
са чуийзор ду. Карзахаллаш хиларна бехкенаш тIеман-аренан суьде лур 
бу, ткъа хIара хьерйевллачу берзалойн тунгари, йохийна, дIайоккхур йу.

Лорис-Меликовс соцунгIа йира. ТIехдукха кхача баарна логе гIерта 
Iаьпаш дIа а йаьхна, хьалхалеррачу деган айамехь кхидIа а дийца 
хIоьттира:

– ХIокху воккхаверан минотехь со ирсе ву, шуна баркалла аларехь, 
аш паччахьний, даймахканий тешамца гIуллакхдарна. Прапорщик Край-
новский коьртехь волу рота массарел хьалха мостагIчун туьпа чу иккхи-

ра. Царна уггаре а лакхара совгIаташ хьакъ ду. Прапорщик, схьатIевола!

Крайновский, когаш лаккха хьала а уьйбуш, инарлина тIевахара.
– Майралла а, тIеман говзалла а гайтарна хьуна совгIат до сийлахьчу 

Аннин кхоалгIачу даржан орденца!
Адъютанто совгIат чохь долу гIутакх дIа а делла, цхьанне а тоса ца 

долуьйтуш, прапорщикан погонаш а дIайелира цуьнга.
– ГIуллакхдан кийча ву, хьан локхалла! – дегI дуьйлира Крайновскийс.
– Салтий! Шуна массарна а Георгиевски жIараца совгIат дийр ду. Уьш 

дIалур ду йукъарчу парадехь. Иштта кхин а цхьа дика хаам бу. Господин 
Доногол-Махьама, куьйгалло баркалла олу хьуна Теркан а, Дагестанан 
а областашкахь гIаттамаш хьашарехь ахь дакъалацарна, ткъа Кумухехь, 
ЦIадахьарехь, СогIратIлахь сацамболлуш гIуллакхдарна хьуна штаб-
ротмистран дарж даларца цхьаьна латтанаш а къастийна совгIатна.

Доногол-Махьамас, ирсе хилла виэхьаш, погонаш чохь йолу къарш-
къирш ден пакет схьайаьстира, ткъа и воккхавеварца цуьнан карара 
схьаийцира кIанта Нажмуддина.

– Сайн оьмар чекхйаллалц тешамций, бакъонций гIуллакхдийр ду ас 
Искандер-паччахьна! – аьлла, дуй бууш, тешийра Доногол-Махьамас ко-
маьршалла тIехйаьлла Лорис-Меликов.

Лорис-Меликовс, цуьнан дуй тIеэцаран бендацарехь корта а таIийна, 
иштта тIамехь билгалбевлла а болуш, амма цкъачунна кхузахь боцче-
ран а цIераш йехира: Бахти-Гирей, Шахьбан Зухьум-къеда, Дибир Инко-
чилав, Мохьмад Простов, Нури Малачиханов, Мохьмад-бек Айтберов, 
Хьаьжа-Мохьмад Шарапилов, Муртуз-Iела Магомедов, Къурбан Чукан-
Алиев…

Оццу дийнан сарахь СогIратIлара берриге бахархой (274 гIаттамхой) 
Гунибе дIахьовсийна, гIопа чубоьхкира. Тийжаш, белхаран къур-
даш деш богIура гондхьа ха хIоттийна балош болу зударий. Доьлху-
ра, хилларг хIун ду ца кхета бераш. Iоьхура, терсара салташа дIадуьгу 
даьхний. Цхьаццанхьа, керташкахь, угIура цIийнах девлла жIаьлеш. 
СогIратIлахошна а гуш, ворданаш тIе буттура империн хазнина йукъ-
абилла дIахьош болу церан бахам. Шайхан Iабдурахьманан неIарех а, 
корех а аралестадора бIенаш шерашкара жайнаш. Махо иэтIайора церан 
агIонаш.

ГIаттам вовшахтоьначеран а, цуьнан куьйгалхойн а хьокъехь таллам 
дIахьош бара хиламашца цхьаьна (хан кхоорхьама). И шен тергонехь 
латтадора ша Лорис-Меликовс. ХIинца и чекхдаьлла, ала а мегар дара. 
Данза диснарг цхьа кIад а боцурш дара: кхиэл дIакхайкхор, адамаш кар-
захдаьхнарш муьша тIе хьалаохкар а. Бисинчийн кхоллам билгалбаь-
ккхина бара: Сибреха дIахьовсор.

Массо а вара шайн Iабдурахьманах хиндолчунна сагатдеш. Цкъа дуьх-
хьара цунна цхьана а агIор ладам бан дагахь а вацара Лорис-Меликов. 
Амма, дагахь а доцуш, шайхехьа гIодоккхуш шайн дош лелаш, лоруш а 

болу нах бевлира, гIаттамхойн документаш тIехь болх бечу хенахь. Уьш 
схьадеанера имаман резиденцера.

IабдулкъахIира доьшура коьртакомандующина гIаттаман дакъалацар-
хойн гочдина кехаташ. Лорис-Меликовс, толамхочун, ша-шех воккха-
верехь лакхарчу синайамехь, ладоьгIура талмаже, Войно-Оранскийн 
кабинет чуьрчу кресло  чохь паргIат а ваьлла. Цхьадолчу кехаташа цуь-
нан самукъадоккхура, цундела уьш йуха а доьшуьйтура цо. Масала, 
гоцIатIлахочо Ахьмад-хьаьжас имаме йаздина кехат:

«…кикIунхой а, уьш болчохь болу бIе гIаттамхой а чIогIа хазахетта 
хьаьвзира, со дIакхаьчча. ГIаттамхошна йуург-мерг оьшуш хиларна, За-
карин жа шариIатехь дIадекъа бакъо йалар доьху ас хьоьга».

Лорис-Меликовна хазделларг дара Нахибашевс цунах лаьцна йазди-
нарг:

«Гергебилан а, КикIукан а жаммаIаташна. Шура гIалара оьрсийн 
боккха ницкъ шуна тIеболабелла хиларна, и ницкъ шу дохо дагахь а 
болу дела, ас эле (Лорис-Меликовга – М. Д) дийхира, тоьшуьйтуш, со 
Аймакхе дIавахийтар, вайн вежараллин а, марзонан а дуьхьа и шуна 
дIахаийта. Аш машаре барт бан нах тIебахкийта беза. Ткъа шу оха оьр-
сийн оьгIазлонах лардийр ду…»

– Бакъдерг алахьа, Захар, уггар чIогIа хьанна сагатделлера хьан, беа 
кога болчу уьстагIашна йа шина кога тIехь лелачарна? – бIаьрг таIийра 
Нахибашевга Лорис-Меликовс.

Кхечу кехаташа дарвора иза. Масала, векало Iали-Мохьмада имаме 
йаздинарг:

«И МукIа-бек ИнчIил-хьаьжа, бацIадо, хIилланца кIелхьарваьлла. Цо 
со левира, цундела доьху иза эвла цавахийтар, ткъа, схьа а лаций, лер-
рина тергонехь латтаве, йа иза виэй дIаваккха. Сан дехар тидамза ма 
диталаш, хIунда аьлча, кхана дохкодевлла, шу хьийзар долу дела».

ЦIадахьаран жаммаIато цуьнга йаздора:
«Тхан хьоьга масех дехар ду, – оха шуьга дIавелла йалх стаг маьрша 

ма ваккхалаш, вай оьрсийн эскарш тIехь толам баккхалц…»
Имаме иштта хаам бора къедас Iамир Iалила:
«Тхан бахархойх масех стаг Георгиевски тIай тIера оьрсийн команди-

ца гIуллакх догIуш хиллера. Суна хезна, Дарада-Мурадера бахархоша 
кхачанан сурсаташ тIехьош, царна гIо до бохуш. Доьху и таллар а, царна 
таIзардар а.»

– Шу цкъа хьовсийша, кхиэл йан ма сиха а бу, – оьгIазъоьхура инарла, 
– царах къинхетам хIун аьлла бийр бу?! ТангIалкх! Сихха хаал, кху тIехь 
буьйцурш схьалецна бу йа бац!

КхоалгIачу кехаташа Лорис-Меликов ойлане вохуьйтура. Уьш цо йуь-
стахдохкуьйтура шен омрица, Цуьнан Императоран Локхалле доклад 
кечйеш, царна тIера копеш йахийта. Масала:

«ГIазгIумкийн а, Дагестанан кхечу бахархойн а, Сийлахьчу, Ний-

со йеш волчу халифе, пайхамаран цIийнах волчу туркойн Султане. 
Хьан гIуллакх а, ницкъ сийлахь а, лекха а, абаделлалц а хуьлийла! Да-
гестан шаьш къарйичхьана, бахархой Iехо буьйлира оьрсий ахчанца, 
совгIаташца, тайп-тайпанчу тIедахкаршца. Уьш бахьанехь оха ловра 
гIорасизалла а, дакъазаллаш а. Бусалба пачхьалкхо оьрсий эшийна, уьш 
йухабаьхна, гатте берзийна бохург шайна хезча, Дагестанера халкъашна 
хазахийтира, бахархой оьрсашна дуьхьалбевлира, тIом бан ницкъ шайн 
мел кIезиг белахь а. Дагестанера бахархоша дуккха а оьрсий бойу, масех 
гIап а схьайаьккхина, ма-дарра аьлча, шайн ницкъ мел кхочург до оьр-
сашна зиэнехьа. Сийлахьчу Султане, и хаам тIе а бохьуьйтуш, оха доьху 
тхайна эскаршций, герзашций гIодар, нагахь и ца хилахь, Дагестан оьр-
сашна дуьхьал латталур йац, цунна тIе боккха бохам а богIур бу…» Ткъе 
кхойтта цIе йазйеш, тоьхна мухIарш ду. 

– Хила а мега, цуьнан сийлалла хIинца а кхетаза, и гIаттам мел бок-
кха, кхераме а хилла хиларх, ткъа хIокху кехато тоьшалла дийр ду, мел 
сийлахь гIуллакх ду вай кхочушдина хаарехь, – сатуьйсура Лорис-Мели-
ковс. – Кхин хIун ду цигахь?

– Каратера Мохьмад Малачис Iабдурахьман-хьаьже йаздина кехат, – 
дийшира IабдулкъахIира.

– Схьадешал!
– «…мукъа хан цахиларна, хьуна тIекхача йиш йац сан, цундела ас 

доьху, хьайн доIанашна со йукъалаца хьо виц ма лахьара. Эхартахь йал-
саманехь го сайн гург хиларан дегайовхо йу сан…»

– Йалсаманехь! Шен къинош цахиларх ма чIогIа тешна а ву! – цава-
шарца къиэжа Лорис-Меликов.

– ХIара кехат йаздинчух лаьцна ала хаац суна, амма шайх Iабдурахьман 
баккъал а сийлахь стаг ву, Хьан локхалла, – цIеххьана йукъакхуссу 
IабдулкъахIира.

– И хIун ду?! – Лорис-Меликов вусавелира, иза шена дуьххьара гуш 
волуш санна, шен талмаже а хьожуш. ХIаъ, цунах чIогIа воьлла хилар-
на, иза шен IиндагIал башха тергал ца вора цо. – Ас а, законо а, ихь-
бехко ма-бохху сайн декхарш со кхочушдеш велахь, суо билггал йалса-
мане гIур ву аьлла, тешам сайн дагна тIе ца лаьцна. Соьга хаьттича, и 
Iабдурахьман – пачхьалкхан зуламхо ву, суьдана хьалхахIотта везаш а 
волуш.

– Хьан локхалла, – IабдулкъахIира кехат йуьстахдиллина, тIаккха 
майрра дIахьедира: – Со даим а ирсе вара, хьоьгахьара сайга лерам а, тер-
гойар а гуш, цундела со цкъа а ца гIоьртина деккъа сайна пайденна вайн 
йукъаметтигех пайдаэца. ХIинца суна бакъо лохьа, хьайга цхьакIеззиг 
бен доцу дехар деш, дош ала, и бакъо суна йогIуш йар-кха, хьуна те-
шаме гIуллакх ас дарна, ахь айхьа а хийлазза билгал ма-даьккхинера и 
хIокхул хьалха…

– Схьаала! – кIоршаме йукъахваьккхира иза инарло.

– Хьан локхалла, шайх Iабдурахьман-хьаьжа даим а вара гIаттамна 

дуьхьал…
– …хIетте а шен кIант имаман даржехь тIе а чIагIвира. Хаа луур дар-

кха, нагахь ша карзахбевллачийн агIорхьа хиллехь, хIун дийр дара-те 
цо?! – велакъежира Лорис-Меликов. 

Дуккха а шерашкахь иза вевзаш волу IабдулкъахIир кхетара, цуьнан 
и велакъежар цкъа хIинца а муьлхачу маьIнехь ду хууш цахиларх, амма 
шен дагахьдерг дIааьлла ваьллера иза.

– Цуьнан ницкъ ца кхечира халкъ сацо. ГIазот ца кхайкхийча ца во-
лучу хьоле хIоттийна хилла иза. И тхуна билггал хууш ду, – Лорис-Ме-
ликов хIумма а кIезиг цец ца воккхуш, гIиллакхах ца вухуш, амма сацам 
боллуш иза кхето гIертара IабдулкъахIир.

– Сийлахь-лераме стаг иза муха хуьлу, халкъо цуьнга ладугIуш ца 
хилча?! Ахь тIечIагIдийриг бух болуш дац! – аьлла, куьг стоьла тIе ту-
ьйхира инарло.

IабдулкъахIир кхетара, иштта ишар йар шен кхин дуьхьал ала, дало а 
цхьа а хIума доцу кхиэл дIакхайкхор дуйла, амма шайхехьа гIодаккха аь-
лла шена тIедиллинчу ненан неIалтах кхиэрар нуьцкъала хиллера буьр-
сачу хьаькаман оьгIазлонах кхерарал а.

– Хьан локхалла, ас сайн дехар йухаоьцур дац. Сан нанас соьга аьлла: 
«Ас хьуна баийна накха хьарам хуьлийла хьуна, нагахь санна шайхах 
къинхетам ца бахь!» Цо дуй биъна, ша цул тIаьхьа со шен кIант лорур 
вац аьлла… Ненан лаамна дуьхьалвалалур вац со…, сайн карьера бахьа-
нехь цунах дIахедар вац со. Цул сов, ненал лакхара сайн маршо а лорур 
йац ас. Муьлхха а таIзар тIеэца а реза ву со…

Лорис-Меликов акъваьллера. Шен белхан гIуллакхна дерригенал а 
лакхарчу жоьпаллехь лоруш хIинццалц схьавеанчу хIокху мискачу тал-
мажан сел онда лаам хир бу аьлла дага а ца деанера цунна. Ткъа хIинца 
– дIалаца хьайна! «Со кийча ву муьлхха а таIзар тIеэца!» Иза, ойлане 
а вахана, кабинет чухула дIасаволавелира. «Хьажахьа, хIокху дагестан-
хошка! ХIор а ву вохкавала кийча, амма хIор а вац эцалур волуш; муь-
лхха а вохка тарло, амма вохкалуш мил-милла а вац… Кхетта а вер вац, 
мил-мила ву».

– Господин инарла, – йукъаиккхира Доногал-Махьама, – нагахь ахь 
Iабдурахьманах къинхетам бахь, халкъана йукъахь лерам кхин а лакха-
бер бу хьан, ткъа нагахь цунна таIзар дахь, йуха а карзахаллаш хила 
тарло…

– Суна хетарехь, ЖIайчоьнан наиб бакъ ву, – цуьнан агIо лецира Во-
йно-Оранскийс, – пачхьалкхан гIуллакхехь болчу дагестанхойн дехарца 
амнисти йелла Iабдурахьманна, аьлла, дIакхайкхор ду вай, тIаккха халкъ 
тешар ду вай сийлахь-беза нах лоруш хиларх, туркойн эмиссараш-аван-
тюристаш шайна хиллачу бохамашна бехке бан а ма тарло халкъо. И вай 
дахь, дукхахболчу бахархойн дог-ойла ваьшна тIейерзор йу вай.

– ТIехчIогIа лаккхара лерам болуш стаг ву иза! – аьлла, даре дира Хур-

шилов Мохьмада.
– Бакъдерг аьлча, оцу гIорасизчу къаночух кхера цхьа а хIума дац вай-

на, – тIетуьйхира Закарис.
– Иштта ду аьлла, хета шуна? – синтеме а веана, хаьттира Лорис-Ме-

ликовс.
– Тешна ду! – массеран а цIарах жоп делира IабдулкъахIира.
– ШайтIано дIаэцахьара иза! Шена луъучу агIор дIагIолда! – и къа-

мел кIордийначу озехь резахилира инарла. – Амма ахь диц ма делахь, 
IабдулкъахIир, цо мел аьллачу дашах, мел йаьккхинчу гIулчах жоьпалла 
хьуна тIехь дуьсуш хилар.

– Хьан локхалла, ас иза Йоккха Казанищи йуьртара сайн цIенош чу 
дIавуьгур ву, – паргIатваьлла, доккха садаьккхира IабдулкъахIира.

– И дIавига сих ма ло. ГIаттамхошна таIзар деш, цигахь иза хуьлийла 
лаьа суна, – элира Лорис-Меликовс, миндар-гIант чу охьа а хууш.

… Иштта кIелхьарваьккхира дуьненан дахарехь кIелхьарвала некъ 
шена ца лехна стаг…

Iали-Мохьмад а, Боьха Хьаджи а цу деношкахь шийлачу ларми чохь 
вара. Цкъа чуйеара Iали-Мохьмадан зуда. Иза цецйаьллера ши доттагI, 
берзалой санна, меца а, олхазарш санна, муьлххачу а татанах кхералуш 
а, шена карийча. Майрачо цунна омра дира: масех денна йуург схьа а 
йай, шаьшшинна тIехула неI дIакъовла аьлла. Ткъа зудчуьнга, кхин хьем 
ца беш, машаре йисинчу Чох йуьрта берашца дIагIо, элира.

Эскарш дIадаххалц, ларми чохь лечкъина Iен дагахь вара и шиъ. Оцу 
денца доьзнера цаьршимма шаьшшиъ кIелхьарвалар а.

ЦIаьххьана йаккхий тоьпаш тIетохарца ша догIий хаийтира цу дий-
но. Дегош, лелхадуьйлира пенаш, тхов тIера чуIенара поппар. Iали-
Мохьмаддий, Боьха Хьаджий, вовшашна тIеттIатаьIна, Iара, йуха а 
тIеман тасадаларш дIадуьйладели моьттуш. Синтемахвоккху шеконе 
тийналла хIоьттича, йукъ-кара схьахезначу адамийн озо а кхин а чIогIа 
кхеравора и шиъ.

Цхьа хан дIайахча, механ гIовгIанах тера цхьа тамашийна гIугI хе-
зира. Iали-Мохьмадна цIаьххьана хааделира пенаш дохдалар. И Iадош, 
ойла хьаьвзира: цIе йаьлла! ЧIогIа къовлуш тIечIаьгIначу неIаран херо-
нашкахула чуоьхура къаьхьа кIур. 

– Вайша вогуш ву, Хьаджи. НеIарш кегйе! – мохь белира Iали-
Мохьмадан, веаларавахана, диг а лоьхуш.

НеI йохош, дукха къахьега ца дийзира. И арахьара йаьгнера. Амма, 
цIаьххьана бIаьргийн нур дойуш къегинчу цIеро, кхоьссина, цIенкъа 
охьатуьйхира ши доттагI. ГIугI деш, шуш деш, чухула дIадаьржира 
цIеран деха меттанаш, дехьарчу пенна тIе а кхочуш. Мотт хьаькхча сан-
на, цхьана йоццачу мIаьргонехь дIахьаькхира цIеро пенах хьалаоьхкина 
уьстагIийн кхекхий, йакъийначу хьаьжкIийн кочарш, шира йийбар, тер-

хеш тIехь Iохку зIокбергаш а, белаш а…

Ткъа цунна дуьхьал болчу пенаца дIасакхиссалора Iали-Мохьмадан 
а, Боьха Хьаджин а даккхий, адаман хотIах доьхна IиндагIаш. Декъаз-
чу цаьршиннан йишхаьллера цхьа а орца доцчу дехаршкахь. Вовшийн 
маьхьарий ца хезара цаьршинна. Къинхетамазаллин цIеран гIугI иэшо 
гIерташ, доьхура цара:

– Йа АллахI! ХIун гIуда ду тхойшиннах хьаьрчинарг? Иштта даккхий 
къинош дара тхойшиннан?

Иблисан харцахьалица дуьненан жоьжахатин цIерах хаьдда 
тIаьхьайисинчу цIеран мотт Хьаджи ирхъоьллина хиллачу муьша 
тIехула хьалайедира, тIаккха цIийнан дукъойх йуьйлира. Масех минот 
йаьлча, цIа тIехаьрцира, СогIратIлара кхидолу бIенаш цIенош санна.

Момсарна тIехула, термометр чохь гинсу санна, хьалабедира, цIерах 
кIелхьарабала цхьанхьара схьахьаьдда лаьхьа.

Догура берийн аганаш. ТIе мехкдаьтта детташ, дагадора жай-
наш. Ткъарш деш, чахчийна стоьмаш а эгош, охьадетталора дитташ, 
цIеношна бухадехкина молханан тIоьрмигаш, къаьхьачу стигла хьа-
лакхиссалора цIеро цIийдина тIулгаш, буькъа кIурз буьллура чарташ-
на тIе. ДIасайаьржинчу цIерана гатте йара эвлахь. Махо лоьллуш, и 
дIауьдура лаьмнийн басешкахула, тезетан Iаьржачу бедарийн бос цар-
на луш…

Гунибера дIахьаьжча а гуш йара церан серло.

Шийла тIедеара таIзар кхочушдаран де.
Лорис-Меликовн омранца Гунибна генайоцчу майдана гулдина ада-

маш, догIмаш дохдан гIерташ, вовшашна тIеттIатеIа. Дукхахболчу зуда-
рийн карахь тIелхигашна йукъахьерчийна бераш дара. Адамийн тобанна 
гобаьккхина салтий лаьтта. Лекхочу гу тIе хIоттийначу тангIалкхе хьу-
ьйсу берриге а. Махо дIасалестабо бархI муш. Дехьо, лекхачу гIантахь, 
хиъна Iа Лорис-Меликов. Цуьнан когех хьарчийна верта ду. Цунна ул-
лехь – IабдулкъахIир. Цаьршинна тIехьа – Доногол-Махьама, Закари, 
Войно-Оранский, Хуршилов Мохьмад, эпсарш.

ТангIалкхана гуобаьккхина – салтий. Царний, тобанний йуккъехь – 
эскаран вотанчийн могIа.

Цхьанхьара Лорис-Меликовна тIевогIу Крайновский, шена 
тIаьхьахIоттийна ЧембергIар – наний, йоIIий йолуш.

– Хьан локхалла, – хазахетаран иэхьхетарца олу цо, – госпожа Чембер 
а, цуьнан йоI а хьайна хьалха хIотто бакъо лохьа суна…

– Со ирсе ву, мадам, шуьшиъ могуш-маьрша гуш. Шуьшиъ 
кIелхьарйаккхар – уггаре боккха толам бу, – догдика виэлакъежа коьрта-
командующи. 

– Баркалла хьуна, граф, – гIайгIане йелакъежа госпожа Чембер, – хьо 
ца хиллехь…

– О хIан-хIа, мадам, – къоьжа месаш хьийзина корта ластабо инарло, 

– шун орцахо хIара ву, прапорщик Крайновский.
– Ткъа хIара сан йоI йу, – госпожа Чембера инарла волчухьа хьалха-

тоьтту Нина.
Нина тIейоьду. Маршалла хоттуш, охьатаьIа. Ша йовзуьйту. Дас сан-

на, цуьнан коьртах куьг хьоькху инарло:
– Сан бер, сох Микаэл Тариэлович ала бакъо йу хьуна…
Миска, ма дукха баланаш хьега дезна хьан! ХIинца хьуна гур ду хьан 

да вийначара цунах жоп муха лур ду!
– Суна ца лаьа и ган, ца лаьа… – шабарш до йоIа, дIа а йирзина.
Адамийн тоба карзахйуьйлу, гIовгIане йолу. Шайх Iабдурахьман ву 

барми тIехь схьавохьуш.
ЦIаьххьана нахана йуккъехь шен йоI го Хуршилов Мохьмадна – иза 

нуьцкъаша схьайалийна, майрачунна кхиэл йеш гайта. Накъосташна 
тIехьа шен йоIах дIалечкъа наиб.

– Ой мама, – хазахетий, мохь болу Нинин, – вайшиъ Iийначу хIусамера 
воккха стаг ма ву иза-м!

Лорис-Меликовс леррина тидамбо адамийн тобанан, шайхе маршалла 
хотту, биэндацарехь Iоттарйо:

– Цуьнан-м шен йалхой хилар дагахь хьанна дара!
– Дуккха шераш ду иза меттахь висна, – жоп ло Хуршиловс.
– Ала деза, шех хьогуьйтуш, лерам бу цуьнан нахалахь. Наиб, омра 

дел цуьнга, детта маьхьарий совцаде алий.
Хуршилов ша волччохь дIасахьаьвза, ца лууш, тIевоьду тобанна, кор-

та хьала а ца ойбуш.
– ГIовгIанаш ма йе, нах! – олий, омра а ца деш, ткъа дехар до цо.
Цунна жоп ло неIалташца, сийсазварца. Хьалхарчу могIаршкара 

цхьамма йуьхь тIе туйнаш туху наибна.
Доногол-Махьамас, шен доттагIчуьнгахьа гIодаккха сихвелла волу, 

дагахь доццург хилале олий, дIавуьгу иза.
ЦIаьххьана адамийн оьгIазе аьзнаш хийцало зударийн чIогIачу бел-

харца а, тийжарца а. ГIап йолчухьара схьабалош бу, куьйгех а, когех а 
буржалш тоьхна гIаттамхой.

Халла гIулчаш йохуш, набахти чохь диначу таIзарша гIорасиз бина 
уьш тангIалкхашна хьалха дIахIиттабо. Царна тIехь – тIаьххьарлерчу 
тIамехь цхьаццанхьара даьгна, эттIа, тIелхигдевлла чоэш ду.

– Эххар а вайн ирхъухкушберш а баьхкина схьакхечи, – дог-ойла 
айало Лорис-Меликовн, – хьовсалаш, хIинцца церан когийн кIелонаш 
тIадор йу. И сурт хIоразза а беламе хета суна.

– ТIадор йац, – забарца дуьхьалойо Войно-Оранскийс, – ворхI дий-
нахь-буса хих цхьа къурд а ца байтина оха цаьрга, уьш ирхъухкучохь 
зударий а хир буйла хууш. Баккъал а, церан исбаьхьаллин-хазаллин син-
хаамаш сийсазбан мегар ма дац…

– Безам бац сан! Жирга ду суна шу дерриге а! – моха йеана, мохь болу 

Нинин. – ДIайига со кхузара! Прапорщик!
Крайновскийс Нинин белшаш маракъовлу, йуьхь чIинчIашка йахий-

тинчу Лорис-Меликовга, бехкалвахана, хьожуш. Госпожа Чембера цхьа 
шабарш до цуьнга. Цаьршимма йоI цигара дIайуьгу.

– Господин Войно-Оранский, сихвел иза! – омра до Лорис-Меликовс, 
суьдан кхиэл дIакхайкхо кечлуш сихвелла лелачу эпсарехьа корта а то-
суш.

Кехаташ кегош волчу эпсарна тIе а воьдий, Войно-Оранскийс коь-
рткомандуйущин омра дIахоуьйту цуьнга….

– ТIеман-аренан суьдан сацам! – дIакхайкхадо эпсаро, жимма йов-
харш а йина. – Цуьнан Императоран Локхаллин, паччахьан-императоран 
Романов Александран ШолгIачун, Россин урхаллин цIарах… – хьалххе 
Iалашо билгалйаьккхина, массанхьа карзахаллаш вовшахтохарна, зако-
нехь долчу Iедална дуьхьалдовларна, цуьнца цхьаьна зуламаш а дарна… 
ирхъолларца Iожаллин кхиэл дIакхайкхайо…

Мохьмад-Хьаьжас и дIакхайкхар дерриг гочдан ца вуьту IабдулкъахIир. 
Цо мохь туху:

– ХIей, шу, шаьш къардархой леринарш! ХIаъ, аш къардина тхан 
лаьмнаш, гIепаш, йарташ а, амма аш ца къардина тхан дегнаш! Уьш 
эшалур дац кхераме! ХIара байташ дагахь а латтайай, шайн паччахьна 
дIайешалаш:

Сийлахь ду халкъ, тIом беш ша жимделларг,
СовгIат санна, шокъали тIеэцна турпалхо а!
Цара мостагI таррашца вожавора,
Ма дукха бу уьш – дин, маршо ларйеш, эгнарш!
Ткъа хIинца беккъа кIиллой дийна бисна,
Уьш хьаргIанаш, къонахийн декъий дуурш,
Цундела сий дац церан, шаьш мел йахарх.
– Наиб, дIакъовлал цу хьайн невцан бага! – тIечевха Войно-Оранский.
– Собардел, полковник, иштта-м мелла а самукъане ма ду. 

IабдулкъахIир, гочдел, – набарна бага гIаьттайо Лорис-Меликовс.
– Уьш Iаьрбийн стихаш йу, хьан локхалла.
– ОхIо! Ткъа хIара ша пиит ву ткъа? – цецволу инарла.
– Церан доьзалехь берриг бу поэташ: – да, нана, йиша а. Ткъа хIорш 

цуьнан воккхахволчу вешин Хьаджиев Мохьмадан стихаш йу, – ойлане 
а вахана, талмажан метта жоп ло Хуршиловс.

Дела дIатесна, къинхетам шайна эцнарш
Уьш халкъан дегIа тIехь томмагIаш санна бу,
Пхи бIе шо хьалха бакъдин тIеэцначу
Ас-Сахьихьан шайхалла кхочушхилла,
Дин дIатасаро халкъ гIиллакхах дохий,
Адамаш Делах дозу уьйраш хедда хIинца,

Ткъа хIинца халкъ дийнатийн суьрте дирзи,
Цу иэхьах и кIелхьардаккха ницкъ бац Iожаллин бен,
И вай тIеэца йеза, мерза стом кхоллуш санна, – кхидIа а байташ йоьшу 

имамо, тIаккха кхойкху:
– Марша Iойла, адамаш! Тхо диц ма делаш! Марша Iойла, дада!
Эпсар, воьхна, хьоьжу Лорис-Меликовга: хIун дан деза? ХIоранга а 

дош алийта йа кхидIа а кхиэл дIакхайкхайе?
– ЦIераш дIакхайкхайе! – омра до инарло.
– Iабдурахьманан кIант Мохьмад-Хьаьжа, Iабдулхьакиман кIант 

IамирулIумар, Iумаран кIант Iабдулла, Рамазанан кIант Iумар, Мирзин 
кIант Хьамзат-Хьаьжа, ТIилитIлара Муртуз-Iела, Iали Омарилов, Апсал-
тара Iаббас, Кумухера Iабдулмеджеддий, Зубайрий, ЦIулдара Iабдулла, 
ЦIадахьарера НикIа-къеда…

– Царна тIетоха кхин а ду сан, госпожа Чембер: тахана йерриге Да-
гестанехь ирхъуллур волуш ву кхо бIе гергга гIаттамхо. Цул сов, Iедало 
диначу хьесапашца, пхи эзар стаг махках воккхур ву. Царах дукхахберш 
Сибреха дIахьовсор бу, – ша-шех бIаьрг буьзна дIахоуьйту Лорис-Мели-
ковс. – Цу кеппара, хьан майрачун Iожаллах а, кхиболу вайн нах байар-
на, мах буьззина дIабелла вай царна.

Кхиэлйинарш тангIалкхана тIе буьгу, букъа тIе кIоршаме тоьпийн 
баххаш а Iуьттуш. Уьш хьалабовлу, йеза зIенаш а йекош, ламин терхеш 
тIехь эткийн тата а дохуш.

…Iаббас ша волччохь, лацалой, вуьсу, тIе кIац йиллина машшаш шена 
тIехь кхозучу дукъона, царна бухарчу дехачу гIантана тIе а вогIавелла.

– Хьайн кхеравалар царна ма гайта, Iаббас! Iожаллина тIе хIокху ке-
пара ваха веза, – боху цуьнга цунна тIаьхьахIоьттина вогIучу НикIа-
къедас. – Цкъа дIахилал хьо!

НикIа-Къеда Iаббасал хьалхаволу. ЦIаьххьана, шен когара кхо зIок 
йолу, ленаш тоьхначу эткан кIажа коьртах туху цо гуобина лаьттачу сал-
тех цхьанна. Лергайух кагйина салти, велча санна, охьавужу.

– Мила ву и боьха стаг? – шеквоцучу озаца хотту Лорис-Меликовс.
– ЦIадахьарара НикIа-Къеда, – жоп ло Хуршиловс, къахетарца салти-

чуьнга а хьоьжуш.
Кхиэлйинарш гIанта тIе хьалабовлу.
ТIах-аьлла шен гIуллакх лерина кхочушдеш волчу чалтачо кехатан 

тIоьрмигаш духку церан кортош тIе, хуларш охьаузу.
Шайх Iабдурахьмана куьг хьалаойбу. Хиндолчо Iадийна, дуладелла 

лаьтта адамаш.
– Сан кIентий, стогаллах ма дохалаш! – гIийлачу дегочу озаца боху 

шайхо. – Аш гайтинарг сийлахь, доккха хьуьнар ду! Кхузахь дIаболийра 
аш къийсам, кхузахь леш а ду шу, цхьа гIулч а йуха ца довлуш. ХIара боь-
ха дуьне дуьтуш, дIадоьлху шу, кхин и хийца а ца делла, шу дIадоьлху 
уггар лекхачу меттехь совцуче. Шун синош хьаладоьлху, уьш кхидIа а 

даха дезачу уггар тоьллачу метте – дуьненан боьхаллин йерриге а хьо-
жанех цIанйиначу хIусаме. Дешначу наха олуш ду: «АллахIан некъа 
тIехь кхелхинарш белла ма ларалаш. ХIан-хIа, уьш дийна бу! Уьш шайн 
эла волчохь бу, шайна хьакъдолу дакъа а кхочу царна…» Марша гIойла 
шу, нагахь аш къинош летийнехь а, нийсачу некъах цхьацца тилалуш 
хиллехь а, Абаде Ларйечо уьш шуна гечдийр долуш хиларх догйовха 
хилалаш…

Вотанийн дурр дIасадаьржа
Чалтачо, ницкъ ма-кхоччу гIоьртий, гIаттамхойн когаш кIелхьара 

гIант схьадоккху.
Цу суьрте хьовса схьабалийначу нехан белхар гIаьттира.
Ирхъоьхкинчарна тIехулара дукъо охьасетта, цхьана йоццачу йукъана 

церан догIмийн пхенаш ийзадарца цхьаьна йека буржалийн зIенаш.
Оцу йоккхачу гIовгIанехь дIадов Iабдурахьманан аз, беккъа цунна ул-

лехь болчарна хеза.
…хIокху лаьтта тIехь йалсаманехь санна долу дахар дIахIотто 

гIиртина нах массо а заманашкахь хIаллакьхуьлура. Цара шайн 
Iожаллица дIахоуьйтура дуьненан йалсамани хила йиш цахилар. Ткъа 
дуьненан жоьжахати – и кест-кестта хIуттуш йу, йалсамани дIахIотто 
хIор а дIадолор жоьжахатин цIе йаржарца чекхдолуш ду. Бакъ а долуш, 
йалсамани йугIучо жоьжахати кхуллур йу, вукху дуьненанахь хир йу аь-
ллачу цIералахь иза хенал хьалха вогур а ву. Бекхаман хан цхьана ханна 
дIатоттур йу бохург бакъ ца дечу адаман уггаре а доккха къа ду-те и? 
ХIокху гIазотан цIеро баккъаш дохдойла абаделлалц ша лаьттачу мах-
ка дIабоьлхучийн, цу цIеро серлабоккхийла церан дуьненан бодашкахь 
беш болу некъ. Сан шайхалла ду шуна: уьш йухабоьрзур бу оцу цIеран 
серлоне, шайн йагийначу хIусамийн чим болчу…

Лекхачу стиглан йистйоцчу кIоргенехь хIиттинчу мархашлахь 
хьаргIанаш хьийза.

…Цу заманал тIаьхьа адамийн пхоьалгIа чкъор хийцаделлехь а, хIинца 
а дийна йу, хIинца а тIома хьийзаш йу тIаьххьарлерчу гIазотан аренаш-
кахь кхарр дина хьаргIанаш.

ДештIаьхьенан меттана
Ткъа хIинца, сан собаре йешархо, вайн дийцаран тIаьххьарлера агIо 

дIахаьрци ахь. Вукху турпалхойн кхоллам муха хилира? – хоттур ду ахь.
Крайновскийс а, Чембер Нинас а, дукха ца Iаш, шайн ловзар хIоттийра, 

ткъа Лорис-Меликовс массарел чIогIа а, кест-кестта а кхайкхадора ци-
гахь «къаьхьа ду».

Къаьхьа къурдаш дора I880-чу шарахь оьрсийн поэто Минаев Дми-
трийс, Дагестанехь билгалваьлла инарла императоро чоьхьарчу 
гIуллакхийн министран дарже хIоттийча:

Россин къомах со хиларна,

Арадолу нохчийн маттахь.

Журналана регистраци йина 2014 шеран 29-чу кхолламан баттахь Нохчийн
 Республикехула йолчу зIенан, хаамийн технологийн, шуьйрачу коммуникацийн
декъехь терго латторехула йолчу Россин Федерацин федеральни Урхаллехь.

Регистрацин хьокъехь тоьшалла ПИ № ТУ 20-00088.

Со воьлла ву муьтIахь хиларх…
Луьра низам дIахIотторехь
Дехар ду, граф, тхан цуьрригал:
Ахь Конституци кхоллахьара,
Мегар йу хиларх и цIагара.
ГIаттамхой ирхъухкучу дийнахь Турцера хаам кхечира Iабдурахьман-

шайхе, цуьнан воккхахволу кIант, Iилманча, поэт а волу Хьаджиев 
Мохьмад кхелхина аьлла. Ший а кIант дIавалар иштта хаийтира цо шен 
зудчуьнга: «Хьайна ши жовхIар карийча, АллахIана хастамаш бийр ба-
цара ахь? Ткъа и шиъ оццу сохьтехь дайча, цунна къера а хир йацара 
хьо? Далла хастамбар а, цунна муьтIахь хилар а – и ду дахаран маьIна… 
ХIокхул тIаьхьа жовхIарш доцуш диси вайша. Хьо кIентех къастарна 
къера хилалахь…»

IабдулкъахIира маьждиг-цIа дира Казанищехь Iабдурахьман-
хьаьжина. Шен доьзалца цу чохь дукха а ца вехира шайх. Цу йуьртахь 
дIа а воьллира иза. Далла резаболчийн а, муьтIахьчийн а зийарт а хилла, 
дуккха а заманахь лаьттира цуьнан каш. Цунна тIе а хIоьттина, ийманехь 
цIена лаам ахь дагалацахь, и билггал кхочушхуьлу аьлла, лоруш а ду.

Оцу стеган сий деш, ала вай: уггар а хьалха кхочушхуьлийла цо бина 
хьехамаш а, цо нахе бина кхайкхамаш а!

Амин!

Чаккхе


